
ᒪᓕᒐᓕᐅᖅᑏᑦ ᑲᑎᒪᐅᑎᒥᓂᖏᑦ  
 

ᑎᑎᕋᖅᓯᒪᓂᖏᑦ 

ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 
ᐊᖓᔪᖅᑳᖅ ᔭᐃᒥᓯ ᐋᕆᐊᒃ  

(ᐅᖅᑯᒻᒥᐅᑦ) 
 

ᓯᕗᓕᖅᑎ ᐄᕙ ᐋᕆᐊᒃ 
(ᐃᖃᓗᐃᑦ ᑲᓇᓐᓇᖓ) 

ᓯᕗᓕᖅᑎ; ᒥᓂᔅᑕ ᖁᑦᑎᓐᓂᖅᐹᑦ 
ᑲᑎᒪᔨᖏᓐᓄᑦ ᐊᒻᒪᓗ 

ᒐᕙᒪᐅᖃᑎᒌᑦᑐᓕᕆᓂᕐᒧᑦ; ᒥᓂᔅᑕ 
ᑲᒪᒋᔭᓕᒃ ᐊᕐᓇᐃᑦ 

ᑲᑎᒪᔨᕐᔪᐊᖏᓐᓂᑦ; ᒥᓂᔅᑕ 
ᑲᒪᒋᔭᓕᒃ ᓄᓇᑖᖅᐸᓕᐊᔪᓕᕆᓂᕐᒧᑦ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 

ᐃᓄᓕᕆᓂᕐᒧᓪᓗ; ᒥᓂᔅᑕ ᑲᒪᒋᔭᓕᒃ 
ᐃᖅᑲᓇᐃᔭᖅᑎᓄᑦ 

ᐊᑦᑕᓇᖅᑕᐃᓕᔪᓕᕆᓂᕐᒧᑦ 
ᑕᐅᖅᓯᖅᑕᐅᓂᖏᓐᓄᓪᓗ 

ᑲᑎᒪᔨᖏᓐᓂᑦ 
 

ᕌᓐ ᐃᐊᓕᐊᑦ 
(ᖁᑦᑎᒃᑐᖅ) 

 
ᐋᑕᒥ ᖁᒻᒧᐊᑦᑐᖅ 

(ᐸᓐᓂᖅᑑᖅ) 
 

 
 

ᐊᖓᔪᖅᑳᖅ ᓗᐊᓐ ᑯᓱᒐᖅ 
(ᑲᖏᖅᖠᓂᐅᑉ ᓂᒋᐊ - ᑎᑭᕋᕐᔪᐊᖅ) 

ᒥᓂᔅᑕ ᓄᓇᓕᓐᓂᑦ ᐊᒻᒪ 
ᒐᕙᒪᒃᑯᓐᓂᑦ ᐱᔨᑦᑎᕋᖅᑐᓕᕆᓂᕐᒧᑦ; 

ᒥᓂᔅᑕ ᐃᑯᒻᒪᖅᑯᑎᓕᕆᓂᕐᒧᑦ 
 

ᔮᓐ ᓂᓐᖓᖅ 
(ᐊᑯᓪᓕᖅ) 

 
ᔮᓂ ᓂᖏᐅᖓᓐ 

(ᓇᓄᓕᒃ) 
ᐅᖃᖅᑎᐅᑉ ᑐᓪᓕᐊ, ᐃᒃᓯᕙᐅᑕᖅ 
ᑲᑎᒪᔨᑕᐃᓐᓇᐃᑦ ᑲᑎᒪᔨᖏᓐᓄᑦ 

 
ᐹᓪ ᐅᑲᓕᖅ 

(ᐃᖃᓗᐃᑦ ᐱᓇᓐᓇᖓ) 
ᐃᒃᓯᕙᐅᑕᐅᑉ ᑐᓪᓕᐊ, 

ᑲᑎᒪᔨᑐᐃᓐᓇᐃᑦ ᑲᑎᒪᔨᖏᑦ 
 

ᐃᓄᒃ ᐸᐅᓗᓯ 
 (ᓇᑦᑎᓕᒃ) 

ᐃᒃᓯᕙᐅᑕᐅᑉ ᑐᓪᓕᐊ, 
ᑲᑎᒪᔨᑐᐃᓐᓇᐃᑦ ᑲᑎᒪᔨᖏᑦ 

 
ᐊᖓᔪᖅᑳᖅ ᑮᑦ ᐲᑕᓴᓐ 

(ᐃᖃᓗᒃᑑᑦᓯᐊᖅ) 
ᒥᓂᔅᑕ ᑮᓇᐅᔭᓕᕆᓂᕐᒧᑦ, 
ᐃᒃᓯᕙᐅᑕᖅ, ᑮᓇᐅᔭᓂᑦ 

ᐊᐅᓚᑦᑎᓂᕐᒧᑦ ᑲᑎᒪᔨᖏᓐᓄᑦ; 
ᒥᓂᔅᑕ ᒪᓕᒐᓕᕆᓂᕐᒧᑦ 

 
 

 

ᐋᓚᓐ ᕋᒻᐴᑦ 
(ᑕᓯᐅᔭᕐᔪᐊᖅ) 

 
ᕗᕆᑦ ᓯᐊᓪ 

 (ᕿᑭᖅᑖᓘᑉ ᓂᒋᐊ) 

ᐊᖓᔪᖅᑳᖅ ᓗᐃ ᑕᐹᖅᔪᒃ 

(ᐊᒥᑦᑐᖅ) 
ᒐᕙᒪᒃᑯᑦ ᒪᓕᒐᓕᐅᕐᕕᒻᒥ 
ᓯᕗᒃᑲᖅᑕᖅᑎᖓ; ᒥᓂᔅᑕ 

ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ 
ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ 
ᐅᖃᐅᓯᓕᕆᓂᕐᒧᑦ; ᒥᓂᔅᑕ 
ᓄᓇᖃᖅᑳᖅᓯᒪᔪᓕᕆᓂᕐᒧᑦ 

 

ᐊᖓᔪᖅᑳᖅ ᐲᑕ ᑕᑉᑑᓇ 
(ᖁᕐᓗᖅᑑᖅ) 

ᓯᕗᓕᖅᑎᐅᑉ ᑐᓪᓕᐊ; ᒥᓂᔅᑕ 
ᐱᕙᓪᓕᐊᔪᓕᕆᓂᕐᒧᑦ 
ᐃᖏᕐᕋᔪᓕᕆᓂᕐᒧᓪᓗ 

 
ᐊᖓᔪᖅᑳᖅ Hᐊᓐᑐ ᑐᑐ 

(ᐃᖃᓗᐃᑦ ᕿᑎᐊ) 
ᒥᓂᔅᑕ ᑲᒪᒋᔭᓕᒃ ᓄᓇᕗᒥ 

ᐃᓪᓗᓕᕆᔨᕐᔪᐊᒃᑯᓐᓂᑦ; ᒥᓂᔅᑕ 
ᑲᒪᒋᔭᓕᒃ ᖁᓪᓕᖅ 

ᐃᑯᒻᒪᖅᑯᑎᓕᕆᔨᒃᑯᓐᓂᑦ; ᒥᓂᔅᑕ 
ᑲᒪᒋᔭᓕᒃ ᐊᖏᕐᕋᖃᓐᖏᑦᑐᓕᕆᓂᕐᒧᑦ  

ᐊᐅᓚᑦᑎᔩᑦ 
ᐊᓪᓚᑦᑎ  
ᔮᓐ ᑯᐊᒃ 

 

ᐊᓪᓚᑦᑎᐅᑉ ᑐᓪᓕᐊ 
ᓈᓐᓯ ᑐᐱᖅ 

ᐊᓪᓚᑦᑎᐅᑉ ᐃᑲᔪᖅᑎᐊ 
ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 
ᓲᓴᓐ ᑰᐸ 

ᐃᖅᓱᒃᑎ 
ᓴᐃᒪᓂᖅ ᕿᓚᕝᕙᖅ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 
ᐃᓐᓂᕐᕕᒃ ᐃᑲᔪᖅᑏᑦ  

 

ᑎᑎᖅᑲᒃᑯᕕᒃ 1200 
ᐃᖃᓗᐃᑦ, ᓄᓇᕗᑦ X0A 0H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᓐᖏᑦᑐᖅ (877) 334-7266 
ᖃᕆᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca

ᐃᖃᓗᐃᑦ, ᓄᓇᕗᑦ 
ᐅᓪᓗᑐᐃᓐᓇᖅ, ᒫᑦᓯ 27, 2009 

ᒪᓕᒐᓕᐅᖅᑏᑦ ᐅᐸᒃᑐᑦ: 
ᓯᕗᓕᖅᑎ ᐄᕙ ᐋᕆᐊᒃ, ᐅᖃᖅᑎ ᔭᐃᒥᓯ ᐋᕆᐊᒃ, 
ᒨᓯᓯ ᐊᐅᐸᓗᒃᑐᖅ, ᐊᖓᔪᖅᑳᖅ ᑕᒑᖅ ᑰᓕ, ᕌᓐ 
ᐃᐊᓕᐊᑦ, ᐋᑕᒥ ᖁᒻᒧᐊᑦᑐᖅ, ᐊᖓᔪᖅᑳᖅ ᓗᐊᓐ 
ᑯᓱᒐᖅ, ᔮᓐ ᓂᓐᖓᖅ, ᔮᓂ ᓂᖏᐅᖓᓐ, ᐃᓄᒃ 
ᐸᐅᓗᓯ, ᐊᖓᔪᖅᑳᖅ ᑮᑦ ᐲᑕᓴᓐ, ᐋᓚᓐ ᕋᒻᐴᑦ, 
ᕗᕆᑦ ᓯᐊᓪ, ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ, 
ᐊᖓᔪᖅᑳᖅ ᓗᐃ ᑕᐹᖅᔪᒃ, ᐊᖓᔪᖅᑳᖅ ᐲᑕ 
ᑕᑉᑑᓇ, ᐊᖓᔪᖅᑳᖅ ᕼᐊᓐᑐ ᑐᑐ. 
 
ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ (ᐊᖓᔪᖅᑳᖅ ᔭᐃᒥᓯ ᐋᕆᐊᒃ): ᖁᔭᓐᓇᒦᒃ. 
ᑕᐃᒪ ᐱᒋᐊᓐᖏᓂᑦᑎᓐᓂ ᑐᒃᓯᐊᕐᓂᒃᑯᑦ 
ᐱᒋᐊᖅᑎᑦᑎᔪᓐᓇᕐᒪᖔᖅ ᐊᐱᕆᔪᒪᓪᓗᒍ ᒥᔅᑕ 
ᓯᐅᑦᓴᒃ. 
 
>>ᑐᒃᓯᐊᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᓯᐅᑦᓴᒃ. ᐅᓪᓛᒃᑯᑦ, 
ᓯᕗᓕᖅᑎ, ᒥᓂᔅᑕᐃᑦ, ᐊᒻᒪ ᒪᓕᒐᓕᐅᖅᑏᑦ. 
ᐊᒻᒪᑦᑕᐅᖅ ᐅᓪᓛᑦᑎᐊᕙᒃᑯᑦ, ᓄᓇᕗᒻᒥᐅᑦ. 
ᑲᑎᒪᔾᔪᑎᑦᑎᓅᕐᓗᑕ 2. ᒥᓂᔅᑕᐃᑦ ᐅᖃᐅᓯᖏᑦ. 
ᐱᑕᖃᓐᖏᑉᐸᑦ, 3. . . ᒥᓂᔅᑕ ᑕᐹᖅᔪᒃ. 
 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 
 
ᐊᖓᔪᖅᑳᑉ ᐅᖃᐅᓯᖓ 049 - 3(1): ᓄᓇᕗᑦ 

ᖁᓕᓐᖑᕐᓂᖓᓄᑦ ᐃᓐᖏᐅᓯᑦᑎᐊᕙᓕᐅᖅᑐᑦ 
(ᑕᐹᖅᔪᒃ) 

ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᐅᓪᓗᒥ ᓇᖏᖅᓯᔾᔪᑎᒋᔭᕋ 
ᑐᓴᐅᒪᖁᔨᓂᑯᒧᑦ ᖁᕕᐊᒋᔭᐅᓂᐊᖅᑰᖅᑐᒥᖔᓯᑦ 
ᑖᒃᑯᓂᖓ ᐃᓕᖅᑯᓯᓕᕆᔨᒃᑯᓐᓄᑦ ᓴᖅᑭᑕᐅᔪᒪᔪᓂᑦ 
ᓴᖅᑭᑕᐅᓂᐊᖅᑐᓂᖏᓛᒃ ᑖᒃᑯᓄᖓ 
ᓇᓪᓕᐅᓂᖅᓯᐅᑎᓪᓗᒋᑦ ᓄᓇᕗᑦ ᐊᕐᕌᒍᓂᑦ ᖁᓕᓂᑦ 
ᓇᓪᓕᐅᑎᓯᒪᓂᐊᓕᕐᒪᑕ. 
 
ᐃᓐᖏᐅᓯᓕᐅᖅᑳᖁᔾᔨᓂᐊᕋᑦᑕ 
ᐃᓐᖏᐅᓯᓕᐅᑦᑎᐊᕙᐅᓂᖅᐹᖅ ᐊᐃᐳᕈ 1-ᒥᒃ 
ᐱᒋᐊᕐᓗᒍ ᐃᓐᖏᐅᓯᓕᐅᕈᒪᔪᓂᑦ 
ᖃᓄᐃᑦᑐᑐᐃᓐᓇᖅ ᒪᐃ 15-ᖑᕋᓱᐊᕐᓂᖓᓄᑦ 
ᓵᓚᒃᓴᖅᑎᑦᑎᓇᓱᖕᓂᐊᕋᑦᑕ. ᐃᓐᖏᐅᓯᓕᐅᖅᑐᒥᒃ 
ᓄᓇᕗᑦ ᒥᒃᓵᓘᖓᔪᒥᑦ. ᐊᑕᐅᓯᕐᒥᒃ 
ᓵᓚᒃᓴᖅᑐᖃᕐᓂᐊᖅᑐᓂ ᒪᕐᕉᓐᓂᒃ 
ᑭᖑᓂᑦᑎᐊᖓᓃᑦᑐᖃᕐᓂᐊᖅᖢᓂ ᔫᓂ 1-ᖑᓕᖅᐸᑦ 

ᑖᓐᓇ ᓇᓗᓇᐃᖅᑕᐅᔪᒫᖅᖢᓂ. ᑖᒃᑯᓇᓂ 
ᓵᓚᒃᓴᐅᑕᐅᓇᓱᖕᓂᐊᖅᑐᖅ ᑕᐃᒪᓕ ᑖᔅᓱᒪ 
ᐃᓐᖏᐅᓯᓕᐊᖓ ᓂᐱᓕᐅᖅᑕᐅᑦᑎᐊᒻᒪᕆᒡᓗᓂ 
ᐃᒪᓐᓇ ᓂᐱᑦᑎᐊᕙᓐᖑᒻᒪᕆᒃᑐᐊᓘᓇᓱᐊᕐᓗᒍ 
ᔪᓚᐃ 9-ᒥ ᓄᓇᕗᑦ ᐅᓪᓗᖓᓂ ᑐᓴᖅᑕᐅᔪᒫᕐᒪᑦ.  
  

ᐅᖃᖅᑎᑦᑎᔩ, ᓄᓇᕗᒻᒥᐅᖑᖃᑎᒃᑲ ᑕᒪᕐᒥᑦᑎᐊᖅ 
ᑖᔅᓱᒥᖓ ᐆᒃᑐᖁᑦᑎᐊᒻᒪᕆᒃᐸᒃᑲ 
ᓇᓪᓕᐅᓐᓂᖅᓯᐅᖅᑎᓪᓗᑕ ᓄᓇᕗᒻᒥ ᐃᓛᒃ 
ᑕᒫᓃᓛᒃ ᓄᓇᕗᒻᒥᐅᓂᑦ. ᑖᒃᑯᐊ 
ᐆᒃᑐᖃᑕᐅᓂᐊᖅᑐᑦ ᓄᓇᕗᒻᒥᐅᖑᔭᕆᐊᖃᖦᖤᖅᐳᑦ 
ᐊᒻᒪᓗ ᑖᒃᑯᐊ ᐃᓐᖏᐅᓯᐊᖑᓂᐊᖅᑐᑦ ᓇᓕᐊᖕᓂ 
ᐅᖃᐅᓯᕐᒥᒃ ᑕᒡᕙᓂ ᓄᓇᕘᒻᒥ ᐊᑐᖅᑕᐅᔪᓂᑦ 
ᐱᖓᓲᔪᓂᑦ ᐊᑐᕈᓐᓇᖅᖢᓂ. ᑕᒪᒃᑯᐊ 
ᐆᒃᑐᕐᓂᐊᖅᑐᑦ ᓇᓗᓇᐃᖅᑕᐅᓂᐊᖅᑐᑦ ᐃᓛᒃ 
ᐆᒃᑑᑕᐅᔪᒪᔪᑦ ᖃᓄᐃᓕᐅᕐᓗᑎᒃ 
ᐃᓐᖏᐅᓯᐅᖃᑕᐅᔪᓐᓇᕐᒪᖔᕐᒥᓐᓂᑦ 
ᓇᓗᓇᐃᖅᓯᒪᑦᑎᐊᕐᓂᐊᖅᑐᑦ ᐊᐃᐳᕈ 1-ᖑᓕᖅᐸᑦ 
ᑕᒪᒃᑯᐊ ᒪᑐᐃᑐᐊᖅᐸᑦ.  
  

ᑕᒪᕐᒥᑦᑎᐊᖅ, ᒪᒃᑯᒃᑲᓗᐊᕈᕕᑦ ᐃᓐᓇᐅᒐᓗᐊᕈᕕᑦ, 
ᖃᓄᐃᑦᑐᑐᐃᓐᓇᐅᒍᕕᑦ ᐃᓐᖏᐅᓯᐅᕈᓐᓇᕐᓗᑎᑦ 
ᓄᓇᕗᒻᒥᐅᑕᐅᒍᕕᑦ ᐆᒃᑐᖃᑕᐅᖁᕙᒋᑦ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
  

>>ᐸᑦᑕᑐᖅᑐᑦ 
  

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 
ᒥᓂᔅᑕ ᓯᐅᑦᓴᒃ. 
  

ᐊᖓᔪᖅᑳᑉ ᐅᖃᐅᓯᖓ 050 – 3(1): 
ᐊᑭᕋᖅᑐᐃᓂᖅ ᑕᕆᐅᕐᔪᐊᑉ ᐊᑭᐊᓂ 
ᑲᑐᔾᔨᖃᑎᒌᑦ ᓄᖅᑲᖅᑎᑦᓯᒐᓱᐊᕐᓂᖏᑦ 
ᐳᐃᔨᒥᓂᕐᓂᒃ (ᓯᐅᑦᓴᒃ) 

  

ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑎᑦᑎᔩ. ᒪᓕᒐᓕᐅᖅᑏᑦ 
ᑲᑎᒪᓂᖏᓐᓂ ᑐᓴᖅᑎᑦᓯᒋᐊᓚᐅᕋᒪ 
ᒪᓕᒐᓕᐅᖅᑎᓂᒃ ᖃᓄᐃᓕᖓᓕᕐᓂᖓᓂᒃ 
ᓄᖅᑲᖅᑎᑕᐅᒐᓱᐊᖅᑐᑦ ᐳᐃᔨᒥᓃᑦ ᑕᕆᐅᕐᔪᐊᑉ 
ᐊᑭᐊᓂ ᑲᑐᔾᔨᖃᑎᒌᓄᑦ. 
ᓄᖅᑲᖅᑎᑦᓯᓂᐅᒐᓱᐊᖅᑐᖅ ᓄᓇᕗᑦ 
ᐊᑭᕋᖅᑐᓪᓚᕆᑦᑕᖓ 
ᐃᓚᐅᖃᑕᐅᖏᓐᓇᖅᓯᒪᓪᓗᑕᓗ 
ᐊᔭᐅᖅᑐᐃᒐᓱᐊᕐᓂᕐᒧᑦ ᑕᕆᐅᕐᔪᐊᑉ ᐊᑭᐊᓂ 
ᑲᑐᔾᔨᖃᑎᒌᓂᒃ ᑲᔪᓯᑎᑦᓯᖁᓇᒋᑦ 
ᓄᖅᑲᖅᑎᑦᓯᓂᐅᒐᓱᐊᖅᑐᒥᒃ. 
  

ᓂᕈᐊᕐᓂᖃᕆᐊᖃᓚᐅᖅᑐᑦ 
ᓄᖅᑲᖅᑎᑦᓯᒍᑎᐅᒐᔭᖅᑐᒥᒃ ᑕᕝᕙᓂ ᐱᓇᓱᐊᕈᓯᕐᒥ. 
ᑭᓯᐊᓂᓕ ᒐᕙᒪᓕᕆᓂᕐᒧᑦ ᖃᓄᐃᓕᐅᕈᑕᐅᓯᒪᔪᓂᒃ  

ᐱᔾᔪᑎᖃᖅᑐᑎᒃ ᑕᕆᐅᕐᔪᐊᑉ ᐊᑭᐊᓂ, 
ᓂᕈᐊᕐᓂᐅᓛᖅᑐᖅ ᑭᖑᕙᕆᐊᖅᑕᐅᓯᒪᔪᖅ 
ᐱᖓᓱᓂᒃ ᐱᓇᓱᐊᕈᓯᕐᓂᒃ. ᓄᓇᕗᑦ ᒐᕙᒪᒃᑯᖏᑦ 
ᐊᑐᕐᓂᐊᖅᑐᖅ ᐱᕕᑦᓴᖃᒃᑲᓐᓂᕐᓂᕐᒥᓂᒃ 
ᐅᔭᐅᖅᑐᐃᒋᐊᕐᓗᑎᒃ 27-ᓂᒃ ᐃᓚᒋᔭᐅᖃᑕᐅᔪᓂᒃ 
ᑕᕆᐅᕐᔪᐊᑉ ᐊᑭᐊᓂ ᑲᑐᔾᔨᖃᑎᒌᓄᑦ ᐃᓱᒪᖏᑦ 
ᐊᓯᔾᔨᖅᑕᐅᒐᓱᐊᕐᓗᑎᒃ ᑐᑭᖃᓐᖏᑦᑑᓂᖓᓂᒃ 
ᓂᕈᐊᕐᓂᖅᑲᑕ ᓄᖅᑲᖅᑎᑕᐅᖁᔨᓂᕐᒧᑦ 
ᑐᓴᐅᒪᑎᒋᐊᕐᓗᒋᓪᓗ ᐊᑭᕋᖅᑐᐃᓪᓚᕆᓐᓂᑎᓐᓂᒃ 
ᑐᑭᖃᓐᖏᑦᓯᐊᖅᑐᒥᒃ ᐃᓄᓐᓂᒃ 
ᖁᔭᓈᖅᓯᓯᒪᒐᓱᐊᕐᓂᖏᓐᓂᒃ. 
  

ᓄᓇᕗᑦ ᒐᕙᒪᒃᑯᖏᑦ ᐃᑲᔪᖅᓱᐃᓂᐊᖅᑐᑦ 
ᐊᔭᐅᖅᑐᐃᓯᒪᓪᓗᑎᓪᓗ ᒐᕙᒪᑐᖃᒃᑯᓐᓂᒃ 
ᖃᓄᑐᐃᓐᓇᖅ ᐱᖁᔭᖅᑎᒍᑦ ᐊᑐᕐᓗᑎᒃ 
ᑐᓴᖅᑎᑦᓯᖁᓪᓗᒋᑦ ᓄᓇᕐᔪᐊᒥ ᑕᐅᖅᓰᔪᓕᕆᓂᕐᒧᑦ 
ᑲᑐᔾᔨᖃᑎᒌᖏᓐᓄᑦ ᑭᖑᓪᓕᖅᐹᖅᓯᐅᑎᐅᓗᓂ 
ᑕᕆᐅᕐᔪᐊᑉ ᐊᑭᐊᓂ ᑲᑐᔾᔨᖃᑎᒌᑦ ᓂᕈᐊᕐᓂᖅᑲᑕ 
ᓄᖅᑲᖅᑎᑦᓯᓐᓂᖅᑲᑕ ᐱᓇᓱᐊᕈᓯᒐᓚᐅᓂᐊᖅᑐᓂ. 
  

ᑎᑎᕋᓛᖅᑐᖓ ᐃᓚᒋᔭᐅᖃᑕᐅᔪᓕᒫᓄᑦ ᑕᕆᐅᕐᔪᐊᑉ 
ᐊᑭᐊᓂ ᑲᑐᔾᔨᖃᑎᒌᓄᑦ ᓇᓗᓇᐃᔭᐃᓗᖓ ᓱᒻᒪᑦ 
ᓄᖅᑲᖅᑎᑦᓯᓂᐅᒐᔭᖅᑐᖅ ᑕᐃᒪᐃᒋᐊᑐᓐᖏᒻᒪᖔᖅ 
ᐊᑦᑐᐃᓂᕐᓗᒐᔭᖅᑐᒻᒪᕆᐅᓂᖓᓂᓪᓗ 
ᓄᓇᕗᒻᒥᐅᓄᑦ. ᐊᒻᒪᓗ ᓯᕗᓕᖅᑎᓗ 
ᐅᖃᖃᑎᒌᑦᓯᒪᔪᒍᒃ ᒐᕙᒪᑐᖃᒃᑯᑦ 
ᐃᒪᕐᒥᐅᑕᓕᕆᔨᒃᑯᑦ ᒥᓂᔅᑕᖓᓄᑦ ᒐᐃᐅᓪ ᓴᐃ 
(Gail Shea) ᑲᓇᑕᐅᓪᓗ ᓯᓚᑖᓃᖔᖅᑐᓕᕆᓂᕐᒧᑦ 
ᒥᓂᔅᑕᖓᓄᑦ ᓯᑖᒃᕕᐅᓪ ᑕᐃᒧᑦ (Stockwell Day). 
ᑕᒪᒃᑮᒃ ᐃᑲᔪᖅᓱᐃᓂᕋᖅᓯᒪᔫᒃ, 
ᓇᓗᓇᐃᕐᕕᐅᓯᒪᓪᓗᓄᓪᓗ ᑲᓇᑕ 
ᐊᑐᕐᓂᐊᕐᓂᕋᖅᑐᑎᒃ ᐱᕕᑦᓴᖃᒃᑲᓐᓂᕐᓂᖏᓐᓂ 
ᐅᔭᐅᖅᑐᐃᒍᒪᓪᓚᕆᑦᑐᑎᒃ ᑕᕆᐅᕐᔪᐊᑉ ᐊᑭᐊᓂ 
ᑲᑐᔾᔨᖃᑎᒌᑦ ᐃᓚᒋᔭᐅᔪᓂᒃ ᐊᑭᕋᖅᑐᐃᖁᓗᒋᑦ 
ᓄᖅᑲᖅᑎᑕᐅᒐᓱᐊᖅᑐᒥᒃ. 
  

ᑕᒪᒃᑯᐊ ᐊᑦᓱᕉᑎᖃᕐᓂᐅᔪᓕᒫᑦ 
ᐱᓕᕆᐊᖑᕙᓪᓕᐊᔪᑦ ᓵᖓᓐᓂ 
ᐱᓂᕐᓗᑦᑕᒻᒪᕆᐅᓪᓗᑎᒃ 
ᑮᓇᐅᔭᖃᖅᑎᑕᐅᑦᓯᐊᖅᑐᒻᒪᕆᐅᓪᓗᓂᓗ 
ᑐᑭᓯᓂᕐᓗᑦᓯᒪᓪᓗᑎᒃ ᐊᔭᐅᖅᑐᐃᓂᖏᑦ 
ᓇᑦᓯᕐᓂᐊᖅᐸᑦᑐᓂᒃ ᐊᑭᕋᖅᑐᖅᑎᐅᔪᓂᒃ 
ᓯᕐᓈᖅᑎᓂᒃ. 
  

ᑕᒪᓐᓇ ᐃᓱᒪᒋᔭᕗᑦ ᐱᕕᖃᕐᕕᖃᒃᑲᓂᕐᓂᖅ 
ᐊᔭᐅᖅᑐᖅᑕᐅᒋᐊᕈᓐᓇᕐᓗᑎᒃ ᑕᕆᐅᔪᐊᑉ ᐊᑭᐊᓂ 
ᑲᑐᔾᔨᖃᑎᒌᑦ ᓄᓇᓕᕐᔪᐊᖏᓐᓂᒃ ᓱᓕ 
ᓇᓗᓇᐃᖅᓯᒪᓐᖏᑦᑐᓂᒃ 
ᑐᑭᖃᓐᖏᑦᑐᓪᓚᕆᐅᓂᖓᓂᒃ 
ᓄᖅᑲᖅᑎᑦᓯᓂᐅᒐᖅᑐᖅ ᐸᕐᓇᓯᒪᓪᓗᑕᓗ ᑕᒪᓐᓇ 

ᐊᑑᑎᒋᑦᓯᐊᕋᓱᐊᕐᓂᐊᕋᑦᑎᒍ. ᒪᓕᒐᓕᐅᖅᑎᓂᒃ 
ᑐᓴᐅᒪᑎᑦᓰᓐᓇᕐᓂᐊᖅᑐᖓ ᐊᓯᔾᔨᖅᑐᖃᕐᓂᖅᑲᑦ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
  

>>ᐸᑦᑕᑐᖅᑐᑦ 
  

ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒥᓂᔅᑕᐃᑦ 
ᐅᖃᐅᓯᖏᑦ. ᒥᓂᔅᑕ ᑐᑐ. 
  

ᐊᖓᔪᖅᑳᑉ ᐅᖃᐅᓯᖓ 051 - 3(1): 2009-ᒥᑦ 
ᓗᐊᕋ ᐅᓪᓗᕆᐊᖅ ᒎᑦᓯᐊᐃ 
ᐃᓕᓐᓂᐊᖅᑎᓄᑦ ᑐᓂᔭᐅᕙᑦᑐᒥᒃ 
ᓵᓚᖃᖅᓯᒪᔪᑦ (ᑐᑐ) 

  

ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ):  
ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᕕᐊᑦᑐᖓ 
ᑐᓴᖅᑎᑦᓯᒍᓐᓇᕋᒪ ᒪᓕᒐᓕᐅᖅᑎᐅᖃᑎᓐᓂᒃ 
ᖁᓪᓕᖅ ᐊᐅᓚᔪᓐᓇᐅᑎᓕᕆᔨᒃᑯᑦ ᑐᓂᓯᓯᒪᓕᕐᖓᑕ 
2009 ᓗᐊᕋ ᐅᓪᓗᕆᐊᖅ ᒎᑦᓰᐊᐃ ᓯᓚᑦᑐᓴᕐᕕᓐᓂ 
ᐃᓕᓐᓂᐊᖅᑐᓄᑦ ᐃᓕᓴᕆᔭᐅᒍᑎᒥᒃ ᔨᓂᕖᕝ 
ᕿᓪᓗᓛᕐᒧᑦ ᖃᒪᓂᑦᑐᐊᕐᒥᐅᑕᖅ. ᔨᓂᕖᕝ 
ᐊᕐᕌᒍᖓᓂ ᑐᒡᓕᐊᓂ ᐃᓕᓐᓂᐊᖅᑎ 
ᓯᓚᑦᑐᓴᕐᕕᔾᔪᐊᖓᓂ ᐋᑐᕚᒥ. 
  

ᐅᖃᖅᑎᑦᑎᔩ, ᐊᒥᓲᓚᐅᖅᑐᑦ ᐱᒐᓱᐊᖃᑕᐅᔪᑦ 
ᐱᔪᓐᓇᕐᓂᖃᑦᓯᐊᖅᑐᑦ ᓄᓇᕗᒻᒥᐅᑦ ᑕᕝᕙᓂ 
ᐊᕐᕌᒍᒥ ᐊᑕᐅᓯᑐᐊᕐᒥᒃ ᓇᓗᓇᐃᖅᓯᒐᓱᐊᕐᓂᖅ 
ᐊᔪᕐᓇᖅᑐᒻᒪᕆᐅᓚᐅᖅᑐᖅ. 
ᐊᑦᓱᕉᑎᖃᑦᓯᐊᖅᑐᐃᓐᓇᐅᒻᒪᑕ ᐃᓕᓐᓂᐊᕈᑎᒥᓂᒃ, 
ᐃᓚᒥᓐᓄᑦ ᓄᓇᓕᒥᓄᓪᓗ. ᐊᒥᓱᑦ ᐃᓕᓐᓂᐊᖅᑏᑦ 
ᐊᑦᓱᕉᑎᖃᖅᓯᒪᔪᑦ ᐅᓪᓗᒥᒧᑦ ᑎᑭᐅᑎᓇᓱᐊᖅᑐᑎᒃ. 
ᐃᔾᔪᐊᕋᑦᓴᑦᓯᐊᖑᓛᖅᑐᖅ ᓯᕗᓕᖅᑎᑦᓯᐊᖑᓗᑎᓪᓗ 
ᓄᓇᕗᒻᒥ. 
  

ᐅᖃᖅᑎᑦᑎᔩ, ᔨᓂᕖᕝ ᐸᕐᓇᓯᒪᔪᖅ 
ᓯᓚᑦᑐᓴᕐᕕᔾᔪᐊᒥ ᐃᓕᓐᓂᐊᑲᓐᓂᓛᕈᒪᓪᓗᓂ 
ᐱᔭᕇᖅᓯᒪᓕᕈᓂ ᐃᓱᒪᓕᕆᔨᐅᓂᕐᒧᑦ 
ᐃᓕᓐᓂᐊᖅᑕᒥᓂᒃ ᐸᐃᑉᐹᑖᕋᓱᐊᓛᖅᑐᖅ 
ᐃᓕᓐᓂᐊᖅᑐᓕᕆᓂᕐᒧᑦ. ᔨᓂᕖᕝ ᑐᕌᒐᖃᖅᑐᖅ 
ᐃᓕᓐᓂᐊᕐᕕᒻᒥ ᐃᓄᓕᕆᔨᐅᒍᒪᓪᓗᓂ 
ᐃᑲᔪᕈᒪᓪᓗᓂᓗ ᐃᓕᓐᓂᐊᖅᑎᐅᖃᑎᒥᓂᒃ 
ᑕᑯᔪᒪᔭᖏᓐᓂᒃ ᐃᓅᓯᖏᓐᓂ 
ᓱᓕᒍᓐᓇᓕᖅᑎᑦᓯᖁᓪᓗᒋᑦ. 
  

ᐅᖃᖅᑎᑦᑎᔩ, ᖁᓪᓕᖅ ᐊᐅᓚᔪᓐᓇᐅᑎᓕᕆᔨᒃᑯᑦ 
ᑐᓂᓯᖃᑦᑕᖅᓯᒪᔪᑦ $5,000 ᐃᓕᓐᓂᐊᖅᑎᓄᑦ 
ᐊᕐᕌᒍᑕᒫᑦ ᐃᖅᑲᐅᒪᔭᐅᓪᓗᓂ ᓗᐊᕋ ᐅᓪᓗᕆᐊᖅ 
ᒎᑦᓰᐊᐃ, 2001-ᒥᓂᑦ, ᐊᕐᕌᒍᓕᒫᖅ 
ᐊᓂᒍᓚᐅᖅᑎᓪᓗᒍ ᐃᓅᒍᓐᓃᑲᓪᓚᓚᐅᖅᓯᒪᒻᒪᓂᑦ. 
ᐱᖃᑕᐅᒐᓱᐊᖅᑐᑦ ᑐᓂᓯᖃᑦᑕᕆᐊᓖᑦ 
ᑐᑭᓯᒋᐊᕈᑎᓂᒃ ᐃᓚᒋᓕᐅᔾᔨᓗᑎᒃ ᑎᑎᕋᖅᓯᒪᔪᓂᒃ  

ᐅᓂᒃᑳᓂᒃ. ᐱᒐᓱᐊᖃᑕᐅᔪᑦ ᕿᒥᕐᕈᔭᐅᕙᑦᑐᑦ 
ᐅᑯᓂᖓ ᑕᓪᓕᒪᓂᒃ ᐊᑐᐊᒐᖃᖅᑐᑎᒃ: 
ᐃᓕᓐᓂᐊᑦᓯᐊᕐᒪᖔᖅ, ᐃᖅᑲᓇᐃᔮᑦᓴᕆᒍᒪᔭᖏᑦ 
ᐱᔭᕇᖅᑲᑕ, ᐃᔾᔪᐊᕋᑦᓴᑦᓯᐊᖑᒻᒪᖔᑕ, 
ᐊᑭᓕᖅᓱᖅᑕᐅᒐᑎᒃ ᐃᑲᔪᖃᑦᑕᕐᓂᖏᑦ 
ᓯᕗᓕᖅᑎᐅᓂᕐᒧᓪᓗ ᐃᑲᔪᖅᓯᒪᓂᖏᑦ. 
  
ᑭᖑᓪᓕᖅᐹᒥᒃ, ᐅᖃᖅᑎᑦᑎᔩ, ᐱᒃᑯᒋᕙᒌᕈᒪᔭᕋ ᒥᔅ 
ᕿᓪᓗᓛᖅ, ᐊᓯᖏᓪᓗ ᐃᓕᓐᓂᐊᖅᑏᑦ 
ᐱᒐᓱᐊᖃᑕᐅᓚᐅᖅᑐᑦ. ᒪᓕᒐᓕᐅᖅᑏᑦ ᐃᓇᑦᑕᒃᑲ 
ᖁᕕᐊᒍᔾᔭᐅᖁᓪᓗᒍ ᐃᖅᑲᐅᒪᔭᐅᖁᓪᓗᒍᓗ 
ᐊᑦᓱᕉᑎᖃᖅᓯᒪᓂᖓ ᓗᐊᕋ ᐅᓪᓗᕆᐊᖅ ᒎᑦᓰᐊᐃ 
ᐃᑲᔪᖅᓯᒪᓂᖓᓗ ᓄᓇᕗᒻᒧᑦ, 
ᐆᒻᒪᖅᑯᑎᓕᕆᔨᒃᑯᓐᓄᑦ ᓄᓇᖓᓄᓪᓗ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. ᒥᔅᑕ 
ᓯᐅᑦᓴᒃ. 
 
ᐊᖓᔪᖅᑳᑉ ᐅᖃᐅᓯᖓ 052 - 3(1): ᓄᓇᕗᒥ 

ᐆᒪᔪᓕᕆᓂᕐᒧᑦ ᑲᑎᒪᓂᖏᓐᓄᑦ ᓴᖅᑭᑦᑕᐃᑦ 
(ᓯᐅᑦᓴᒃ) 

ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᖁᕕᐊᑦᑐᖓ 
ᑐᓴᖅᑎᑦᓯᒋᐊᕈᓐᓇᕋᒪ ᐆᒪᔪᓕᕆᓂᕐᒧᑦ 
ᑲᑎᒪᕐᔪᐊᕐᓂᐅᓚᐅᖅᑐᒥ ᑲᖏᖅᖠᓂᕐᒥ. ᑖᓐᓇ 
ᐋᖅᑭᑦᓱᖅᑕᐅᓯᒪᓚᖅᑐᖅ ᑲᑐᔾᔨᔪᓄᑦ 
ᑐᑭᒧᐊᑦᑎᑦᓯᔨᓄᑦ ᑲᑎᒪᔨᕋᓛᓄᑦ ᐅᕙᓐᖔᖅᓯᒪᔪᓂᒃ, 
ᓄᓇᕗᒻᒥ ᐃᓄᐃᑦ ᐆᒪᔪᓕᕆᓂᕐᒧᑦ ᐊᓪᓚᕝᕕᖓᑦ, 
ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑦ, ᓄᓇᕗᑦ 
ᑐᓐᖓᕕᒃᑯᑦ ᐊᕙᑎᓕᕆᔨᒃᑯᓪᓗ. 
  
ᑲᑎᒪᕐᔪᐊᕐᓂᖅ ᑲᔪᓯᑦᓯᐊᕐᓂᖃᖅᑐᒻᒪᕆᐅᓚᐅᖅᑐᖅ 
ᐃᓚᐅᖃᑕᐅᔪᑦ ᐅᖃᖃᑎᒌᑦᑐᑎᒃ 
ᓈᓚᖃᑎᒌᑦᑐᑎᓪᓗ ᑐᓴᕈᒥᓇᑦᓯᐊᖅᑐᒃᑯᑦ. 
ᑐᕌᒐᖃᓚᐅᖅᑐᖅ ᖃᓄᖅ 
ᐱᓕᕆᖃᑎᒌᑦᓯᐊᑲᓐᓂᕈᓐᓇᕐᒪᖔᑕ 
ᑖᒃᑯᓄᖓᑦᓴᐃᓐᓇᖅ ᑐᕌᒐᖏᓐᓄᑦ 
ᓇᓗᓇᐃᖅᓯᓯᒪᒐᓱᐊᕐᓂᕐᒧᑦ 
ᓄᖑᓗᐊᑦᑕᐃᓕᑎᑦᓯᓂᒃᑯᑦ ᐆᒪᔪᕐᓂᒃ 
ᑭᖑᕚᑦᓴᑎᓐᓄᑦ ᓄᓇᕗᒻᒥᐅᓄᑦ. 
  
ᑲᑎᒪᕐᔪᐊᕐᓂᖅ ᓈᒻᒪᓈᑦᓯᐊᓚᐅᖅᑐᖅ 
ᐃᓚᐅᖃᑕᐅᔪᓕᒫᑦ ᓈᓚᒋᐊᖃᕐᓂᖏᑦ 
ᐱᓕᕆᐊᖃᕆᐊᖃᕐᓂᖏᓪᓗ ᐃᓱᒫᓘᑎᐅᕙᑦᑐᓂᒃ 
ᓄᓇᕗᒻᒥᐅᓄᑦ. ᐅᖃᐅᓯᐅᕙᓚᐅᖅᑐᑦ 

ᑲᑎᒪᕐᔪᐊᖅᑐᓂ ᓴᖅᑭᕈᑕᐅᓯᒪᔪᑦ 
ᖁᔭᓕᓂᖅᓴᐅᓂᕐᒥᒃ ᑐᑭᓯᐅᒪᓂᖅᓴᐅᓂᕐᒥᓪᓗ 
ᐆᒪᔪᓕᕆᓂᕐᒧᑦ ᖃᐅᔨᓴᖅᑎᓄᑦ, ᐃᓐᓇᒻᒪᕆᓐᓄᑦ, 
ᐊᐅᓚᑦᓯᔨᐅᖃᑎᒌᑦᑐᓄᑦ ᑎᒥᐅᔪᓄᑦ ᐊᓯᖏᓐᓄᓪᓗ 
ᑭᒡᒐᖅᑐᖅᑎᐅᓚᐅᖅᑐᓄᑦ. ᓱᓕᔪᖅᓴᖅᑐᖓ ᑖᓐᓇ 
ᑲᑎᒪᕐᔪᐊᕐᓂᐅᓚᐅᖅᑐᖅ 
ᓴᓐᖏᓕᖅᐹᓪᓕᐅᕈᑕᐅᓯᒪᒻᒪᑦ ᑐᓐᖓᕕᖏᓐᓂᒃ 
ᐆᒪᔪᓕᕆᓂᕐᒧᑦ ᐊᐅᓚᑦᓯᔨᐅᖃᑎᒌᓐᓂᕐᒧᑦ 
ᐱᓕᕆᐊᒥᒃ ᓄᓇᕗᒻᒥ. 
  

ᐃᓚᖓᑦ ᖃᓄᐃᓕᒍᑕᐅᓯᒪᔪᖅ 
ᑲᑎᒪᕐᔪᐊᓚᐅᖅᑎᓪᓗᒋᑦ ᓴᖅᑭᖅᑕᐅᔪᖃᕐᓗᓂ 
ᖃᑦᓰᓐᓇᐅᓗᑎᒃ, ᑐᕌᒐᖃᕐᓗᑎᒃ 
ᐊᐅᓚᑦᓯᔨᐅᖃᑎᒌᓃᖔᖅᑐᓂᒃ ᑲᑎᒪᔨᕋᓛᓂᒃ. 
ᓯᕗᓪᓕᖅᐹᒥ ᐱᔭᑦᓴᕆᓂᐊᖅᑕᖓᑦ ᑲᑎᒪᔨᕋᓛᑦ 
ᑲᒪᒋᔭᖃᕐᓗᑎᒃ ᐊᒥᓱᓂᒃ ᐃᓱᒫᓘᑕᐅᓯᒪᔪᓂᒃ 
ᓴᖅᑭᖅᑕᐅᓚᐅᖅᑐᓂᒃ ᑲᑎᒪᕐᔪᐊᖅᑐᓂ 
ᐱᓕᕆᐊᖃᖅᐸᓪᓕᐊᓕᕐᓗᑎᒃ ᖃᐅᔨᒐᓱᐊᖃᑦᑕᓂᕐᒧᑦ 
ᖃᓄᖅ ᐋᖅᑭᑦᑕᐅᒍᓐᓇᕐᒪᖔᑕ. 
  

ᐅᖃᔪᒐᒪ ᐱᓇᓱᐊᕈᓯᖅ ᐱᒋᐊᓕᕋᑖᖅᑎᓪᓗᒍ, 
ᐱᓕᕆᕕᒐ ᓴᖅᑭᖅᓯᓯᒪᓕᖅᑐᑦ ᐃᓐᓇᒻᒪᕇᑦ 
ᑲᑎᒪᔨᕋᓛᖏᓐᓂᒃ ᑲᑎᒋᐅᓛᖅᑐᑎᒃ ᑕᖅᑭᐅᓛᖅᑐᒥ. 
ᐊᒥᓱᑦ ᐃᓱᒫᓘᑎᐅᓂᕋᖅᑕᐅᓯᒪᔪᑦ ᑲᑎᒪᕐᔪᐊᖅᑐᓂ 
ᓴᖅᑭᖅᑕᐅᓛᖅᑐᑦ ᓯᕗᓪᓕᖅᐹᒥᒃ ᐃᓐᓇᒻᒪᕇᑦ 
ᑲᑎᒪᔨᕋᓛᓄᑦ ᐅᖃᐅᔾᔭᐅᒋᐊᓛᕋᑦᑕ 
ᖃᓄᐃᓕᒋᐊᕈᑎᒋᓂᐊᖅᑕᑎᓐᓂᒃ 
ᐋᖅᑭᑦᓱᐃᒐᓱᐊᕐᓂᕐᒧᑦ. 
  

ᐃᖅᑲᓇᐃᔭᖅᑎᒃᑲ 
ᑐᓴᕆᐊᕐᕕᖃᖅᐸᓪᓕᐊᒃᑲᓐᓂᓛᓕᕐᒥᔪᑦ 
ᑕᖅᑭᐅᓛᖅᑐᒥ ᓯᑯᓰᓚᕐᒥᐅᑦ ᓄᓇᓕᖏᓐᓂ 
ᐅᖃᐅᓯᖃᕆᐊᖅᑐᕐᓗᑎᒃ ᐸᕐᓇᑕᐅᓯᒪᔪᓂᒃ 
ᓇᓄᓕᕆᓂᕐᒧᑦ ᖃᐅᔨᓴᕈᑎᐅᓛᖅᑐᓂᒃ ᑕᑉᐹᓂ 
ᓇᓄᖏᓐᓂᒃ. ᑎᑎᕋᖅᓯᕙᓪᓕᐊᒻᒥᔪᒍᑦ 
ᑐᑦᑐᓕᕆᓂᕐᒧᑦ ᖃᓄᖅᑑᕈᑎᓂᒃ ᓄᓇᕗᒻᒧᑦ. 
ᑎᑎᕋᖅᑕᐅᓯᒪᓂᖏᑦ ᐊᖏᖅᑕᐅᓯᒪᓕᖅᑲᑕ 
ᒐᕙᒪᒃᑯᓐᓂ ᐊᕕᑦᑐᖅᓯᒪᓂᐅᔪᓄᑦ 
ᑐᓴᕆᐊᕐᕕᐅᒍᑎᐅᓛᕐᒥᔪᖅ. 
  

ᐊᕙᑎᓕᕆᔨᒃᑯᑦ ᓱᓕ ᐊᑦᓱᕉᑎᖃᕈᒪᑦᓯᐊᖅᑐᑦ 
ᐱᓕᕆᖃᑎᒌᓐᓂᕐᒥᒃ ᐊᑕᖏᖅᑐᒋᑦ 
ᐊᐅᓚᑦᓯᔨᐅᖃᑎᒥᓄᑦ ᓇᓗᓇᐃᖅᓯᑕᐅᓯᒪᖁᓪᓗᒍ 
ᐆᒪᔪᓕᕆᓂᕐᒧᑦ ᐊᐅᓚᑦᓯᓇᓱᐊᕐᓂᖅ 
ᐊᑑᑎᖃᖃᑦᑕᖁᓪᓗᒍ ᓴᓐᖏᓂᖏᓐᓂᒃ ᑕᒪᒃᑮᑦ 
ᖃᐅᔨᓴᖅᑐᓕᕆᓂᒃᑯᑦ ᐃᓄᐃᓪᓗ 
ᖃᐅᔨᒪᔭᑐᖃᖏᓐᓂᒃ. ᖁᔭᓐᓇᒦᒃ, ᐅᖃᖅᑏ. 
  

>>ᐸᑦᑕᑐᖅᑐᑦ 

ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒥᓂᔅᑕᐃᑦ 
ᐅᖃᐅᓯᖏᑦ. ᐱᑕᖃᕈᓐᓃᖅᐸᑦ, ᑲᑎᒪᔾᔪᑎᒃᓴᑦᑎᓐᓄᑦ 
3. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᐅᑕᖅᑭᑲᐃᓐᓇᕆᑦᓯ. ᒪᓕᒐᓕᐅᖅᑎ ᐊᑯᓪᓕᕐᒧᑦ, ᒥᔅᑕ 
ᓂᓐᖓᖅ. 
 
ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 
ᒪᓕᒐᓕᐅᖅᑎᐅᑉ ᐅᖃᐅᓯᖓ 088 - 3(1): 

ᓇᐅᔮᓐᓂᑦ ᐋᓐᓂᐊᕐᕕᔅᓴᖓ (ᓂᓐᖓᖅ) 
 
ᓂᓐᖓᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᒪ 
ᓇᖏᖅᓯᕗᖓ ᑕᒪᒃᑯᐊ ᐋᓐᓂᐊᖅᑕᐃᓕᓂᕐᒧᑦ 
ᐊᒻᒪᓗ ᓴᓇᔩᑦ ᓄᓇᓕᖕᓂ ᐋᓐᓂᐊᖅᑕᐃᓕᓂᕐᒧᑦ 
ᒧᓇᖅᖠᐅᓂᕋᖅᑕᕗᑦ ᓇᔭᓐᖑᐊᖑᓂᕋᖅᑕᐅᔪᑦ.  
 
ᑕᒪᒃᑯᐊᑦᑕᐅᖅ ᐋᓐᓂᐊᖅᑕᐃᓕᓂᐅᑉ ᒥᒃᓵᓄᑦ 
ᐅᖃᓪᓚᓕᕌᖓᑉᑕ ᐃᓱᒪᒋᔭᕆᐊᖃᕋᑉᑎᒍ, 
ᐅᖃᖅᑎᑦᑎᔩ, ᑕᖃᓗᐊᖁᓇᒋᑦ ᐊᒻᒪᓗ 
ᓴᓇᕝᕕᖃᑦᑎᐊᖁᓪᓗᒋᑦ ᓄᑖᕐᓂᒃ ᓄᓇᒥᓂ. 
ᐊᒥᓱᓂᒃ ᓴᓇᔭᖃᖃᑦᑕᕐᒪᑕ, ᖃᓪᓗᓐᓈᑐᑦ 
Monitoring, ᑕᒪᓐᓇ ᐱᓕᕆᐊᕆᕚ ᖃᐅᔨᓴᐃᓂᖅ.  
 
ᐊᒻᒪᓗ ᑕᒪᓐᓇ prevention ᐋᓐᓂᐊᖅᑕᐃᓕᓂᕐᒧᑦ 
ᐅᖃᐅᓯᖅ ᐊᑐᖃᑦᑕᖅᑕᖓᑦ ᐊᒻᒪᓗ ᖃᓪᓗᓈᑎᑐᑦ 
ᑕᐃᔭᐅᔪᖅ treatment ᑕᒪᓐᓇᑦᑕᐅᖅ ᓄᓇᓕᓐᓂᑦ 
ᑲᒪᒋᖃᑦᑕᖅᑕᖓ ᐊᒻᒪᓗ ᐃᓕᓐᓂᐊᖅᑎᒃᑎᕙᒃᖢᑎᒃ 
ᓴᓇᔨᖁᑎᒥᓂᒃ ᓄᑖᕐᓂᒃ. ᐊᒻᒪᓗᑦᑕᐅᖅ 
ᑕᒪᒃᑯᓂᓐᖓ ᑎᑎᖅᑲᑎᒍᐃᓐᓇᖅ ᐊᐅᓚᓕᕋᑉᑕ 
ᑕᒪᒃᑯᐊ ᑎᑎᖅᑲᑦ ᑲᒪᒋᔭᕆᐊᖃᖅᖢᓂᒋᑦ.  
 
ᑕᐃᒪᓕ ᑕᒪᓐᓇ ᓄᑖᕐᓂᒃ, ᐅᖃᖅᑎᑦᑎᔩ, 
ᐋᓐᓂᐊᕕᖃᕐᓂᖅ ᓄᓇᓕᓐᓂᑦ ᒥᑭᔪᓂᑦ 
ᐱᓗᐊᖅᑐᒥᒃ ᓄᓇᕗᖃᓕᕋᓗᐊᖅᖢᑕ ᓱᓕ ᓄᓇᓖᑦ 
ᒥᑭᓂᖅᓴᐃᑦ ᐊᒻᒪᓗ ᓄᓇᓖᑦ ᐊᖏᓂᖅᓴᐃᑦ 
ᐅᖓᓯᖕᓂᖓ ᓱᕐᕋᓯᓐᖏᒻᒪᑦ.  
 
ᐅᖃᖅᑎᑦᑎᔩ, ᐅᖃᓘᑎᒃᑯᓪᓗ 
ᐊᔪᕐᓇᕈᓐᓃᖅᑑᒐᓗᐊᖅ ᐅᖃᓪᓚᖕᓂᖅ, ᓱᑲᔪᒃᑯᓪᓗ 
ᐊᔪᕐᓇᕈᓐᓃᖅᑐᒐᓗᐊᖅ, ᖃᕆᑕᐅᔭᒃᑯᓪᓗ 
ᐊᔪᕐᓇᕈᓐᓃᖅᑑᒑᓗᐊᖅ, ᓱᓕ ᑕᒪᒃᑯᐊ ᐃᒪᓐᓇ 
ᑕᑯᓪᓚᑦᑖᕐᓗᒋᑦ  

ᐅᑉᓗᒥ ᐃᓅᒑᑦᑕ ᐊᓯᓐᖑᕈᓐᓇᓐᖏᒻᒪᑦ 
ᐊᑐᕆᐊᖃᕐᒪᑕ. 
 
ᑕᐃᒪ ᐊᐱᖅᓱᕐᓇᖅᓯᑉᐸᑦ ᐃᓚᓐᓇᕋ ᒥᓂᔅᑕ ᑕᒑᖅ 
ᑰᓕ ᐊᐱᕆᓂᐊᖅᐸᕋ ᓇᓃᓕᕋᓗᐊᕐᒪᖔᑦ ᓇᐅᔮᓂᑦ 
ᑕᐃᓐᓇ ᐸᕐᓇᒃᑕᐅᓂᖓ ᐋᓐᓂᐊᕐᕕᒃᓴᖅ. ᖁᔭᓐᓇᒦᒃ, 
ᐅᖃᖅᑎᑦᑎᔩ.  
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ ᐅᖃᐅᓯᖏᑦ. 
ᒪᓕᒐᓕᐅᖅᑎ ᓇᓄᓕᖕᒧᑦ, ᒥᔅᑕ ᓂᖏᐅᖓᓐ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 089 - 3(1): 

Hᐋᑭᖅᑐᑦ ᓵᓚᔅᓴᕋᓱᐊᖅᖢᑎᑦ ᓴᓪᓕᕐᒥᑦ 
(ᓂᖏᐅᖓᓐ) 

ᓂᖏᐅᖓᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓛᖅ 
ᓇᖏᖅᓯᒍᒪᕋᑖᕋᒪ ᓴᓪᓕᕐᒥᐅᑕᐅᖃᑎᒃᑲᓐᓂᒃ 
ᑐᓱᒐᓗᐊᖅᖢᖓᓗ ᐅᐱᒍᓱᒃᖢᖓᓗ ᑕᐃᒪᐃᑦᑑᒻᒪᑦ.  
 
ᑎᑭᑕᐅᓯᒪᔪᐊᐱᐅᒻᒪᑕ ᑕᐃᒃᑯᐊ ᔫᓯᕝ ᓇᑕᖅᑯᑦ 
Memorial Senior Men’s Hockey 
Tournament-ᖃᕐᒪᑕ ᐊᒻᒪᓗ ᐱᖓᓲᓪᓗᑎᒡᒎᖅ 
ᓴᓪᓕᕐᒥᐅᑕᐃᑦ Teams-ᖑᓪᓗᑎᒃ, ᑎᑭᑕᐅᓯᒪᓪᓗᑎᒃ 
ᑲᖏᖅᖠᓂᕐᒥᐅᓄᑦ, ᑲᖏᖅᓱᔾᔪᐊᕐᒥᐅᓄᑦ, ᓇᐅᔮᑦ, 
ᑎᑭᕋᕐᔪᐊᖅ, ᐊᒻᒪ ᐊᕐᕕᐊᑦ ᑲᑎᖦᖢᑎᑦ ᑖᒃᑯᐊ, 
ᕼᐋᑭᖅᑎᖃᕆᓪᓗᑎᒃ ᐊᒻᒪ ᑭᓐᖓᕐᓂᑦ. 
ᐅᖃᖅᑎᑦᑎᔩ, ᐅᐱᓐᓇᕐᒪᓂᓛᒃ 
ᓇᓗᓇᐃᖅᓯᒃᑲᓐᓂᕈᑎᐅᒻᒥᖕᒪᑦ ᑖᓐᓇ 
ᓄᓇᕗᑦᒥᑐᐃᓐᓇᐅᓐᖏᑦᑐᑦ ᑕᐃᒫᒃ ᐱᓐᖑᐊᕐᓂᖅ 
ᐱᓪᓚᕆᒋᔭᐅᖃᑦᑕᕐᒪᑦ. 
 
ᑕᒪᓐᓇ ᐱᔾᔪᑎᒋᓪᓗᒍ ᐅᐸᓗᖓᐃᔭᓚᐅᖅᑐᑦ 
ᑕᐃᒃᑯᐊ ᓴᓪᓕᕐᒥᐅᑕᐅᖃᑎᒃᑲ 
ᐃᖅᑲᓇᐃᔭᖅᑎᖏᓪᓗ ᑕᒪᕐᒥᒃ ᐅᐱᒋᑦᑎᐊᖅᐸᒃᑲ 
ᑕᐃᒫᒃ ᑎᑭᑕᐅᓯᒪᔪᐊᐱᐅᒻᒪᑕ. ᖁᕕᐊᓱᒃᖢᑎᓪᓗ 
ᑎᑭᑕᐅᓯᒪᒋᐊᖅ ᓇᓗᓐᖏᑦᑎᐊᕋᒪ, 
ᐅᐱᓐᓇᖅᑐᓂᓚᐅᕐᒪᑦ, ᑕᐃᒪᑐᖅ  

ᖃᓄᐃᓐᖏᑦᑎᐊᓐᓇᓪᓚᑖᓪᓚᕆᑦᑐᒦᓐᓂᐊᖅᐳᐃᑦ 
ᑖᒃᑯᐊ ᓴᓪᓕᕐᒦᐅᑕᖃᑎᒋᔭᒃᑲ ᑎᑭᓯᒪᔪᓪᓗ. 
 
ᐊᒻᒪᓗ ᐱᓗᐊᖅᑐᒥᒃ ᐅᔾᔨᕆᖁᓪᓗᓯ ᐆᒥᖓ ᐊᑐᕋᒪ 
ᐅᓪᓛᖅ ᐹᓪ ᐅᑲᓕᐅᑉ ᐊᑐᖅᑐᐊᖅᑎᒍᓐᓇᖅᑲᐅᒻᒫᖓ 
ᖁᔭᓕᑦᑎᐊᖅᑐᖓ ᒫᓐᓇ ᒪᑭᔾᔫᒥᓯᒪᓕᕐᒥᒐᑦᑕ. 
ᖁᔭᓐᓇᒦᒃ, ᐅᖃᖅᑏ. 
 
>>ᐃᓪᓚᖅᑐᑦ 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᒪᓕᒐᓕᐅᖅᑎ ᖁᑦᑎᒃᑐᒧᑦ, ᒥᔅᑕ ᐃᐊᓕᐊᑦ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 090 - 3(1): 

ᐃᑉᐱᐊᕐᔪᒻᒥᑦ ᓄᓇᐃᑦ ᐊᑐᖅᑕᐅᓂᑯᑦ 
ᓴᓇᔭᐅᓂᖏᑦ (ᐃᐊᓕᐊᑦ) 

 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᓂᑯᕕᑉᐳᖓ ᖃᐃᖁᓪᓗᓯ ᒪᓕᒐᓕᐅᖅᑎᐅᖃᑎᕗᓪᓗ 
ᓴᖅᑭᑎᑦᑎᓕᖅᐸᑕ ᐃᑉᐱᐊᕐᔪᒻᒥ ᓄᓇᓐᖑᐊᒥᒃ 
ᖃᕆᓴᐅᔭᒃᑯᑦ ᓇᒡᒐᔾᔭᐅᒥ, ᒫᑦᓯ 30, 2009, 
10:00-ᒥᒃ 12:00-ᒧᑦ ᓄᓇᑦᑕ ᓯᓚᑦᑐᖅᓴᕐᕕᖓᓂ.  
 
ᐅᖃᖅᑏ, ᐃᑉᐱᐊᕐᔪᒻᒥ ᖃᕆᓴᐅᔭᒃᑯᑦ 
ᓄᓇᓐᖑᐊᖑᔪᖅ ᑲᑐᔾᔭᐅᑕᐃᖅᓯᒪᔪᖅ ᐃᓄᐃᑦ 
ᐱᖅᑯᓯᓕᕆᔨᒃᑯᓐᓂᑦ, ᓄᓇᕗᑦ ᐅᕕᒃᑲᐅᔪᑦ, ᐊᒻᒪᓗ 
ᓄᓇᕗᑦ ᓴᓚᑦᑐᖅᓴᕐᕕᒃ, ᐊᒻᒪᓗ ᓄᓇᒧᑦ ᑕᐅᓇᓂ 
ᓯᓚᑦᑐᖅᓴᕐᕕᒻᒥ ᑳᓪᑕᓐᒥ (Carleton).  
 
ᑖᒃᑯᐊ ᓄᓇᓐᖑᐊᓕᐅᖅᓯᒪᔪᑦ ᐊᑎᖏᓂᓪᓗ ᐊᒻᒪᓗ 
ᑕᒪᒃᑯᐊ ᒪᓕᒍᓐᓇᖃᑦᑕᓂᐊᖅᑐᑦ ᕿᒧᔅᓯᔾᔪᐊᖅᑐᓂᑦ 
ᐃᒡᓗᓕᒻᒥᒃ ᐃᒃᐱᐊᕐᔪᒻᒧᑦ. ᐊᒻᒪᓗ ᐊᔾᔨᒌᓐᖏᑦᑐᓂᒃ 
ᑕᕐᕆᔭᒐᔅᓴᐅᔪᓂᒃ ᐊᒻᒪᓗ ᐃᓕᒃᑲᓐᓂᕐᓗᑎᒃ 
ᐃᑉᐱᐊᕐᔪᒻᒥ ᖃᓄᐃᓕᐅᖅᑕᐅᕙᑦᑐᓂᒃ.  

ᐅᖃᖅᑏ, ᑖᓐᓇ ᑲᑐᔾᔭᐅᓯᒪᑦᑎᐊᕐᒪᑦ 
ᖃᕆᓴᐅᔭᓕᕆᓂᒃᑯᑦ ᐊᑐᖅᑐᑎᒃ 
ᓄᓇᓐᖑᐊᓕᐅᖅᑐᑎᒃ ᐊᒻᒪᓗ ᐃᓕᖅᑯᓯᑦᑎᒍᑦ 
ᐅᓂᒃᑳᖅᓯᒪᔪᒥᒃ ᐱᖃᓯᐅᑎᓪᓗᒋᑦ ᖃᐅᔨᒪᔭᐅᔪᑦ 
ᓯᓚᑐᓂᖏᓐᓂᒃ ᓂᐱᖏᓪᓗ ᐃᓐᓇᖁᑎᒋᔭᕗᑦ.  
 
ᐅᖃᖅᑏ, ᑖᓐᓇ ᐊᕐᕌᒍᑦ ᑕᓪᓕᒪᑦ ᐊᓂᒍᓕᖅᑐᖅ 
ᐱᒋᐊᓚᐅᖅᓯᒪᔪᖅ ᑕᕝᕙᖓᑦ ᐃᑉᐱᐊᕐᔪᒻᒥ ᓄᓇᕗᑦ 
ᐅᕕᒃᑲᐅᔪᑦ ᐊᒻᒪᓗ ᓄᓇᕗᒻᒥ ᓯᓚᑦᑐᖅᓴᕐᕕᒃ, 
ᐃᖅᑲᓇᐃᔭᖃᑦᑕᖅᑕᐅᓯᒪᔪᖅ ᐅᕕᒃᑲᐅᔪᓄᑦ 
ᐃᓕᕝᕕᐅᒻᒪᕆᑉᐸᑦᑐᓂᓗ ᖃᕆᓴᐅᔭᒃᑯᑦ 
ᑐᑭᓯᒋᐊᕐᕕᐅᒍᓐᓇᓂᐊᖅᑐᓂᑦ ᖃᐅᔨᒪᔪᓂᑦ.  
 
ᐅᖃᖅᑏ, ᑕᒪᒃᑯᐊ ᓂᐱᓕᐅᕆᐊᖃᓕᕋᑦᑎᒍ 
ᐊᔾᔨᓕᐅᕐᓗᒍ ᐃᓐᓇᕆᔭᕗᑦ ᓄᓇᑦᑎᓐᓂᑦ 
ᓄᓇᕗᒻᒥᓗ ᐅᑕᖅᑭᑐᐃᓐᓇᕆᐊᖃᕈᓐᓃᕋᑦᑕ.  
 
ᐅᖃᖅᑏ, ᑖᒃᑯᐊ ᐃᑉᐱᐊᕐᔪᒻᒥᐅᑕᐅᔪᑦ 
ᓴᖅᑭᔮᖅᑎᑦᑎᔪᑦ  ᖃᓄᖅ ᐱᔪᓐᓇᕐᒪᖔᑕ 
ᓄᓇᓕᐅᔪᑦ. ᑕᐃᒪᓗ ᐃᓇᑉᐸᒃᑲ ᓄᓇᓕᐅᔪᑦ 
ᓄᓇᕗᒻᒥᐅᑕᐅᔪᑦ ᑕᐃᒪᐃᑦᑐᓂᒃ 
ᐃᑉᐱᐊᕐᔪᒻᒥᐅᑕᑎᑐᑦ ᐱᐅᖅᓱᐊᕈᓐᓇᖁᓪᓗᒋᑦ 
ᐃᓄᐃᑦ ᐅᖃᐅᓯᖏᓐᓂᒃ, ᐃᓕᖅᑯᓯᖏᓐᓂᒃ, ᐊᒻᒪᓗ 
ᑕᒪᒃᑯᓂᖓ ᕿᓚᓈᖅᐳᖓ ᑕᑯᒃᑲᓐᓂᖃᑦᑕᕆᐊᔅᓴᖅ 
ᓄᓇᕗᒻᒥ ᓄᓇᖁᑎᒋᔭᑦᑎᓐᓂ. 
 
ᐊᒻᒪᓗ, ᐅᖃᖅᑏ, ᑕᑯᔪᒪᓛᖅᐸᔅᓯ ᑕᑉᐱᑲᓂ 
ᐃᑉᐱᐊᕐᔪᒻᒥ ᓄᓇᓐᖑᐊᓕᐅᕐᓂᕐᒧᑦ ᖃᕆᓴᐅᔭᒃᑯᑦ 
ᑐᑭᓯᒋᐊᕐᕕᖓᓂ ᓇᒡᒐᔾᔭᐅᒥ. ᖁᔭᓐᓇᒦᒃ, ᐅᖃᖅᑏ.  
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᒪᓕᒐᓕᐅᖅᑎ ᐊᒥᑦᑐᕐᒧᑦ, ᒥᔅᑕ ᑕᐹᖅᔪᒃ. 

ᒪᓕᒐᓕᐅᖅᑎᐅᑉ ᐅᖃᐅᓯᖓ 091 - 3(1): 
ᐸᖓᒡᒍᔾᔨᓂᖅ 2009-ᒥ ᐱᒋᐊᕐᓂᐊᕐᓂᖓ 
(ᑕᐹᖅᔪᒃ) 

ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, 
ᐅᖃᖅᑎᑦᑎᔩ, ᐊᓐᓄᕌᖃᑏᒃ. ᒫᓐᓇ ᐊᕐᕌᒍᑕᒫᑦ 
ᑕᐃᒪ ᓱᒃᑲᓴᐅᔾᔪᐊᖅᑐᖃᖃᑦᑕᕐᒪᑦ ᐸᖓᒡᒍᔾᔨᓂᕐᒥᑦ 
ᑕᐃᔭᐅᓪᓗᓂ ᑕᑉᐹᓐᖓᑦ ᕿᑭᖅᑖᓘᑉ 
ᐊᒡᒍᐊᓃᖔᖅᓯᒪᕈᔪᒃᖢᓂ. ᑖᒃᑯᐊ ᐃᑉᐱᐊᕐᔪᖕᒥᓗ 
ᒥᑦᑎᒪᑕᓕᒧᑦ ᐸᖓᒡᒍᔾᔨᓇᓱᓛᖅᑐᐊᓘᓕᕐᒪᑕ 
ᐊᐃᐳᕈ 20-ᖑᓕᖅᐸᒡᒎᖅ. 
 
ᐅᑯᐊ ᑭᒡᒐᖅᑐᖅᑕᒃᑲ ᐃᒡᓗᓕᖕᒥᓗ ᓴᓂᕋᔭᖕᒥᓗ 
ᑕᐃᕌᕐᔪᓚᐅᕐᓂᐊᕋᒃᑭᑦ ᐃᓚᐅᓛᕐᒪᑕ: ᔭᐃᐱᑎ 
ᐸᓪᓗᖅ, ᔪᐊᓇᓯ ᓴᖅᐱᓇ, ᓴᒧᐃᓕ ᐊᒫᖅ, ᓴᐃᒪᓐ 
ᖃᒪᓂᖅ, ᑯᕆᔅᑕᕗ ᐱᐅᒑᑦᑐᒃ, ᔫᓇ ᖃᐅᓐᓇᖅ, 
ᐱᑦᑎᐅᓛᖅ ᐊᑕᒍᑦᑖᓗᑯᑦᑐᒃ, ᐊᒻᒪ ᑖᓐᓇ 
ᓴᓂᕋᔭᖕᒥᐅᑕᑐᐊᖑᓂᐊᖅᖢᓂ ᖃᓐᖑᐊᓗᒃ. 
ᖃᓐᖑᐊᓗᒃ, ᓯᐊᑯᓘᓚᐅᖅᑑᑉ ᐃᕐᓂᖓ, ᑖᓐᓇ 
ᐊᕐᕌᒍᑕᒫᑦᑎᐊᖅ ᐃᓚᐅᖏᓐᓇᖅᐸᒃᑐᖅ, 11-
ᒋᔭᐅᓕᕐᓂᐊᕐᒪᑦ ᑖᓐᓇ ᐊᕐᕌᒍᑕᒫᖅᓯᐅᑎᖓ 
ᑖᒃᑯᓇᓂ ᓱᒃᑲᓴᐅᔾᔪᐊᖅᑎᓪᓗᒋᑦ ᕿᒧᐊᓚᓂᕐᒥᑦ.  
 
ᑖᒃᑯᐊ ᓇᐅᔮᓃᓐᖔᖅᑐᓪᓗ, ᒥᑦᑎᒪᑕᓕᖕᒥᓪᓗ, 
ᑲᖏᖅᖢᒑᐱᖕᒥᓪᓗ, ᓴᓂᕋᔭᖕᒥᓪᓗ, ᐃᒡᓗᓕᖕᒥᓪᓗ, 
ᐃᑉᐱᐊᕐᔪᖕᒥᓗ ᐱᓕᕆᕐᔪᐊᖃᑦᑕᕐᒪᑕ. ᑖᒃᑯᓄᖓ 
ᑕᐃᒪ ᑭᒡᒐᖅᑐᖅᑐᑦ ᓄᓇᖏᑦ ᑕᐃᓵᖅᑕᓐᓂᑦ  
ᑭᒡᒐᖅᑐᖃᑎᒃᑲ ᑕᕝᕙᓂ ᒪᓕᒐᓕᐅᕐᕕᐅᑉ ᐃᓗᐊᓂ 
ᐅᖃᐅᑎᔪᒪᕙᒃᑲ ᐃᒡᓗᓕᖕᒥᐅᓪᓗ ᓴᓂᕋᔭᖕᒥᐅᓪᓗ 
ᐃᓚᐅᓕᒑᖕᒪᑕ ᐅᔾᔨᖅᓱᖅᑎᐊᕆᑦᑎ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᒪᓕᒐᓕᐅᖅᑎ ᑲᖏᖅᖠᓂᐅᑉ ᓂᒋᐊᓄᑦ 
ᑎᑭᕋᕐᔪᐊᕐᒧᓪᓗ, ᒥᔅᑕ ᑯᓱᒐᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 092 - 3(1): 

ᓇᓪᓕᐅᓐᓂᖅᓯᐅᕐᓂᖓ ᐸᓂᖓ 15-ᓂᒃ 
ᐅᑭᐅᑖᕐᓂᖓᓂᑦ (ᑯᓱᒐᖅ) 

 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ, 
ᐅᖃᖅᑎᑦᓯᔩ. ᐅᑉᓗᒥ ᒪᑭᑦᑎᐊᕈᓘᔭᕐᓇᖅᐸᓵᖅᖢᓂ 
ᒫᓐᑐᕆᐅ ᐃᑉᐸᒃᓴᖅ ᓵᓚᒃᓴᖅᑐᐊᓘᓚᐅᕐᒥᖕᒪᑕ 
ᐋᓯᑦ. ᐃᒻᒪᖃ ᐅᑲᓕᐅᑉ ᖁᖓᓯᕈᐊᖓ ᓇᒡᒐᔾᔭᐅᒥᑦ 
ᐊᑐᖅᑐᐊᕈᒪᔪᒫᖅᑕᒃᓴᕆᓕᖅᐸᕋ. 
 
ᑕᐃᒃᑯᐊ ᒥᔅᑕ ᓂᖏᐅᖓᓐ ᐅᖃᐅᓯᕆᖅᑲᐅᔭᖏᑦ 
ᐃᑲᔪᖅᑐᑎᐊᖅᖢᒋᑦ ᑐᓱᓐᓇᐅᒐᓗᐊᓂᒃᑯᐊ 

ᕿᑎᒋᐊᖅᑐᖅᓯᒪᔪᑦ ᑕᐃᑲᓂ ᓴᓪᓕᓂᑦ. 
ᑭᒡᒐᖅᑐᖅᑕᑯᓗᒃᑲ ᑲᖏᖅᖠᓂᕐᒥᐅᑦ 
ᑎᑭᕋᕐᔪᐊᒥᐅᓪᓗ ᑕᐃᑯᖓ ᓴᓪᓕᓅᓐᖓᐅᓯᒪᖕᒪᑕ 
ᐃᑲᔪᖅᑐᖅᐸᒃᑲ ᕿᑎᑦᓯᐊᕐᓂᐊᖅᐳᓯ. 
ᓵᓚᒃᓴᕈᓐᓇᕈᔅᓯᓗ ᓵᓚᒃᓴᕐᓂᐊᖅᐳᓯ 
ᓇᓗᓇᖏᓗᐊᖏᖦᖢᓂ. ᖁᕕᐊᓱᖁᑐᐃᓐᓇᐸᒃᑲ 
ᑕᐃᑲᓂ ᑐᓐᖓᓱᒃᑎᑕᐅᕕᒡᔪᐊᓂᐊᕐᒥᔪᑦ ᓴᓪᓕᓂᑦ 
ᖃᐅᔨᒪᔭᒃᑲ ᑐᓐᖓᓇᕕᒡᔪᐊᓲᖑᖕᒪᑕ ᑕᐃᑯᖓ 
ᑎᑭᖦᖢᓂ ᓴᓪᓕᒧᑦ. 
 
ᐅᓪᓗᒥ ᐅᖃᐅᓯᕆᒍᒪᓗᐊᖅᑲᐅᔭᕋ ᓄᑕᕋᓛᕋᐃᓐᓇ 
ᓇᓪᓕᐅᑎᓂᐊᕐᒪᑦ ᐊᖃᒍ, 15-ᓂᑦ 
ᐅᑭᐅᖅᑖᕐᓂᐊᕐᓕᕐᒪᑦ. 
ᓇᓪᓕᐅᓐᓂᖅᓯᐅᑦᑎᐊᖁᑐᐃᓐᓇᖅᖢᒍ ᐅᒡᒍᐊᖅᐳᖓ 
ᑕᐃᑲᓃᑦᑐᓐᓇᓐᖏᓐᓇᒪ. Happy Birthday, my 
baby, ᑎᐊᕆ, ᐊᒻᒪ ᓇᓪᓕᐅᑎᖃᑎᒋᔭᖏᑦᑕᐅᖅ 
ᑕᐃᒃᑯᐊ ᐋᓐᑐᕆᐊ ᑕᖅᑐ ᐊᒻᒪ ᓇᔭᒐ 
ᐊᖏᔪᒃᖠᖅᐹᕗᑦ ᒫᓂᑲ ᓇᓪᓕᐅᑎᓂᐊᕐᒪᑦ ᐊᖃᒍ 
ᓇᓪᓕᐅᓐᓂᖅᓯᐅᑦᑎᐊᖁᑐᐃᓐᓇᖅᖢᒋᑦ ᓇᒡᓕᒋᕙᒃᑲ 
ᑕᒪᕐᒥᒃ. ᖁᔭᓐᓇᒦᒃ, ᐅᖃᖅᑎᑦᓯᔩ, 
ᓂᓪᓕᖅᑎᑦᑐᓐᓇᕋᕕᓐᖓ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᒪᓕᒐᓕᐅᖅᑎ ᐃᖃᓗᐃᑦ ᐱᖓᓐᓇᖓᓄᑦ, ᒥᔅᑕ 
ᐅᑲᓕᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 093 - 3(1): 

ᓇᑦᑎᓕᕆᓂᖅ (ᐅᑲᓕᖅ) 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᖁᔭᓐᓇᒦᖅᑲᕋᓗ ᑖᓐᓇ ᓴᐃᒻᒪᑎᑯᓘᔮᖅᑐᒥᑦ 
ᐊᑐᕐᖓᑦ ᓴᓂᓕᒐ. ᐃᒫᑦᑕᐅᖅ 
ᐱᕖᓱᐊᑲᐃᓐᓇᖅᑐᐊᓘᓚᐅᕋᑦᑖᓯᑦ ᑭᓯᐊᓂ 
ᐅᒡᒍᕐᓇᒐᓚᓚᐅᖅᑐᖅ, ᐃᒫᒃ 2-0-
ᖑᓂᐊᖅᑑᔮᖅᑎᓪᓗᒍ 
ᖁᕕᐊᓇᑲᐃᓐᓇᓚᐅᖅᑑᒐᓗᐊᖅ ᑭᓯᐊᓂ 
ᓵᓚᖃᓐᖑᐊᑕᖅᓯᓐᓇᕋᑦᑕ 
ᐃᓱᒫᓗᐃᔭᑲᐃᓐᓇᕋᓗᐊᕆᕗᒍᑦ ᐅᓪᓗᒥ. 
 
ᑭᓯᐊᓂᓕ ᖁᔭᓐᓇᒦᕈᒪᔭᕋ ᑖᓐᓇ ᐊᕙᑎᓕᕆᓂᕐᒧᑦ 
ᒥᓂᔅᑕᐅᔪᖅ ᐅᖃᐅᓯᕆᖅᑲᐅᔭᖓ ᑖᓐᓇ  
ᑐᓴᕐᓂᖃᐅᒻᒪᑦ. ᐊᒻᒪᓗ ᐅᖃᐅᔾᔪᑲᓐᓂᖃᒃᑲ ᑖᒃᑯᐊ 
ᒐᕙᒪᒋᔭᕗᑦ  

ᐱᖓᓱᓂᑦ ᐱᓇᓱᐊᕈᓯᖃᕐᓂᐊᕈᑦᑕ ᑖᓐᓇ 
ᐊᑐᑦᑎᐊᓕᕐᓚᕗᑦ, ᐊᑐᓵᕐᓚᕗᑦ.  
 
ᓯᕗᓂᑦᑎᓐᓂ ᑕᐅᕗᖓ ᓂᐅᕐᕈᖃᑦᑕᖅᐸᓚᐅᕋᑦᑕ 
ᓯᕗᓕᖅᑎᐅᓪᓗᑕ. ᑕᐅᕗᖓ ᐅᖃᐅᔾᔪᕆᐊᖅᑐᖅᑐᒋᑦ 
ᖃᓄᖅ ᐃᓅᓯᖃᕐᒪᖔᑦ, ᐊᑐᕐᓂᖓ ᕿᓯᒃ. ᑖᓐᓇ 
ᐅᖃᐅᓯᕆᔭᐅᖃᑦᑕᕐᓗᓂ ᑖᒃᑯᐊ ᒐᕙᒪᑐᑲᒃᑯᑦ 
ᐊᖅᑯᑎᒋᓗᑎᒍᑦ. 
 
ᐊᒻᒪᓗ ᑕᐃᒃᑯᐊ ᐊᑯᑭᑦᑐᕐᒥᐅᑦ ᒐᕙᒪᒋᔭᖏᑦ 
ᐃᑲᔪᖃᑎᒋᖁᑦᑎᐊᑕᒃᑲ, 
ᑕᐅᕗᓐᖓᖃᑎᒋᔪᓐᓇᕈᔅᓯᐅᒃ ᑲᑎᒪᒌᑐᐊᕈᑦᑕ 
ᑕᐅᕗᖓ ᐃᓇᑉᐸᔅᓯ. ᐅᓂᒃᑳᕆᐊᖅᑐᓪᓗᓯ ᑕᒪᓐᓇ 
ᓄᖅᑲᑎᑦᑎᒐᓱᓐᓂᖅ ᐊᑭᕋᖅᑐᕖᓐᖓᕆᐊᖃᕋᑦᑎᒍᑦ 
ᖃᓄᓕᒫᖅ.  
 
ᑖᓐᓇ ᓯᕗᓕᖅᑎᑯᓗᑉᐳᑦ ᐃᓇᑉᐸᕋ ᑕᐅᕗᖓ 
ᐸᕐᓇᖁᓪᓗᒍ ᑲᑎᒪᒌᑐᐊᕈᑦᑕ ᑕᒪᓐᓇ 
ᐅᕙᑦᑎᓐᓄᓕᒫᖅ ᐊᑦᑐᕐᓂᖃᕈᓐᓇᑎᐊᕐᖓᑦ. 
ᐱᓇᓱᐊᕈᓯᓂᑦ ᐱᖓᓱᖃᕐᓂᐊᕈᑦᑕ ᑖᓐᓇ 
ᐊᑐᓵᓕᕐᓚᕗᑦ ᓄᖅᑲᑎᑦᑎᒐᓱᑦᑐᑦ 
ᐅᓂᒃᑳᕐᕕᒋᔭᖅᑐᕐᓗᒋᑦ ᖃᓄᕐᓕ ᐃᑲᔫᑎᒃᑲᓂᕐᓂᑦ 
ᑐᓂᓯᓇᓱᓪᓗᒋᓪᓗ ᑕᐃᒃᑯᐊ ᑕᓪᓕᒪᑯᓗᐃᑦ 
ᓄᓇᓕᕐᔪᐊᑦ ᐃᑲᔪᓐᖑᐊᑕᖅᓯᓐᓇᓚᐅᖅᑐᑦ. 
ᐅᕙᑦᑎᓐᓂ ᑖᒃᑯᐊ ᐅᖃᐅᔾᔪᕆᐊᒃᑲᓐᓂᕆᐊᖅᑐᕐᓗᒋᑦ 
ᐃᑲᔪᖅᑎᒋᓗᑎᒍᑦ ᑕᒪᓐᓇ ᓄᖅᑲᑎᑦᑎᓂᖅ 
ᓄᖅᑲᖅᑎᖔᕋᓱᒋᐊᖅᑐᓚᐅᕐᓚᕗᑦ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᒪᓕᒐᓕᐅᖅᑎ ᖃᒪᓂᑦᑐᐊᒧᑦ, ᒥᔅᑕ ᐊᐅᐸᓗᒃᑐᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 094 - 3(1): 

ᖁᕕᐊᒋᔭᐅᓂᖓ ᔨᐊᓂᕖᕝ ᕿᓪᓗᓛᖅ 
(ᐊᐅᐸᓗᒃᑐᖅ) 

ᐊᐅᐸᓗᒃᑐᖅ: ᒪ’ᓇᐅᔪᑎᑦ, ᐅᖃᖅᑎᑦᑎᔩ. 
ᐅᖃᕈᐊᖅᑐᖓ ᒥᓂᔅᑕ ᑐᑐᒥᑦ ᑖᑉᓱᒥᖓ 
ᓇᓗᓇᐃᑎᑦᑎᓚᐅᕐᒪᑦ ᑖᒻᓇ ᐃᓕᑕᕆᔭᐅᓂᖓ 
ᔨᐊᓂᕖᕝ ᕿᓪᓗᓛᖅ ᑖᑉᓱᒥᖓ ᐱᓕᕆᐊᕆᔭᒥᓂᒃ 
ᐃᓕᑕᖅᓯᔭᐅᑦᑎᐊᓚᐅᕐᒪᑦ. ᓱᓇᐅᕝᕙ ᓗᐊᕋ 
ᐅᓪᓗᕆᐊᖅ ᒎᑦᑎᐊᐃ ᐱᑖᕈᓯᐊᒥᑦ ᑐᓂᓯᓚᐅᕐᒪᑦ. 
ᖁᕕᐊᕼᐅᑦᑐᖓ ᓴᕆᒪᐅᑦᑐᖓ ᖃᒪᓂᑦᑎᐊᕐᒥᐅᑦ 
ᒪᕐᕉᔪᒃ ᑖᒃᑯᐊ ᐃᓕᑕᖅᕼᐃᔭᐅᓯᒪᓕᕐᒪᑕ ᑕᒫᓂ 
ᐱᓇᓱᐊᕈᓯᑦᑎᓐᓂ ᑖᑉᓱᒥᖓ ᓇᓗᓇᐃᖅᓯᔪᒪᑉᓗᖓ 
ᓴᕆᒪᑦᑎᐊᖅᖢᖓ. 

ᑭᓯᐊᓂᑦᑕᐅᖅ ᑲᑎᒪᔨᖃᑎᓐᓄᑦ ᐊᒻᒪᓗ ᐃᓐᓇᕐᓄᑦ 
ᐱᓗᐊᖅᑐᒥᒃ ᐅᖃᐅᕈᐊᖅᖢᖓ ᐃᓅᕼᐅᒃᑐᑦ, 
ᐅᕕᒃᑲᐃᑦ ᑖᒃᑯᐊ ᒪᒃᑯᒃᑐᑦ ᓈᓚᑉᐸᖕᒪᑎᒃ 
ᐅᖃᐅᔾᔭᐅᖃᑦᑕᕋᓗᐊᕋᑉᑕ ᑖᒃᑯᐊ ᓯᓚᑦᑐᓂᕐᒥᓐᖒᖅ 
ᐃᓅᐃᓗᒃᑖᑦᑎᓐᓄᑦ ᐊᒃᑐᖅᑕᐅᓂᐊᕐᒪᑕ 
ᐃᓅᓯᓗᒃᑖᑉᓯᓐᓄᑦ ᐃᓕᓐᓂᐊᕐᓂᐊᕈᑉᑕ. ᐅᖃᖅᐸᖕᒪᑎᒃ 
ᓯᓚᑦᑐᖅᓴᕐᕕᒻᒧᑦ ᐃᓕᓐᓂᐊᕐᕕᖕᒧᑦ ᖁᑦᑎᖕᓂᖅᓴᒧᑦ 
ᐃᓕᓐᓂᐊᖁᔭᐅᑦᑕᖅᖢᑕ. ᖃᒪᓂᑦᑐᐊᖅ ᑕᐃᒪ 
ᐊᒥᕼᐅᓂᒃ ᒫᓐᓇ 2008-09-ᒥᑦ ᐅᑭᐅᖅ ᐊᑐᖅᖢᒋᑦ 
ᐃᓕᓐᓂᐊᖅᑐᑦ ᓯᓚᑦᑐᖅᓴᕐᕕᒻᒥ ᐊᒥᕼᐆᒻᒪᑎᒃ. ᑭᓯᐊᓂ 
ᓄᓇᕗᒻᒥᐅᑕᕐᒥᑦ ᐊᒻᒪᓗ ᒪᓕᒐᓕᐅᖅᑎᓄᑦ ᐅᖃᖅᐳᖓ 
ᒪᒃᑯᒃᑐᑦ ᓈᓚᒃᐸᖕᒪᑎᒃ. ᖁᕕᐊᓱᖃᑎᒋᕙᒃᑲ 
ᓄᓇᕗᒻᒥᐅᑕᐃᑦ ᖁᕕᐊᓱᖃᑎᒋᕙᒃᑭᑦᑕᐅᖅ ᑖᑉᑯᐊ. 
 

ᐊᒻᒪᓗ ᑖᓐᓇ ᓇᓗᓇᐃᖅᑎᕼᐃᒍᐊᓚᐅᖅᑐᖅ 
ᓯᕗᓪᓕᖏᓐᓄᑦ ᒫᑦᓯ 30-ᖑᓕᖅᑎᓪᓗᒍ ᑖᒻᓇ 
ᐱᓕᕆᐊᒋᓂᐊᔭᕋ ᐃᑲᔪᖅᑎᒋᓂᐊᔭᕋ ᓘᓯ ᐃᕗ 
ᐱᒋᐊᕐᓂᐊᕋᒥ ᓇᒡᒐᔾᔭᐅᒥᑦ.  
 

ᐊᒻᒪᓗ ᑖᒻᓇ ᓇᓗᓇᐃᖅᓯᑎᒃᑲᓐᓂᕐᓗᒍ ᑖᑉᑯᐊ 
ᐃᓅᓱᒃᑐᑦ, ᒪᒃᑯᒃᑐᑦ ᓈᓚᒃᐸᖕᒪᑎᒃ ᓇᓗᓇᓐᖏᒻᒪᑦ 
ᐆᒃᑑᑎᒋᓪᓗᒍ ᔨᐊᓂᕖᕝ ᕿᓪᓗᓛᖅ ᐃᓕᑕᕆᔭᐅᓕᕐᒪᑦ. 
ᓴᕆᒪᓱᑦᑎᐊᒥᐊᖅᐳᖓ ᑖᒻᓇ ᐃᓕᑕᕆᔭᐅᑦᑎᐊᕐᒪᑦ 
ᐊᒻᒪᑦᑕᐅᖅ ᓄᓇᕗᒻᒥᐅᑕᓗᒃᑖᑦ 
ᖃᐅᔨᒪᓕᖅᐸᓪᓕᐊᓕᕐᒪᑎ ᐃᓅᕼᐅᒃᑐᑦ ᓯᓚᑦᑐᕐᕕᒃᓴᒧᑦ 
ᖁᑦᑎᓂᖅᓴᒧᑦ ᐃᓕᓐᓂᐊᓕᕐᒪᑎᒃ.  
 

ᑕᐃᓐᓇ ᐅᖃᖅᕼᐃᒪᕼᐅᐊᖅᐳᖓ ᓴᕆᒪᓱᒃᐳᖓ ᐅᑉᓗᒥ 
ᖁᕕᐊᓱᑦᑎᐊᒥᐊᖅᖢᖓᓗ. ᒪ’ᓇᓪᓗᐊᕕᒃ, ᐅᖃᖅᑏ. 
 

>>ᐸᑦᑕᑐᖅᑐᑦ 
 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᒪᓕᒐᓕᐅᖅᑎ ᐸᖕᓂᖅᑑᒧᑦ, ᒥᔅᑕ ᖁᒻᒧᐊᑦᑐᖅ. 
 

ᒪᓕᒐᓕᐅᖅᑎᐅᑉ ᐅᖃᐅᓯᖓ 095 - 3(1): 
ᐸᓐᓂᖅᑑᖅ ᑭᖑᓂᐊᒍᑦ 
ᑐᐊᕕᕐᓇᖅᑐᖃᓚᐅᖅᑎᓪᓗᒋᑦ 
ᐊᐅᔭᐅᓚᐅᖅᑐᒥ (ᖁᒻᒧᐊᑦᑐᖅ) 

 

ᖁᒻᒧᐊᑦᑐᖅ: ᖁᔭᓐᓇᒦᒃ, ᐅᖃᖅᑏ, 
ᒪᓕᒐᓕᐅᖅᑎᐅᖃᑎᒃᑲ. ᐅᓇᓕ 
ᓇᓗᓇᐃᒃᑲᓐᓂᕈᒪᑐᐃᓐᓇᖅᑐᒍ ᐊᕐᕌᓂ ᔫᓂᐅᑎᓪᓗᒍ 
ᓄᓇᑦᑕ ᐊᑐᕆᐊᖃᓚᐅᖅᑕᖓ ᑰᕗᑦ  
ᑕᐅᕙᓐᓇ ᑰᑦᑐᐊᓘᑎᓪᓗᒍ. ᑖᒃᑯᐊ ᐊᖅᑯᑏᒃ ᒪᕐᕉᒃ 
ᐃᑳᕈᑎᑯᓘᒃ ᐱᔪᓐᓇᐃᓪᓕᓚᐅᕐᖓᑎᒃ. ᐊᑖᓂᖔᖅ 
ᐅᓇᓐᖓᑦ ᓄᖑᑕᖅᑕᐅᕙᓪᓕᐊᓪᓗᑎᑦ ᑕᐃᒫᒃ 
ᓱᕋᑉᐸᓪᓕᐊᓕᓚᐅᕐᖓᑎᒃ. ᑖᓐᓇ  
ᐊᐅᓐᓂᖅᑐᔪᑲᓪᓛᓗᒻᒥᑦ ᐊᖏᔪᐊᓗᒻᒥᑦ ᑰᕗᑦ 
ᐃᓚᓐᖓᓚᐅᕐᖓᑦ. ᐅᓇ ᑕᑯᓐᓇᕈᑦᑎᒍᑦ ᒫᓐᖓᖅᑲᐃ  
ᐅᑯᐊ ᖃᐅᒪᐃᑦ ᖁᑦᑎᑦᑐᑦ ᑕᐃᒫᒃ ᐅᓄᖓ ᑕᐃᒫᒃ 
ᐃᓚᖓᓪᓗᐊᓚᐅᖅᑐᖅ ᐊᖏᔪᒥᒃ. ᐊᒻᒪᓗ  

ᓴᓂᒧᑐᔪᐋᓗᒻᒥᑦ ᐃᓚᓐᖓᓚᐅᖅᑐᓂ ᐊᒻᒪᓗ ᑕᒫᓐᖓᑦ 
ᓱᕋᒋᐊᕐᓂᖓᓂᑦ ᑕᑉᐸᐅᖓ 1,000 ᐃᓯᒐᐸᓗᐃᖅᑲᐃ 
ᑕᑉᐸᐅᖓ ᓯᖀᖅᐸᓪᓕᐊᔪᐊᓘᓚᐅᕐᖓᑦ ᑕᑲᓇᓐᖓᑦ 
ᐃᑳᕈᑎᐅᑉ ᓴᓂᒧᑭᓐᓂᖓᓂᑦ ᐱᒋᐊᖅᑐᓂ 
ᑕᑉᐸᐅᖓᖔᖅ ᑲᖏᒧᖔᖅ ᓯᖅᑮᐸᓪᓕᐊᔪᐊᓘᓪᓗᓂ 
ᐃᓚᓐᖓᑎᖅᑐᐊᓘᓚᐅᕐᖓᑦ. 
 

ᓂᕆᐅᒋᓚᐅᓐᖏᑦᑎᐊᕋᑦᑎᒍᑦ ᑕᐃᒫᒃ ᓱᕋᓐᓂᐊᕆᐊᖓ 
ᓄᓇᑦᑎᓐᓂᒥᐅᑕᐃᑦ ᖃᓄᑐᐃᓐᓇᖅ 
ᐸᕐᓇᖃᑦᑕᖅᓯᒪᔫᒐᓗᐊᑦ 
ᑐᐊᕕᕐᓇᖅᑐᖃᕐᓂᐊᖅᑑᔮᖅᑐᖅ ᑭᓱᑐᐃᓐᓇᕐᒥᖏᓛᒃ 
ᑐᕕᕐᓇᖅᑐᖃᕐᓂᐊᖅᑑᔮᖅᑐᓂᑦ. ᑖᓐᓇ 
ᐃᓚᒋᔭᐅᓯᒪᓐᖏᑦᑎᐊᓚᐅᕐᖓᑦ ᐅᕙᑦᑎᓐᓄᑦ 
ᓂᕆᐅᒋᓐᖏᔾᔪᐊᓚᐅᕋᑦᑎᒍ. ᑕᑲᓇᓐᖓᑦ 
ᐱᒋᐊᓂᖃᓚᐅᖅᑐᖅ ᐃᑳᕈᑎᐅᑉ ᐊᑖᓂᒃ ᑖᓐᓇ 
ᑰᑭᓐᓂᕆᒻᒪᒍ ᐊᔅᓱᕈᓪᓗᐊᓂᕐᒪᒍ ᑕᕝᕙᓐᖓᑦ 
ᐱᒋᐊᖅᑐᓂ ᑕᐅᓄᖓ ᓄᓇᒧᑦ 
ᓂᕆᔭᐅᕙᓪᓕᐊᓕᓚᐅᕐᖓᑦ 
ᓂᕆᕙᓪᓕᐊᓕᓚᐅᕐᖓᓂᓛᒃ. ᑕᑉᐸᐅᖓᑲᓪᓚᒃᑲᒥ ᑰᒃ 
ᓴᖅᑭᔮᕈᓐᓃᑦᑎᐊᓚᐅᕐᖓᑦ ᐊᕗᖓ ᓄᓇᐅᑉ 
ᐃᑭᐊᖔᕌᓗᐊᒍᑦ ᑕᐅᕘᓇ ᑰᓕᖅᑐᓂ. ᑕᐅᕙᒃᑯᐊ 
ᐃᓪᓗᐃᑦ ᖃᓂᒋᔮᓃᑦᑐᑦ ᐅᖓᑖᓃᑦᑐᓂᓛᒃ 
ᖃᓪᓕᔭᒻᒪᕆᐅᓚᐅᕐᖓᑕ ᑕᐅᕘᓇ ᑖᓐᓇ ᑰᓕᑦᑕᐅᒧᑦ 
ᑕᐅᓇᓐᖓᓪᓕ, ᓄᖑᑖᖅᓯᕙᓪᓕᐊᔪᐊᓘᑎᓪᓗᒍ 
permafrost-ᖑᕙᓚᐅᖅᑑᒐᓗᐊᓂᒃ. 
 

ᑕᕝᕙᓕ ᑭᓯᐊᓂ ᓄᓇᑦᑎᓐᓂᒥᐅᑕᐃᑦ 
ᐸᕐᓇᒋᐊᑦᑕᐅᑎᒋᓚᐅᕐᖓᑕ ᑕᒪᒃᑯᐊ ᐅᐊᑦᑕᑯᑕᐅᒻᒥᑦ 
ᐃᒥᖅᑕᐅᒥᓪᓗ ᑕᐅᕗᖓ ᑰᑉ 
ᐊᑭᐊᓅᖅᓰᑦᑕᐅᑎᒋᓪᓗᑎᑦ ᑕᐅᕗᖓ 
ᐃᑳᕈᑎᑐᐊᕆᔭᕗᑦ, ᑕᐅᕗᓐᖓᕕᔅᓴᐅᓂᐊᕈᓐᓃᖅᑐᓂ 
ᓇᓗᓇᕈᓐᓃᓚᐅᕐᖓᑎᒃ. ᓱᓪᓗᓕᓐᓄᑦ ᑭᓱᑐᐃᓐᓇᕐᓄᑦ 
ᑕᒪᒃᑯᐊ ᑕᐅᕙᓐᖓᑦ ᐊᑭᐊᓂᑦ ᑕᒪᐅᖓ 
ᓄᓇᓕᖅᐸᐅᓂᖅᓴᐃᑦ ᒥᔅᓵᓄᑦ. ᓱᓪᓗᓕᒻᒧᑦ 
ᑲᔪᓯᒍᓐᓇᑎᑦᑎᖃᑦᑕᖅᑐᑎᒃ ᐃᒥᕐᓗ ᑕᒪᒃᑯᐊ 
ᐅᐊᑦᑕᑯᐃᑦ ᑲᒪᒋᔭᐅᑦᑎᐊᕈᓐᓇᓚᐅᕐᖓᑕ. ᐊᒻᒪᓗ 
ᓄᓇᑦᑎᓐᓂᒥᐅᑕᐃᑦ ᐋᖅᑭᔅᓯᓚᐅᕐᒥᒻᒪᑕ ᑕᐅᓄᖓ 
ᐃᒫᓄᑦ ᐅᐊᑦᑕᑯᓂᒃ ᑕᐅᓄᖓ 
ᓈᕕᑦᑎᑲᐃᓐᓇᑐᐃᓐᓇᖃᑦᑕᕈᒻᒪᓪᓗᑎᒃ, ᑖᓐᓇᑦᑕᐅᖅ 
ᑲᔪᓯᑦᑎᐊᓚᐅᕐᒥᔪᖅ ᑖᓐᓇ ᓱᓪᓗᓕᒃ ᑕᐃᒃᑯᐊ 
ᐅᐊᑦᑕᑯᓕᕆᕕᑦᑎᓐᓄᑦ ᐋᖅᑭᑦᑕᐅᓚᐅᓐᖏᓐᓂᖏᓐᓂ. 
ᑭᓱᑐᐃᓐᓇᐃᑦ ᑎᑭᑎᑕᐅᔭᕆᐊᖃᓚᐅᕐᖓᑕ ᑕᒪᒃᑯᐊ 
ᐱᓗᐊᓐᖑᐊᖅᑐᒥᒃ ᒥᓪᓗᐊᕈᑏᑦ ᐅᖁᒪᐃᑦᑐᒥᒃ 
ᑕᒪᒃᑯᓂᖓ ᐅᐊᑦᑕᑯᓄᑦ ᐃᓂᒋᔭᐅᑲᐃᓐᓇᓂᐊᖅᑐᓂᒃ 
ᐃᒪᖃᐅᑎᑯᑦᓱᓐᓂᒃ ᐊᒻᒪᓗ. . .  
 

ᐅᖃᖅᑎ: ᒥᔅᑕ ᖁᒻᒧᐊᑦᑐᖅ, ᒫᓐᓇ ᓯᕿᕐᖑᔭᐃᑦ 
ᐃᓱᓕᒻᒪᑦ. ᐅᖃᐅᓯᒃᓴᑎᒃ ᐃᓱᓕᑦᑐᒪᒍᕕᒋᑦ 
ᐊᐱᕆᔭᕆᐊᖃᓕᕐᒥᒐᕕᑦ, 
ᐊᖏᖅᑕᐅᓇᓱᒋᐊᖃᓕᕐᒥᒐᕕᑦ. ᒥᔅᑕ ᖁᒻᒧᐊᑦᑐᖅ. 
 

ᖁᒻᒧᐊᑦᑐᖅ: ᒪᓕᒐᓕᐅᖅᑎᐅᖃᑎᒃᑲ ᐊᐱᕆᔭᒃᑲ 
ᐱᔭᕇᕈᒪᓪᓗᒋᑦ ᐅᖃᐅᓯᔅᓴᒃᑲ. ᖁᔭᓐᓇᒦᒃ. 
 

ᐅᖃᖅᑎ: ᖁᔭᓐᓇᒦᒃ. ᐊᐱᕆᔭᐅᒐᔅᓯ ᑖᔅᓱᒪ 
ᐅᖃᐅᓯᒃᓴᓂ ᐅᖃᐅᓯᕆᔭᕇᕈᒪᓪᓗᓂᒋᑦ. 
ᐋᒃᑳᖅᑐᖃᖅᐸ? ᐋᒃᑳᖅᑐᖃᓐᖏᒻᒪᑦ. ᐱᔭᕇᓕᒃᑭᑦ, ᒥᔅᑕ 
ᖁᒻᒧᐊᑦᑐᖅ. 
 

ᖁᒻᒧᐊᑦᑐᖅ: ᖁᔭᓐᓇᒦᒃ ᐊᖏᖅᑕᐅᒐᒪ. ᐃᓛᒃ 
ᑕᐃᒪᐃᑦᑐᖅᓯᐅᑲᐃᓐᓇᓚᐅᕋᑦᑕ ᑖᒃᑯᐊᓗ 
ᐅᐊᑦᑕᑰᕈᔪᐃᑦ ᑕᐅᓄᖓ ᐃᒫᓄᑦ 
ᓈᕕᑕᐅᑲᐃᓐᓇᖃᑦᑕᖅᑐᑎᒃ. ᐊᒻᒪᓗ 
ᐃᓪᓗᑕᖃᓚᐅᕐᒥᒻᒪᑦ ᐊᑐᖅᑕᐅᓐᖏᑦᑐᑯᓗᒻᒥᒃ 
ᓴᕕᕋᔭᐃᓐᓇᑯᓗᒻᒥᒃ ᑖᓐᓇ ᐊᔅᓯᕕᒋᔭᐊᑲᐃᓐᓇᖅᑐᓂ 
ᑕᒪᒃᑯᐊ ᐃᒋᒋᐊᓕᕗᑦ ᐴᖅᑲᖅᑕᐅᑲᐃᓐᓇᓚᐅᕐᖓᑕ.  
 

ᐊᒻᒪᓗ ᑖᒃᑯᐊ ᐱᓕᕆᔾᔪᐊᑲᐃᓐᓇᓚᐅᕐᖓᑕ ᐸᓖᓯᒃᑯᑦ, 
ᖃᑦᑎᕆᔨᒃᑯᑦ, ᐊᒻᒪᓗ ᐋᓐᓂᐊᓯᐅᖅᑎᒃᑯᑦ ᖃᓄᖅ 
ᑕᐅᕙᓂ ᑰᑉ ᐊᑭᐊᓃᑦᑐᑦ ᖃᓄᐃᑦᑐᖃᓕᕐᓂᖅᑲᑦ 
ᐸᕐᓇᐃᓯᒪᔮᕋᓱᑦᑐᑎᒃ ᑕᒪᒃᑯᓂᖓ 
ᑲᑎᒪᖃᑦᑕᕈᓘᔭᓚᐅᕐᖓᑕ. ᖁᔭᓐᓇᒦᖅᑕᕗᑦ ᑕᒪᒃᑯᐊ 
ᐱᓕᕆᔾᔪᐊᑲᐃᓐᓇᓚᐅᕐᖓᑕᐃᓛᒃ ᑖᓐᓇ 
ᑕᐃᒪᐃᓕᕙᓪᓕᐊᑎᓪᓗᒍ. ᐊᒻᒪᓗ ᑕᐅᕙᓂ ᑰᑉ 
ᐊᑭᐊᓂᒥᐅᑕᐃᑦ ᐅᓕᓐᖓᑎᓪᓗᒍ ᑭᓯᐊᓂ 
ᓇᓕᐊᓐᓄᕋᐅᑎᔅᓴᖃᓚᐅᖅᑑᒐᓗᐊᑦ ᐅᒥᐊᒃᑯᑦ 
ᑖᒃᓯᕋᖅᑎᓚᐅᕋᑦᑎᒍ ᐅᓕᒐᐃᒻᒪᑦ ᑖᒃᓯᖃᖅᑐᑎᒃ 
ᑕᐃᒪᐃᑦᑐᒃᑯᑦ ᑎᓂᓐᖓᑎᓪᓗᒍ ᑭᓯᐊᓂ. ᑖᓐᓇ 
ᑰᓪᓚᕆᑦᑎᓪᓗᒍ ᐃᑳᕐᕕᔅᓴᐅᖃᑦᑕᓚᐅᓐᖏᒻᒪᑦ ᑕᐅᕙᓂ 
ᐊᑭᐊᓃᑐᐃᓐᓇᖃᑦᑕᓚᐅᖅᑐᑦ. ᐃᓚᖏᓂᓛᒃ 
ᐃᑳᕈᓐᓇᓪᓚᕆᓐᓂᖏᓐᓂᓪᓕ ᐴᑦᓯᑯᑖᒃᓯᒪᔪᑦ 
ᐃᑳᖃᑦᑕᓚᐅᕐᒥᔫᒐᓗᐊᑦ ᑕᐃᒫᒃ.  
 

ᑕᐃᒪᐃᓛᒃ ᑕᕝᕘᓈᓚᐅᕋᑦᑕ ᖁᕕᐊᒻᒥᔪᒍᑦ ᑖᒃᑯᐊ 
ᓄᓇᕗᑦ ᒐᕙᒪᒃᑯᑦ ᐊᔅᓱᐊᓗᒃ ᐃᑲᔪᓚᐅᕐᖓᑕ ᐊᒻᒪᓗ 
ᒫᓐᓇ ᑐᐊᕕᖅᑐᒃᑯᑦ ᕿᓂᓕᓚᐅᕐᖓᑕ 
ᐃᑳᕈᑎᔅᓴᑯᓗᒻᒥᒃ. ᑕᒫᓂ ᐱᓇᓱᐊᕈᓯᖓᑕ ᓯᑎᐱᕆᒥ 
ᑎᑭᑦᑐᖃᓚᐅᖅᑐᖅ ᐃᑳᕈᑎᔅᓴᒥᒃ. ᐊᒻᒪᓗ ᐅᑐᐱᕆ 
ᓄᖑᓚᐅᖅᑎᓐᓇᒍ ᐃᑳᕐᕕᔅᓴᕈᖅᑐᓂ ᑖᒃᑯᐊ ᑭᓯᐊᓂ 
ᐊᖅᑯᑎᑯᓪᓗ ᑕᕝᕗᓐᖓᕆᐊᕐᓂᖏᑦ 
ᐱᔭᕇᖅᓯᒪᓐᖏᑦᑑᒐᓗᐊᑦ ᓂᓪᓚᓗᐊᖅᑐᕈᓘᔪᒻᒪᑦ 
ᐊᒻᒪᓗ ᐊᐱᕙᓪᓕᐊᓕᖅᑐᓂ ᐅᑐᐱᕆ 
ᓄᖑᓕᖅᑎᓪᓗᒎᔪᒻᒪᑦ.  
 

ᑕᕝᕙ ᑭᓯᐊᓂ ᓄᓇᑦᑎᓐᓂᒥᐅᑕᐅᓪᓗᑕ 
ᖁᔭᓐᓇᒦᕆᐊᓕᐊᓘᒐᑦᑕ ᑖᒃᑯᓂᖓ 
ᐃᓕᓴᖅᓯᓚᐅᖅᓯᒪᓐᖏᓇᑦᑕ, ᐱᓗᐊᓐᖑᐊᖅᑐᖅ 
ᕼᐋᒻᓚᒃᑯᑦ ᐊᓪᓚᑦᑎᖓ, ᕌᓐ ᒫᖑᕉ, ᐊᒻᒪᓗ ᑭᐊᕙᓐ 
ᐅᒃᐱᒃ, ᒪᓕᒐᓕᐅᖅᑎᒋᓚᐅᖅᑕᕗᑦ ᐲᑕ ᕿᓚᕝᕙᖅ, 
ᐊᒻᒪᓗ ᑖᒃᑯᐊ ᑐᐊᕕᕐᓇᖅᑐᓕᕆᔨᖏᑦ 
ᐱᓗᐊᓐᖑᐊᖅᑐᖅ ᐊᐃᑦ ᔭᐱᑎ ᐊᒻᒪᓗ ᓄᓇᓕᓐᓂᑦ 
ᐊᒻᒪ ᒐᕙᒪᒃᑯᓐᓂᑦ ᐱᔨᑦᑎᕋᖅᑐᓕᕆᔨᒃᑯᓐᓂᑦ ᒪᐃᒃ 
ᑳᓐᓯᑕᓐᑏᓄ, ᐊᒻᒪ ᑕᒫᓂ ᐃᖃᓗᓐᓂᑦ regional staff 
ᓄᓇᓕᓐᓂᑦ ᐊᒻᒪ ᒐᕙᒪᒃᑯᓐᓂᑦ ᐱᔨᑦᑎᕋᖅᑐᓕᕆᔨᒃᑯᑦ 

ᐊᓪᓚᕝᕕᖏᑦ ᑲᖏᖅᖠᓂᕐᒥᓗ ᑭᓐᖓᕐᓂᓗ. ᖃᓄᓕᒫᖅ 
ᐃᑲᔪᓚᐅᕐᖓᑕ ᐊᒻᒪᓗ ᑖᓐᓇ ᓯᕗᓕᖅᑎᕗᑦ 
ᐊᓪᓚᕝᕕᖓ ᐃᑲᔪᕐᔪᐊᓚᐅᕆᓪᓗᓂ, 
ᐱᓗᐊᓐᖑᐊᕆᓪᓗᓂᑦᑕᐅᖅ ᓄᓇᑦᑎᓐᓂ ᑎᒥᐅᓯ 
ᑎᐊᓚ, ᐃᑭᑦᑐᓕᕆᔨᑦ ᐊᖓᔪᖅᑳᖓᑦ, ᑖᓐᓇᑦᑕᐅᖅ 
ᓯᓂᑦᑎᐊᖃᑦᑕᓐᖏᑲᐃᓐᓇᒪᕆᒃᐸᓪᓚᐃᔪᖅ 
ᑕᐃᔅᓱᒪᓂᕋᑖᖅ.  
 
ᑖᒃᑯᐊ ᐊᖅᑯᑎᑯᓗᓐᓃᓛᒃ ᐱᔭᕇᖅᓯᒪᓐᖏᑦᑐᒍᑦ 
ᑭᓯᐊᓂ ᑕᐃᒪ ᑕᒫᓂ ᐊᐅᔭᐅᓂᐊᖅᑐᒥ 2009 
ᐱᔭᕇᕐᓂᐊᕐᓂᕋᖅᑕᐅᔪᒻᒪᑕ ᑖᒃᑯᐊ 
ᖁᔭᓕᔾᔪᑎᒋᔭᕗᑦ. ᐊᒻᒪᓗ ᑕᐃᓐᓇ ᑰᕗᑦ ᐸᓐᓂᖅᑑᒥ 
ᓄᓇᑦᑕ ᐃᓗᐊᓃᑦᑐᑐᐊᖅ ᓱᕋᓚᐅᖏᒻᒪᑦ ᐹᓂ 
ᒥᕐᖑᐃᖅᓯᕐᕕᐅᓂᕋᖅᑕᐅᔪᒥ ᐊᐃᔪᐃᑦᑐᖅ National 
Park ᑕᑉᐹᓂᑦᑕᐅᖅ ᑰᒻᒥᒃ 
ᓱᕋᑦᑐᖃᖅᑐᐊᓘᓚᐅᕐᒥᒻᒪᑦ. ᑕᑉᐹᓃᓐᓂᖏᑦ 
ᐳᓛᕆᐊᖅᓯᒪᔪᑦ ᒥᕐᖑᐃᖅᓯᕆᐊᖅᓯᒪᔪᑦ 
ᖃᖓᑕᓲᒃᑯᑦ, ᖁᓛᒎᓕᒃᑯᑦ, ᖁᓛᒎᓕᒃᑯᖃᐃ 
ᐱᓗᐊᓐᖑᐊᖅᑐᖅ ᐊᐃᔭᐅᔭᕆᐊᖃᒻᒪᕆᔪᒻᒪᑕ 
ᑕᑉᐹᓐᖓᑦ ᑕᑉᐸᓐᓇ ᓱᕋᑉᐸᓪᓕᐊᑎᓪᓗᒍ ᑕᒪᓐᓇ 
ᐊᑦᑕᓇᖅᑐᒦᒍᑕᐅᑲᐃᓐᓇᔪᒻᒥᔪᖅ ᐃᓚᖏᓐᓄᑦ.  
ᐄᓛᒃ ᑕᒪᓐᓇ ᓯᕗᓪᓕᖅᐹᑐᐃᓐᓇᐅᓱᒋᔭᐅᒻᒪᑦ 
ᑕᐃᒃᑯᐊ ᓄᓇᓂᒃ ᖃᐅᔨᓴᕆᐊᓚᐅᖅᑐᑦ ᐸᕐᓂᖅᑑᒧᑦ 
ᑕᒪᓐᓇ ᑕᐃᒪᐃᓕᕙᓪᓕᐊᑎᓪᓗᒍ 
ᓄᓇᓕᐅᖃᑎᕗᒡᒎᖅ ᑕᒫᓂ 
ᐅᑭᐅᖅᑕᖅᑐᒥᐅᑕᓪᓚᕆᑦ 
ᑕᐃᒪᐃᓕᕙᓪᓕᐊᑐᐃᓐᓇᕆᐊᖃᕐᓂᐊᕐᒪᑕ ᑕᒪᓐᓇ 
ᐊᐅᑉᐸᓪᓕᐊᓂᖓ ᓄᓇ ᑕᑯᓐᓇᕐᓗᒍ. ᑖᓐᓇ 
ᐃᓚᖓᒍᑦ ᐃᓱᒫᓘᑎᒋᓇᕐᒥᔪᖅ 
ᑕᐃᒪᐃᓐᓂᐊᖅᑐᕆᑦᓯᓐᖏᑦᓯᐊᖅᑎᓪᓗᑕᓕ 
ᑕᐃᒪᐃᓚᐅᕋᑦᑕ.  
 
ᖁᔭᓐᓇᒦᕈᒪᑐᐃᓐᓇᑲᐃᓐᓇᖅᑐᖓ ᑕᐃᒃᑯᐊ 
ᑭᒃᑯᑐᐃᓐᓇᐃᑦ ᐃᑲᔪᓚᐅᖅᑐᑦ ᐊᒻᒪᓗ ᐸᓐᓂᑑᕐᒥᐅᑦ 
ᐱᓗᐊᓐᖑᐊᓗᐊᖅᑐᑦ ᑕᐅᕙᓂ 
ᐃᓄᒋᐊᕈᓘᔭᖅᑐᒻᒪᕆᐊᓘᖃᑦᑕᑲᐃᓐᓇᔪᒻᒪᑦ ᑰᒃ 
ᑕᑯᕋᓐᓈᕆᐊᖅᑐᖅᓯᒪᔪᑦ ᖃᓄᖅ 
ᓱᑎᒋᕙᓪᓕᐊᑎᓪᓗᒍ ᐃᓛᒃ ᓱᕋᑉᐸᓪᓕᐊᑎᓪᓗᒍ. 
ᑖᒃᑯᐊ ᖃᓄᖅ ᐃᓚᖓᒍᓪᓗ ᐅᖃᖃᑦᑕᓚᐅᖅᑐᑦ 
ᐊᑦᑐᖅᑕᐅᓚᐅᖅᓯᒪᓐᖏᒻᒪᕆᓐᓂᕋᖅᑐᑎᑦ ᑖᒃᑯᐊ 
ᐸᕐᓇᑕᑯᓗᐃᑦ ᑕᒪᒃᑯᓂᖓ ᐅᐊᑦᑕᑯᑦ ᐃᒥᕐᒥᓗ 
ᓴᓂᕐᓂᓪᓗ ᐸᕐᓇᐃᓯᒪᔭᐅᑦᓯᐊᖅᑐᓂᑦ 
ᐋᖅᑭᒃᓱᐃᔪᓐᓇᓚᐅᕐᖓᑕ, 
ᐅᑕᖅᑭᔪᓐᓇᑦᓯᐊᓚᐅᕐᖓᑕ ᓄᓇᑦᑎᓐᓂᒥᐅᑦ. ᐊᒻᒪᓗ 
ᑕᐃᓐᓇ ᐃᑳᕈᑎᕗᑦ ᓂᕆᐅᑦᑎᐊᓚᐅᓐᖏᓇᑦᑎᒍ 
ᖃᓄᐃᑦᑑᓂᐊᕐᓂᖓ ᑐᐊᕕᖅᑐᒥᒃ ᐱᓕᔪᒐᑦᑕ 
ᑕᑯᒥᓇᑦᑎᐊᓐᖏᑦᑐᐊᓗᒃ ᑭᓯᐊᓂ 

ᐊᑑᑎᖃᑦᑎᐊᕈᓐᓇᓂᐊᕐᖓᑦ. ᖁᔭᓐᓇᒦᒃ, 
ᓄᓇᕗᒻᒥᐅᑕᓕᒫᑦ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᒪᓕᒐᓕᐅᖅᑎ ᐃᖃᓗᐃᑦ ᑲᓇᓐᓇᖓᓄᑦ, ᒥᔅ 
ᐋᕆᐊᒃ.  

ᓄᓇᕗᑦ ᖁᓕᓐᖑᕐᓂᖓᓄᑦ 
ᑕᑯᓐᓇᒐᔅᓴᓕᕆᔨᒃᑯᑦ ᐅᖄᓚᑎᑦᑎᓂᖓ 
(ᐋᕆᐊᒃ) 

ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᐅᓪᓛᒃᑯᑦ ᐃᖃᓗᖕᒥᐅᑦ ᐊᒻᒪᓗ 
ᓄᓇᕗᒻᒥᐅᑦ. ᑕᐃᒪ ᐊᐃᐳᕈ 1-ᖑᓕᖅᐸᑦ ᑕᒪᓐᓇ 
ᓄᓇᕗᑦ ᖁᓕᓐᖑᕐᓂᐊᓕᕐᒪᑦ 
ᖃᐅᔨᒪᔪᐃᓐᓇᐅᓕᕋᑦᑕ. 
ᐊᒻᒪᓗ ᖁᓖᓐᓇᕐᓄᑦ ᑕᒪᓐᓇ ᐱᓕᕆᐊᖑᓯᒪᓐᖏᒻᒪᑦ 
ᐊᕐᕌᒍᓄᑦ. ᐊᕐᕌᒍᓄᑦ ᐅᓄᖅᑐᒻᒪᕆᖕᓄᑦ ᓯᕗᓂᐊᒍᑦ 
ᐸᕐᓈᖑᓯᒪᖕᒪᑦ ᑖᒃᑯᐊᓗ ᐸᕐᓇᒃᓯᒪᔪᑦ 
ᐅᓄᖅᑑᓪᓗᑎᑦ ᓯᕗᓂᑦᑎᓐᓂ. ᐊᒻᒪᑦᑕᐅᖅ 
ᑕᐃᒪᓐᖓᑦ, ᐅᖃᖅᑎᑦᑎᔩ, ᒐᕙᒪᐅᓕᖅᑎᓪᓗᒍ 
ᓄᓇᕗᑦ ᐅᓄᖅᑐᕐᒪᕆᐊᓗᐃᑦ ᓴᖅᑭᓯᒪᓕᕐᒪᑕ 
ᒐᕙᒪᖃᖅᖢᑕᓗ ᐊᐅᓚᑦᑎᐊᖅᑐᓂᑦ 
ᐱᔨᑦᑎᕈᓐᓇᑦᑎᐊᖅᑐᓂᑦ.  
 
ᑕᐃᒪ, ᐅᖃᖅᑎᑦᑎᔩ, ᑐᓴᖅᑎᑦᑎᔪᒪᒐᒪ 
ᓄᓇᕗᒻᒥᐅᓂᑦ ᐊᒻᒪᑦᑕᐅᖅ ᑲᑎᒪᔨᐅᖃᑎᓐᓂ 
ᐊᐃᑉᐱᐅᓕᖅᐸᑦ ᑖᒃᑯᓇᓐᖓᑦ ᐃᓄᐃᑦ 
ᑕᑯᓐᓇᒐᒃᓴᓕᕆᔨᖏᓐᓂ 
ᖃᐃᖁᔭᐅᓐᖑᐊᑕᖅᓯᓐᓇᕋᑦᑕ ᒪᓕᒐᓕᐅᖃᑎᒋᒐᓗ 
ᑖᓐᓇ ᑕᒑᖅ ᑰᓕ ᐊᐱᖅᓱᕐᓇᖅᓯᒃᐸ ᖃᓄᖅ 
ᐃᓱᒪᕕᑦ?-ᑯᖏᓐᓄᑦ ᑕᐃᒃᑯᓄᖓ IBC-ᑯᓐᓄᑦ. 
ᑖᔅᓱᒥᖓ ᑐᑭᖃᕐᓗᓂ ᖃᓄᖅ ᐃᓱᒪᕕᑦ? ᖃᓄᕐᓗ 
ᑕᑯᔪᒪᕕᑦ ᓯᕗᓂᒃᓴᑦᑎᓐᓂ ᒪᑯᓇᓂ 
ᐅᖃᕐᕕᒃᓴᖃᕈᓐᓇᓛᕐᒪᑕ ᓄᓇᕗᒻᒥᐅᑦ 
ᑐᓴᖅᑎᑦᑎᔪᒪᑐᐃᓐᓇᖅᐳᖓ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᒪᓕᒐᓕᐅᖅᑎ ᑲᖏᖅᖠᓂᐅᑉ ᐅᐊᖕᓇᖓᓄᑦ, ᒥᔅᑕ 
ᑰᓕ. 

ᑲᖏᖅᖠᓂᕐᒥᑦ ᐊᖑᓇᓱᑦᑐᓕᕆᔨᒃᑯᖏᑕ 
ᑎᒥᖁᑎᖓ (ᑰᓕ) 

 

ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ, ᐅᖃᖅᑏ. 
ᓂᑯᕕᔾᔪᑎᒋᔭᕋ ᐅᓂᒃᑳᕈᒪᓪᓗᒍ ᒫᓐᓇ ᐱᕙᓪᓕᐊᔪᑦ. 
ᓯᕗᓕᖅᐹᒥᒃ ᑲᖏᖅᖠᓂᕐᒥᐅᑦ ᐅᑉᓛᒃᑰᖅᖢᒋᑦ ᒫᓐᓇ 
ᑕᕝᕙᓂ ᐅᓪᓗᑐᐃᓐᓇᒥ ᑲᑎᒪᓕᕐᒥᒐᑦᑕ 
ᓄᕐᖑᐊᖑᓂᐊᓵᕐᓂᖓᓂ.  
 

ᑭᓯᐊᓂ ᐅᑯᐊ, ᐅᖃᖅᑏ, ᖁᔭᓐᓇᒦᖅᖢᒋᑦ 
ᓴᕆᒪᒋᓪᓗᒋᓪᓗ ᑕᒫᓃᑦᑐᖃᖅᑲᐅᖕᒪᑦ ᑲᖏᖅᖠᓂᕐᒥ 
ᓇᒡᒐᔾᔭᐅᒥᑦ ᑕᒪᐅᓐᖓᖅᖢᑎᑦ ᑕᐃᑲᓂ 
ᐆᒪᔪᓕᕆᔨᕋᓛᑦᑎᓃᓐᖔᖅᑐᖅ ᐱᓗᐊᖅᑐᒥᒃ ᑖᓐᓇ 
ᕼᐋᓕ ᐃᑎᓐᓄᐊᖅ. ᑕᒫᓂ ᐃᒃᐸᒃᓴᖅ ᑕᐃᓚᐅᖅᑕᕋ  
ᐊᑎᖓ, ᑲᑎᒪᔨᐅᖃᑕᐅᓪᓗᓂ ᐊᒻᒪ ᑕᐃᓐᓇ 
ᐃᑲᔪᖅᑎᖓ ᑲᒪᔨᖓᑦ ᐆᒪᔪᕐᓂᐊᖅᑎᒃᑯᑦ, ᓄᐊᒪᓐ 
ᕗᐊᑦ, ᑕᐃᒫᓃᓚᐅᕐᒪᑕ ᐱᓇᓱᐊᕈᓯᐅᑉ ᑕᒡᕙᓂ  
ᐊᑯᓐᓂᖓᓂ. ᒪᕐᕉᖕᓂᒃ ᑐᒃᓯᕋᐅᑎᖃᓚᐅᕐᒥᒻᒪᑎᒃ 
ᐱᓕᕆᐊᒃᓵᖕᓂᒃ ᑕᐅᕙᓐᖓᑦ ᑭᕙᓪᓕᒦᓐᖔᖅᑐᑦ 
ᐆᒪᔪᐃᑦ ᐱᔾᔪᑎᒋᓪᓗᒋᑦ.  
 

ᐱᖃᑎᖏᑦ ᑕᐃᒃᑯᐊ ᐅᒥᖕᒪᐃᑦ ᖃᓄᖅ 
ᐊᒥᓲᑎᒋᓕᕐᒪᖔᑕ ᓈᓴᖅᑕᐅᒋᐊᖃᕐᒪᑕ. ᑕᒪᑐᒥᖓ 
ᓇᖕᒥᓂᖅ ᐱᓇᓱᒃᖢᑎᒃ ᑮᓇᐅᔭᓂᑦ ᑐᓂᔭᐅᒍᑎᑦ 
ᓈᓴᐃᔪᒪᓪᓗᑎᒃ ᐊᒻᒪ ᐱᖃᑖᓂ ᓇᓄᐃᑦ ᒥᒃᓵᓄᑦ 
ᓈᓴᐃᔪᒪᓪᓗᑎᒃ ᑕᐅᕙᓂ ᐅᐊᓐᓇᖓᓂ 
ᑕᓯᐅᔭᕐᔪᐊᕐᒥ. ᑖᒃᑯᐊ ᑕᒫᓃᔾᔪᑎᒋᓚᐅᕐᒪᔾᔪᒃ 
ᐅᑉᓗᒐᓴᐃᑦ ᑲᑎᒪᑎᓪᓗᒋᑦ. ᐊᖏᖅᑕᐅᕐᒪᖔᕐᒥ ᐊᒻᒪ 
ᐋᔩᖃᑎᒌᒃᖢᑎᒃ. ᑭᓯᐊᓂ ᐅᓐᓄᒃ ᐅᖃᓚᐅᕐᒪᑎᒃ 
ᐅᕙᓐᓄᑦ ᑕᒪᕐᒥᒎᖅ ᑕᐃᒃᑯᐊ ᐱᓕᕆᐊᒃᓵᒃ 
ᐊᖏᖅᑕᐅᒻᒪᑎᒃ ᐊᒃᓱᐊᓗᒃ ᓴᕆᒪᑎᒻᒪᑕ 
ᑲᖏᖅᖠᓂᕐᒥᐅᑦ. ᑕᐃᒪ ᓴᕆᒪᔪᒪᓪᓗᒋᑦ 
ᐅᖃᐅᑎᔪᒪᒐᒃᑭᒃ ᑕᒡᕙᓂ ᒫᓐᓇ ᑲᑎᒪᕝᕕᐅᑉ 
ᐃᓗᐊᓂ ᐅᖃᐅᓯᐅᑦᓯᐊᕈᒫᖅᑐᖅ.  
 

(ᑐᓵᔨᑎᒍᑦ) ᐅᖃᖅᑏ, ᑖᓐᓇ ᑲᑐᔾᔨᖃᑎᒌᓐᓂᐅᔪᖅ 
ᓄᓇᓕᓐᓂ ᑲᑎᒪᔨᐅᔪᑦ ᐆᒪᔪᓕᕆᔨᕋᓛᑦ 
ᑲᑐᔾᔨᖃᑎᖃᓚᐅᕐᖓᑕ ᓄᓇᕗᒻᒥ 
ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓂ ᖃᐅᔨᓴᕐᓂᕐᒧᑦ 
ᓈᓴᐃᓂᕐᒧᑦ ᓄᓇᕗᒻᒥ. ᑕᐃᒪᖃᑦᑕᕆᐊᖃᕋᓗᐊᕐᖓᑦ 
ᐃᓚᐅᑎᒋᐊᖃᕋᓗᐊᕋᑦᑎᒍ ᐃᓐᓇᐅᔪᑦ 
ᐊᖑᓇᓱᑦᑎᐅᔪᑦ ᑕᒪᒃᑯᐊᓗ ᐃᓄᐃᑦ ᖃᐅᔨᒪᔪᑦ 
ᖃᓄᐃᑦᑑᓂᖏᓐᓂ ᐆᒪᔪᐃᑦ ᑕᒪᒃᑯᐊ 
ᐊᑐᐃᓐᓇᐅᕙᒻᒪᑕ ᑕᕝᕙᓐᖓᑦ ᑲᑐᔾᔨᖃᑎᒌᓐᓂᕐᒥᑦ.  
 

ᐃᓕᑉᐹᓕᕐᓂᐊᑐᔅᓴᐅᒐᓗᐊᖅᑯᒍᑦ ᑕᐃᒪᐃᑦᑐᓂᑦ 
ᑕᐃᒪᐃᑦᑐᖃᖃᑦᑕᑲᓐᓂᕐᓗᓂ ᓯᕗᓃᑦᑐᓂᑦ 
ᓄᓇᓕᐅᔪᑦ ᐱᖃᑕᐅᓗᑎᑦ ᐆᒪᔪᓕᕆᔨᕋᓛᑦ 
ᑲᑎᒪᔨᖏᑦ ᐃᓄᐃᓪᓗ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 
 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᒪᓕᒐᓕᐅᖅᑎ ᐃᖃᓗᐃᑦ ᕿᑎᐊᓄᑦ, ᒥᔅᑕ ᑐᑐ.  

Hᐋᑭᖅᑎᑦ ᐱᓐᖑᐊᓪᓚᕆᒋᐊᕐᓂᖓ (ᑐᑐ) 

 

ᐊᖓᔪᖅᑳᖅ Hᐊᓐᑕ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑕᐃᒪ ᐅᓪᓗᒥ ᑕᓪᓕᒥᐅᒻᒪᑦ ᐊᒻᒪᓗ 
ᐅᖃᖅᑐᖃᖅᐸᖅᑲᐅᒻᒪᑦ ᐅᖃᕆᐊᖃᖅᑑᑎᒋᓕᕐᒥᒐᒪ. 
ᒫᓐᓇᐅᔪᖅ ᓯᓚ ᐃᒪᐃᓕᖅᑎᓪᓗᒍ ᐊᒥᓱᑦ 
ᓂᕆᐅᓐᓂᖃᖃᑦᑕᕐᖓᑕ ᐱᔪᒪᔭᒥᓂᑦ ᕼᐋᑭᐅᑉ 
ᒥᔅᓵᓄᑦ.  
 

ᐅᖃᖅᑏ, ᑕᐃᒪ ᐱᔭᕇᖅᐸᓪᓕᐊᓕᕐᒥᑎᓪᓗᒋᑦ  
ᐱᕕᒃᔪᐊᖃᑦᑕᓛᓕᕐᒥᒻᒪᑕ ᑖᒃᑯᐊ ᓇᓗᓇᓐᖏᒻᒪᑕ 
ᖁᖓᓯᕈᕆᔭᒥᓂᒃ ᓇᓗᓇᐃᖅᓯᒪᔪᑦ. 
ᓇᓗᓇᐃᖅᓯᖃᐅᒻᒪ ᓵᓚᖃᓚᐅᕐᖓᑕ 
ᐆᕙᑕᐃᖅᑎᓪᓗᒋᑦ, ᑕᐱᖃᖅᑐᒡᒍᑕᐅᒐᑦᑕ 
ᐊᔾᔨᒌᓐᖏᑦᑐᓂᑦ. 
 

ᐅᕙᖓᓂᓕ ᖃᒪᓂᑦᑐᐊᕐᒥ 
ᒪᓕᒐᓕᐅᖅᑎᐅᕙᓚᐅᖅᑐᖅ ᓈᔅᕕᐅᓪ 
ᐳᕆᑕᑐᔅᑯᓐᓄᑦ (Nashville Predators-ᑯᓐᓄᑦ). 
ᑕᐃᒃᑯᐊ ᓵᓚᖃᓚᐅᕐᒥᒻᒪᑕᑦᑕᐅᖅ, 2-0-
ᖑᓚᐅᕋᓗᐊᖅᑎᓪᓗᒋᑦ ᑕᐃᒫᒃ 
ᓵᓛᖃᕈᓐᓇᖅᓯᓚᐅᕐᒥᒻᒪᑕ. ᐊᒻᒪᓗ 
ᓂᕆᐅᒃᑲᓗᐊᕆᕗᖓ 
ᑕᑯᓐᓈᖃᑦᑕᑲᓐᓂᐊᑕᔅᓴᕆᒐᓗᐊᕆᕙᒃᑲ 
ᐊᑯᓂᒃᑲᓐᓂᖅ. 
 

ᐅᖃᖅᑏ, ᑕᐃᒪᐃᓕᐅᖅᑎᓪᓗᒍ 
ᐱᔭᕇᔭᖅᐸᓪᓕᐊᓕᖅᑎᓪᓗᒋᑦ. ᑖᒃᑯᐊ 
ᐅᖃᐅᓯᖃᖅᑎᓪᓗᒍ ᖁᖓᓯᕉᔪᒥᑦ 
ᒫᓐᓇᕈᓘᓚᐅᖅᓯᒪᔪᖅ ᐅᐊᑦᑎᐊᖁᐊᓘᓗᐊᓐᖏᑦᑐᖅ 
ᑎᓴᒪᖏᓐᓃᓚᐅᖅᓯᒪᕙᓪᓚᐃᔪᑦ, 
ᐊᒃᓱᕈᖅᐸᓚᐃᒻᒥᒻᒪᑕᑦᑕᐅᖅ ᑕᕝᕗᖓ 
ᐱᔭᕇᔭᓕᖅᑎᓪᓗᒋᑦ ᐱᖃᑕᐅᓛᖅᑐᒃᓴᐅᕗᖅ. 
ᑕᐃᒃᑯᓄᖓ ᑕᐱᖃᖅᑐᓄᑦ ᑕᐃᒃᑯᐊ 
ᑭᖑᓪᓕᐹᖅᓯᐅᑎᖏᓐᓂ ᐃᓚᒋᔭᐅᒐᔭᖅᑐᖅᑲᐃ.  
 

ᖃᓱᒋᐊᖃᖅᑯᖃᐃ ᖁᖓᓯᕈᖓ ᐃᑲᔪᖅᑐᖅᑕᐅᓛᕐᒪᑦ 
ᐲᔭᕇᔭᓕᖅᑎᓪᓗᒋᑦ ᑕᑎᓕᓲᕈᓘᒻᒪᑕ ᑕᐃᒃᑯᐊᖃᐃ 
ᑐᕌᓐᑐᓂᑦ ᐃᑲᔪᖅᑐᖅᑐᑦ 
ᓱᑲᖓᑎᑦᑎᓗᐊᐸᓪᓚᐃᖃᑦᑕᕐᖓᑕ ᑕᐃᒫᖃᐃ 
ᓵᓚᖃᖅᐸᓐᖏᓚᑦ.   
 
>>ᐃᓪᓚᖅᑐᑦ 

 



ᐅᓪᓗᑐᐃᓐᓇᖅ, ᒫᑦᓯ 27, 2009 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  451 
 

ᑕᐃᒪᓕ ᐅᖃᐅᑎᔪᒪᕙᒃᑲ ᒪᓕᒐᓕᐅᖅᑎᐅᖃᑎᒋᔭᕋ 
ᑕᐃᒪ ᐱᔭᕇᖅᓯᒪᓕᖅᐸᑕ ᑕᐃᒃᑯᓄᖓ 
ᐃᑲᔪᖅᑐᖁᓪᓗᒍ golf-ᖏᖔᓕᕐᓄᑦ ᑕᐃᒃᑯᐊ 
ᓵᓚᖃᖁᓂᐊᖅᑕᒃᓴᕆᒐᓗᐊᖅᑲᐃᑦ. ᖁᔭᓐᓇᒦᒃ, 
ᐅᖃᖅᑏ. 
 

>>ᐃᓪᓚᖅᑐᑦ 
 

>>ᐸᑦᑕᑐᖅᑐᑦ 
 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᓇᑦᑎᓕᒻᒧᑦ ᒪᓕᒐᓕᐅᖅᑎ, ᒥᔅᑕ ᐊᐅᓗᓯ. 
 

ᒪᓕᒐᓕᐅᖅᑎᐅᑉ ᐅᖃᐅᓯᖓ 099 - 3(1): 
ᐸᐅᒃᑑᑎᒃᑯᑦ 25-ᓂᒃ ᐊᕐᕌᒍᓄᑦ ᐊᕐᓇᓂᑦ 
ᑭᒡᒐᖅᑐᖅᓯᒪᓂᖏᑕ ᖁᕕᐊᓲᑕᐅᓂᖏᓐᓄᑦ 
ᑲᑎᒪᓂᖏᑦ (ᐸᐅᓗᓯ) 

 

ᐸᐅᓗᓯ: ᖁᐊᓇᖅᑯᑎᑦ, ᐅᖃᖅᑎᑦᑎᔩ. ᐅᕙᖓᓕ 
ᖁᔭᓐᓇᒦᕈᒪᓪᓗᖓ ᑕᐃᒃᑯᓂᖓ ᐸᐅᒃᑑᑎᑦ ᐊᕐᓇᐃᑦ 
ᑲᑎᒪᔨᖏᓐᓂᒃ.  
 

ᐃᑉᐸᒃᓴᖅ ᖃᐃᖁᔭᐅᓯᒪᒐᑉᑕ 
ᑐᓐᖓᓱᒃᑎᑕᐅᑦᑎᐊᕋᑉᑕ ᓂᕆᑉᓗᑕᓗ 
ᓂᑭᑦᓯᐊᕙᓐᓂᑦ, ᑐᓂᖓᓇᕐᒪᑕ ᖁᕕᐊᓇᕐᒪᑕᓗ 
ᖁᓐᖏᐊᖅᑎᑕᐅᓪᓗᑕᓗ ᐊᒻᒪ ᑕᐃᓐᓇ ᒧᒥᓕᕆᓂᖅ 
ᐃᖃᓗᑦᑑᑦᓯᐊᕐᒥᐅᑦ ᒧᒥᒻᒪᑕ ᐱᖁᔨᒻᒥᒻᒪᑕ. 
ᓂᕿᑦᑎᐊᕙᓐᓂᑦ ᓂᕆᑎᑕᐅᒐᑦᑕ 
ᖁᔭᓐᓇᒦᕈᒪᓪᓗᒋᑦ ᖃᐃᖁᔭᐅᓯᒪᒐᑦᑕ ᐃᑉᐸᒃᓴᖅ 
ᒪᓕᒐᓕᐅᖅᑎᐅᔪᒍᑦ, ᑐᓐᖓᓇᖅᐸᒻᒪᑕᓗ. 
ᖁᔭᓐᓇᒦᕈᒪᓪᓗᒋᑦ ᐸᐅᒃᑑᑎᒃᑯᑦ ᑲᑎᒪᔨᖏᑦ 
ᐊᕐᓇᐃᑦ ᖁᔭᓐᓇᒦᖅᐸᒃᑲ. ᖁᔭᓐᓇᒦᒃ, ᐅᖃᖅᑏ. 
 

>>ᐸᑦᑕᑐᖅᑐᑦ 
 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᐱᑕᖃᕈᓐᓃᖅᐸᑦ, (ᑐᓵᔨᑎᒍᑦ) ᑲᑎᒪᔾᔪᑎᒃᓴᖅ 4. 
ᑭᐅᔾᔪᑏᑦ ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᓄᑦ. 
ᒥᓂᔅᑕ ᑕᐹᖅᔪᒃ. 

 
ᑲᑎᒪᔾᔪᑎᒃᓴᖅ 4: ᑭᐅᔾᔪᑎᑦ ᐅᖃᐅᓯᒃᑯᑦ 

ᐊᐱᖅᑯᑕᐅᓚᐅᖅᑐᓄᑦ 
 
ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᒧᑦ 076 - 

3(1): ᐸᕐᓇᐅᑎᑦ ᓇᓚᐅᒃᓵᒐᖃᕐᕕᓐᓄᑦ 
ᓄᓇᕗᒥ(ᑕᐹᖅᔪᒃ) 

 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᐅᑯᐊ ᐊᐱᖅᑯᑕᐅᓚᐅᖅᑐᑦ 
ᓈᓴᐅᑎᓖᑦ 076 - 3(1),  

ᐹᓪ ᐅᑲᓕᐅᑉ ᐅᖃᐅᓯᕆᓚᐅᖅᑕᖓ ᒫᑦᓯ 25-
ᖑᑎᓪᓗᒍ. ᐅᖃᖅᑎᑦᑎᔩ, ᑖᒃᑯᐊ ᒫᓐᓇ ᑕᕝᕗᖓ 
ᑎᑎᕋᖅᑎᒋᔭᐅᔪᒧᑦ ᐅᖃᓕᒫᓐᖏᒃᑲᓗᐊᕐᓗᒋᑦ 
ᑕᕝᕗᖓ ᐅᖃᓕᒫᖅᓯᒪᓂᕋᖅᓯᒪᖁᓪᓗᒋᑦ ᑖᒃᑯᐊ 
ᑐᓐᓂᖅᑯᑎᒋᔪᒪᔭᒃᑲ.  
 
ᐊᒻᒪᓗ ᖃᕆᓴᐅᔭᒃᑰᖅᑐᐃᑦ ᓇᓚᐅᒃᑖᒐᐃᑦ 
ᐊᐅᓚᓂᖓᑦ ᓄᓇᕗᒥ ᑲᒪᒋᔭᐅᒻᒪᑦ ᐱᖓᓐᓇᖓᓂ 
ᑲᓇᑕᑉ ᓇᓚᐅᒃᑖᒐᐃᑦ ᑯᐊᐳᕇᓴᖏᓐᑦᓄ; ᓄᓇᕗᑦ 
ᒐᕙᒪᖏᑦ ᐋᔩᕋᖃᑎᖃᖅᓯᒪᒻᒪᑕ ᑳᓐᑐᕌᒥᒃ 
ᐱᓐᖑᐊᖅᑐᓕᕆᔨᒃᑯᑦ ᐅᑭᐅᖅᑕᖅᑐᒥ ᑎᒥᖓᓂ 
ᔭᓗᓇᐃᕝᒥ ᐊᐅᓚᑦᑎᓂᐊᕐᓗᑎᑦ ᓇᓚᐅᒃᑖᒐᐃᑦ 
ᐊᐅᓚᑕᐅᓂᖏᓐᓂ ᓄᓇᕗᒥ.  
 
ᒫᓐᓇᐅᔪᖅ ᐊᑕᐅᓯᕐᒥ ᖃᕆᓴᐅᔭᒃᑰᖅᑐᒥᒃ 
ᓇᓚᐅᒃᑖᒐᓕᕆᔪᖃᕐᒪᑦ ᓄᓇᕗᒥ, ᐃᖃᓗᓐᓃᑦᑐᓂ.  
ᑭᖑᓪᓕᖅ ᓇᓚᐅᒃᑖᒐᓕᕆᔨᐅᔪᐃᑦ 
ᓵᓚᒃᓴᕋᓱᐊᖅᑐᓄᑦ ᑲᖏᖅᖠᓂᕐᒦᓚᐅᖅᓯᒪᔫᒐᓗᐊᖅ 
ᕕᕝᕗᐊᕆ 1, 2006-ᕈᕋᓱᐊᕐᓂᖓᓂ, ᐊᐅᓚᓂᐅᔪᑦ 
ᓄᖅᑲᖅᑎᑕᒥᓂᐅᓪᓗᑎᑦ ᓚᐃᓴᓐᓯᖃᓐᖏᓐᓂᖓᓄᑦ. 
 
ᒪᓕᑦᑐᒍ ᓄᓇᕗᒥ ᐱᖓᓐᓇᖓᓂ ᑲᓇᑕ 
ᓇᓚᐅᒃᑖᒐᐃᑦ ᐱᖁᔭᖓᑦ 
ᓇᓚᒃᑖᒐᓕᕆᔨᐅᔪᓐᓇᓲᖑᕗᐃᑦ ᑭᓯᐊᓂ 
ᖃᑭᒍᑎᒃᓴᓕᐅᙱᑦᑐᓄᑦ ᑲᑐᔾᔨᖃᑎᒌᒧᑦ, 
ᑮᓇᐅᔭᖅᑖᕆᔭᐃᑦ ᓂᐅᕕᐊᒥᓂᐅᔪᓂ ᐱᔭᐅᕙᓪᓗᑎᑦ 
ᐊᕐᕌᒍ ᑎᓴᒪᐃᕋᕐᓗᒍ. ᓇᓚᐅᒃᑖᒐᖅᑖᕐᕕᐅᔪᐃᑦ 
ᓚᐃᓴᓐᓯᖃᕆᐊᖃᕐᒪᑕ ᐊᐅᓚᔪᓐᓇᖁᓪᓗᒋᑦ.  
 
ᓇᓚᐅᒃᑖᒐᓕᕆᔪᒪᔾᔪᑎᐅᔪᑦ 
ᑐᓂᔭᐅᔭᕆᐊᖃᓲᖑᕗᐃᑦ ᐱᓐᖑᐊᖅᑐᓕᕆᔨᒃᑯᓐᓄᑦ 
ᐅᑭᐅᖅᑕᖅᑐᒥ. ᓚᐃᓴᓐᓯᓕᐅᔪᐃᑦ 
ᖃᑭᒍᑎᒃᓴᓕᐅᓐᖏᓪᓗᑎᑦ 
ᑲᑐᔾᔨᖃᑎᒌᖑᒋᐊᖃᖅᑐᐃᑦ ᒪᓕᒃᓯᒪᓗᑎᑦ 
ᒪᓕᒋᐊᓕᒻᒥᓂᒃ ᒪᓕᒐᓕᕆᔨᒃᑯᓐᓄᑦ, ᑲᑐᔾᔨᖃᑎᒌᑦ 
ᑎᑎᖅᑐᖅᑕᐅᕝᕕᖓᓐᓄᑦ ᐊᐅᓚᑦᑎᒍᓐᓇᕐᓗᑎᓪᓗ.  
ᐃᑲᕐᕋᖏᑦ ᐊᐅᓚᓂᖏᑕ ᓇᓗᓇᐃᖅᑕᐅᓲᖑᕗᐃᑦ 
ᓚᐃᓴᓐᓯᓕᐅᔪᒧᑦ. ᐊᐅᓚᑦᑎᔨᐅᔪᐃᑦ 
ᐊᓯᔾᔩᔪᒪᓐᓂᕈᑎᑦ ᐊᓯᔾᔩᒐᓱᐊᕈᓐᓇᖅᑐᐃᑦ 
ᓚᐃᓴᓐᓯᖓᓄᑦ ᐊᓯᐊᓂ ᓇᓚᐅᒃᑖᒐᖃᕐᕕᐅᔪᒥᒃ 
ᐊᓯᐊᓂᒃ ᐱᔭᕆᐊᖃᕐᓂᕈᑎᑦ 
ᓇᓚᐅᒃᑖᒐᖅᑖᖅᐸᑦᑐᐃᑦ ᐊᒥᓲᓗᐊᓕᕐᓂᕈᑎᑦ.  
 
ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᒧᑦ 070 - 

3(1): ᐋᖅᑭᒃᑕᐅᔭᕆᐊᖃᕐᓂᖏᑦ 
ᐃᓄᓕᕆᔭᐅᔾᔪᓯᐊᑦ ᐊᑭᓕᐅᑏᑦ (ᑕᐹᖅᔪᒃ) 

ᐱᖃᑖ ᐅᖃᖅᑎᑦᑎᔩ, ᐊᐱᖅᑯᑕᐅᓚᐅᖅᑐᖅ 
ᑕᐃᑯᖓ ᒪᓕᒐᓕᐅᖅᑎᒧᑦ ᑭᓇᐅᓇ Hudson Bay 
ᐃᓄᒃᑐᑦ ᑭᓲᓂᕋᖅᑕᐅᖃᑦᑕᖅᑐᖅ, ᒪᒥᐊᓇᐅᒐᓗᐊᖅ,  
ᑕᓯᐅᔭᕐᔪᐊᖅ. ᑖᒃᑯᐊ ᐃᓄᓕᕆᓂᕐᒧᑦ ᒪᑯᐊ 
ᐊᑭᒋᔭᐅᓕᖅᑐᑦ. ᑖᓐᓇ ᑕᑭᔪᑲᓪᓚᐅᖕᒪᑦ ᑖᔅᓱᒧᖓ 
ᑎᑎᕋᖅᑎᒧᑦ ᑐᓂᑐᐃᓐᓇᕐᓂᐊᕋᒃᑭᑦ 
ᑲᑎᒪᔾᔪᑎᒥᓂᕐᓂᑦ ᐅᖃᓕᒫᖅᑕᐅᓯᒪᓂᕋᖅᑕᐅᓪᓗᑎᑦ.  
 

ᒪᒥᐊᒃᑲᓗᐊᖅᐳᖓ, ᐅᖃᖅᑎᑦᑎᔩ, ᑖᒃᑯᐊ 
ᖃᓪᓗᓈᑎᑐᐃᓐᓇᖅ ᒫᓐᓇᓚᐅᐱᓪᓚᒃ 
ᑐᓂᔪᓐᓇᕋᒃᑭᑦ. ᑭᓯᐊᓂ ᐅᓪᓗᐃᑦ ᐃᓚᖓᓂ 
ᓇᓗᓇᓐᖏᑦᑐᖅ ᑕᕝᕗᖓ 
ᑎᑎᕋᖅᑎᑎᓐᓄᐊᕐᓂᐊᖅᐸᕋ ᑖᒃᑯᐊ 
ᐃᓄᒃᑎᑑᖓᓂᖓ. ᑖᓐᓇ ᒫᓐᓇ 
ᑐᓐᓂᖅᑯᑎᒋᔭᕆᐊᖃᕐᓂᓐᓄᑦ 
ᑕᐃᒪᓐᓇᐃᓕᖓᑐᐃᓐᓇᕐᓗᒋᑦ. ᑖᒃᑯᐊ 
ᐅᖃᓕᒫᖅᑕᐅᓯᒪᓐᖑᖁᓂᐊᖅᑲᖅᐸᒃᑲ ᑕᕝᕙᓂ 
ᑲᑎᒪᔾᔪᑎᓂᑦ, ᐅᖃᖅᑎᑦᑎᔩ. ᖁᔭᓐᓇᒦᒃ. 
 

ᐱᕕᖃᕐᓂᓐᓂ ᓱᖅᑯᐃᓇᖅᓯᑎᒋᐊᕈᒪᕙᕋ ᐊᒻᒪᓗ 
ᐅᖃᐅᓯᕆᓚᐅᖅᑕᒃᑲ ᒪᓕᒐᓕᐅᕐᕕᒻᒥ 
ᓇᓗᓇᐃᔭᑦᑎᐊᕐᓗᒋᑦ ᒫᑦᓯ 19, 2009-ᖑᑎᓪᓗᒍ 
ᐊᒻᒪᓗ ᒫᑦᓯ 25, 2009-ᖑᑎᓪᓗᒍ 
ᐃᓱᒫᓗᒍᑎᒋᔭᐅᔪᑦ ᐅᖃᐅᓯᕆᓪᓗᒋᑦ 
ᓱᒃᑯᐊᕿᔾᔪᑕᐅᕙᒃᑐᐃᑦ ᓂᕿᓄᑦ ᐊᒥᓲᓂᖏᑦ.  
 

ᒫᑦᓯ 19, 2009-ᖑᑎᓪᓗᒍ ᒪᓕᒐᓕᐅᖅᑎᐅᔪᖅ 
ᓴᓂᑭᓗᐊᕐᒧᑦ ᐊᐱᕆᓚᐅᕐᒪᑦ ᓱᒃᑯᐊᕿᓂᕐᒧᑦ 
ᐱᓕᕆᐊᖅ ᕿᒥᕐᕈᓚᐅᖅᓯᒪᒐᓄᓗᐊᕐᒪᖔᑦ ᓂᕿᓄᑦ 
ᐊᒥᓲᓂᖏᑦ ᓱᒃᑯᐊᕿᔾᔪᑕᐅᔪᓐᓇᖅᑐᐃᑦ ᑭᓪᓕᖏᑦ 
ᒪᓕᓪᓗᒋᑦ ᓴᓂᑭᓗᐊᕐᒧᑦ ᐊᒻᒪᓗ ᐅᖃᐅᑎᔪᒪᓪᓗᒍ 
ᕿᒥᕐᕈᔭᒥᓂᐅᔪᐃᑦ ᓴᖅᑭᖅᑐᒥᓂᐅᓂᖏᑦ.  
ᑭᐅᔾᔪᑎᓐᓂ ᐅᖃᓚᐅᕋᒪ ᓂᕿᓄᑦ 
ᓱᒃᑯᐊᕿᔾᔪᑕᐅᔪᓐᓇᖅᑐᐃᑦ ᐊᒥᓲᓂᖏᑦ 
ᐋᖅᑭᒃᑕᐅᓂᕋᖃᑦᑕᖅᑕᒥᓂᕆᓪᓗᒋᑦ 
ᒐᕙᒪᑐᖃᒃᑯᑎᒍᑦ ᐃᓄᓕᕆᔨᑐᖃᒃᑯᓐᓄᑦ.  
ᒫᓐᓇᐅᔪᖅ ᐅᖃᐅᓯᖃᓚᐅᕋᒪ ᐃᓄᓕᕆᔨᑐᖃᒃᑯᑦ 
ᓂᖀᑦ ᐊᐅᓪᓚᖅᑎᑕᐅᕙᒃᑐᐃᑦ ᐱᓕᕆᐊᖓᑦ 
ᓂᕿᓂᒃ ᓱᕋᒃᓴᕋᐃᑦᑐᓂᒃ ᐊᓯᖏᓪᓗ ᐱᒻᒪᕆᐅᔪᐃᑦ 
ᐅᑭᐅᖅᑕᖅᑐᒨᖅᑕᐅᓲᖑᒻᒪᑕ ᓄᓇᓕᐅᔪᓄᑦ 
ᐊᑭᑭᑦᑐᒃᑯᑦ ᖃᖓᑦᑕᐅᑎᖏᑦ.  
ᓱᖅᑯᐃᓇᖅᓯᑎᒋᐊᕈᒪᕙᕋ ᐅᖃᐅᓯᖃᓚᐅᕋᒪ 
ᒐᕙᒪᑐᖃᒃᑯᓐᓂ ᐱᓕᕆᐊᕐᒥ ᐊᓯᐊᖑᓪᓗᓂ ᓄᓇᕗᒥ 
ᓱᒃᑯᐊᕿᓂᕐᒧᑦ ᐱᓕᕆᐊᖓᓄᑦ.  
 

ᓄᓇᕗᒥ ᓱᒃᑯᐊᕿᓂᕐᒧᑦ ᐱᓕᕆᐊᖅ, 
ᐱᖃᓯᐅᑎᓪᓗᒋᑦ ᓄᓇᕗᒥ ᓂᕿᑖᕈᑎᒃᓴᐃᑦ 
ᐃᑲᔫᓯᐊᑦ ᑎᑎᖅᑐᖅᓯᒪᓂᖏᑦ, ᓄᓇᑦᓯᐊᑉ 
ᒐᕙᒪᒃᑯᖏᓐᓃᓐᖔᕐᓂᑰᒻᒪᑕ ᐊᑐᐊᒐᖏᓐᓂ  

ᐊᕕᑦᑐᒥᓂᐅᓚᐅᖅᑎᓪᓗᑕ ᑕᐃᒃᑯᓇᓐᖓᑦ 1999-
ᖑᑎᓪᓗᒍ. ᓄᓇᕗᒥ ᓂᕿᓄᑦ ᐃᑲᔫᓯᐊᑦ 
ᑎᑎᖅᑐᖅᓯᒪᓂᖏᑦ ᐃᓚᒋᒻᒪᒍ 
ᐃᓚᒋᐊᕈᑎᒋᓯᒪᔭᖓᑕ ᑎᑎᖅᑐᖅᓯᒪᓂᖏᑦ ᓄᓇᕗᒥ 
ᓱᒃᑯᐊᕿᓂᕐᒧᑦ ᐊᑐᐊᒐᖏᑦ. ᓂᕿᓄᑦ ᐃᑲᔫᓯᐊᑦ 
ᑎᑎᖅᑐᖅᓯᒪᓂᖏᑦ ᐊᒡᒍᖅᑐᐃᓂᖃᕐᒪᑕ ᓄᓇᕗᒥ 
ᑕᓪᓕᒪᐃᓕᖅᑲᖓᑎᑕᐅᓪᓗᓂ ᒪᓕᑦᑐᒋᑦ ᐊᒥᓲᓂᖏᑦ 
ᐃᓄᖏᑦ ᖃᑕᓐᖑᑎᒌᖑᔪᐃᑦ ᐊᒻᒪᓗ ᓄᓇᓕᓐᓂ 
ᖃᖓᑕᑎᒌᑦ ᓄᓇᒋᔭᖓᓂ.  
 

ᐊᕕᓚᐅᖅᓯᒪᒐᑦᑕᓂᑦ ᐊᓯᔾᔩᓚᐅᖅᓯᒪᓐᖏᓐᓇᑦᑕ 
ᐋᖅᑭᒃᓯᒪᓂᖏᓐᓂ ᓂᕿᓄᑦ ᐃᑲᔫᓯᐊᕐᓂᒃ 
ᑎᑎᖅᑐᖅᓯᒪᓂᖏᑦ ᑭᓯᐊᓂᓕ ᐊᒥᓱᕈᕆᐊᖅᓯᒪᔭᕗᑦ 
ᓂᖀᑦ ᐃᑲᔫᓯᐊᖅᑖᕈᑎᒃᓴᐅᔪᐃᑦ 15 ᐳᓴᓐᑎᓂᒃ.  
ᓂᕿᓄᑦ ᐃᑲᔫᓯᐊᑦ ᑎᑎᖅᑐᖅᓯᒪᓂᖏᑦ 
ᑭᖑᓪᓕᖅᐹᒥᒃ ᐊᒥᓱᕈᕆᐊᖅᑕᐅᓚᐅᖅᓯᒪᕗᐃᑦ 5 
ᐳᓴᓐᑎᓂᒃ ᐊᐃᐳᕈ 2005-ᖑᑎᓪᓗᒍ ᐊᒻᒪᓗ 
ᓯᕗᓂᐊᒍᑦ ᐊᒥᓱᕈᕆᐊᖅᑕᐅᓚᐅᖅᓯᒪᓪᓗᑎ 10 
ᐳᓴᓐᑎᓂᒃ ᔫᓂ 2004-ᖑᑎᓪᓗᒍ. 
ᐊᒥᓱᕈᕆᐊᖅᑎᒃᑲᓐᓂᕋᓱᐊᖃᑦᑕᕐᓂᐊᖅᑕᕗᑦ 
ᓂᕿᓄᑦ ᐃᑲᔫᓯᐊᒃᓴᐃᑦ ᐊᒥᓲᓂᖏᑦ 
ᐱᔪᓐᓇᑐᐊᕋᐃᒍᑦᑕ ᐊᒻᒪᓗ ᖃᐅᔨᒪᓇᑦᑎᐊᖁᓪᓗᒍ 
ᓄᓇᕗᒥᐅᑕᐅᔪᐃᑦ ᐱᔭᕆᐊᖃᓪᓚᕆᑦᑕᖏᑦ 
ᐱᒐᓗᐊᕐᒪᖔᒋᑦ ᑭᓐᖒᒪᔭᖏᑦ.  
 

ᐊᐱᕆᔭᐅᓚᐅᕐᒥᒐᒪ ᖃᐅᔨᒋᐊᕐᕕᖃᕈᓐᓇᕋᔭᕐᒪᖔᕐᒪ 
ᐃᖅᑲᓇᐃᔭᖅᑎᐅᔪᓂᒃ ᐊᓯᖏᓐᓂᒃ ᐱᓕᕆᕝᕕᓂ 
ᐊᔾᔨᒌᓐᓂᖅᓴᐅᔪᐃᑦ ᐃᓕᖅᑯᓯᐅᒐᔭᖅᑐᐃᑦ ᐊᒻᒪᓗ 
ᒪᓕᒋᐊᓖᑦ ᐊᑐᖅᑕᐅᖃᑦᑕᕐᓂᐊᕋᓗᐊᕐᒪᖔᑕ 
ᖃᐅᔨᓇᓱᐊᕐᓗᒍ ᐊᑦᑐᐃᓂᖃᕐᓂᖓᑦ 
ᐊᑭᑐᓗᐊᕐᓂᖓᑕ ᐃᓅᓗᓂ ᓄᓇᕗᑦ ᓄᓇᓕᖏᓐᓂ 
ᑕᒪᐃᓐᓄᑦ ᓄᓇᕗᒻᒥᐅᑕᓄᑦ. ᐅᖃᑲᒻᒪᓚᐅᕋᒪ 
ᐅᖃᖅᑐᖓ ᑕᒻᒪᖅᑐᖓ ᓂᕿᓄᑦ ᐃᑲᔫᓯᐊᒃᓴᐃᑦ 
ᐊᒥᓲᓂᖏᑦ ᐋᖅᑭᒃᑕᐅᓲᖑᓂᕋᖅᑐᒋᑦ 
ᐃᓄᓕᕆᔨᑐᖃᒃᑯᓐᓄᑦ. ᓱᒃᑯᐊᕿᓂᕐᒧᑦ ᐱᓕᕆᐊᖅ, 
ᐱᖃᓯᐅᑎᓪᓗᒍ ᓄᓇᕗᒥ ᓂᕿᓄᑦ 
ᐃᑲᔫᓯᐊᖅᑖᕈᑎᒃᓴᐃᑦ ᑎᑎᖅᑐᖅᓯᒪᓂᖏᑦ 
ᐱᔭᐅᓚᐅᖅᓯᒪᕗᖅ ᓄᓇᑦᓯᐊᕐᒥ ᒐᕙᒪᒃᑯᖏᑕ 
ᐊᑐᐊᒐᖏᓐᓂ ᐊᕕᑦᑐᒥᓂᐅᓚᐅᖅᑎᓪᓗᑕ ᐊᒻᒪᓗ 
ᐋᖅᑭᒃᓯᒪᓂᖏᑦ ᓄᓇᕗᒥ ᓂᕿᓄᑦ ᐃᑲᔫᓯᐊᒃᓴᐃᑦ 
ᑎᑎᖅᑐᖅᓯᒪᓂᖏᑦ ᐊᓯᔾᔨᖅᑕᐅᓚᐅᖅᓯᒪᓐᖏᒻᒪᑕ 
ᑕᐃᒪᓐᖓᓂᑦ.  
 

ᒫᑦᓯ 25, 2009-ᖑᑎᓪᓗᒍ ᐊᐱᕆᔭᐅᓚᐅᕋᒪ 
ᓇᓕᐊᑦ ᒐᕙᒪᒃᑯᑦ ᑲᒪᒋᔭᖃᓲᖑᒻᒪᖔᑕ ᐋᖅᑮᓪᓗᑎᑦ 
ᓱᒃᑯᐊᕿᓂᕐᒧᑦ ᐊᑐᐊᒐᖏᓐᓂ, ᐱᖃᓯᐅᑎᓪᓗᒍ 
ᓂᕿᓄᑦ ᐃᑲᔫᓯᐊᖅᑖᕈᑎᒃᓴᐃᑦ ᐊᒥᓲᓂᖏᑦ, 
ᓄᓇᕗᒥᐅᑕᓄᑦ, ᓱᒃᑯᐊᕿᓂᕐᒧᑦ ᐱᓕᕆᕝᕕᖓᑦ 
ᐃᓕᓐᓂᐊᕐᓂᓕᕆᔨᒃᑯᓐᓂ ᑲᒪᒋᔭᖃᖅᑐᑦ  

ᐊᑐᓕᖁᔨᓗᑎᑦ ᐱᖁᔭᖅᑎᒍᑦ ᐊᓯᔾᔨᕈᑎᒃᓴᓂᒃ 
ᐊᐅᓚᑦᑎᔨᒃᑯᑦ ᐃᓱᒪᒃᓴᖅᓯᐅᕈᑎᒋᓲᖏᓐᓂ.  
ᓱᒃᑯᐊᕿᓂᕐᒧᑦ ᐱᓕᕆᐊᖅ ᑮᓇᐅᔭᖅᑎᒎᖓᓂᖓᓄᑦ, 
ᐊᓯᔾᔨᖅᑕᐅᔪᑦ ᐱᓕᕆᐊᕐᒧᑦ 
ᑮᓇᐅᔭᖅᑐᕈᑎᒃᓴᒃᑲᓐᓂᕐᓂᒃ 
ᐃᓚᒋᐊᖅᑕᐅᔭᕆᐊᖃᓲᖑᒻᒪᑕ ᐊᒻᒪᓗ ᐊᑐᕆᐊᓕᓐᓂ 
ᐱᒻᒪᕆᐅᓪᓗᑎᑦ ᑕᒪᒃᑯᐊ ᐃᓱᒪᒋᒋᐊᖅᑐᒍ 
ᒫᓐᓇᐅᔪᖅ ᑮᓇᐅᔭᑦ ᖃᓄᐃᓕᖓᓂᖏᑦ.  
 

ᐅᖃᖅᓯᒪᒐᒪ ᐃᖅᑲᓇᐃᔭᖅᑎᕗᑦ 
ᐃᓚᐅᖃᑕᐅᓐᓂᕐᒪᑕ ᒐᕙᒪᑐᖃᒃᑯᑦ/ᑲᓇᑕᒥ 
ᐊᕕᑦᑐᖅᓯᒪᔪᐃᑦ/ᐅᑭᐅᖅᑕᖅᑐᒥ ᐊᕕᑦᑐᖅᓯᒪᔪᐃᑦ 
ᒐᕙᒪᖏᑦ ᐊᔪᖅᓴᖅᑐᐃᑦ 
ᖃᐅᔨᓇᓱᐊᖅᑕᐅᓂᖏᓐᓄᑦ ᐱᓪᓗᒍ 
ᑲᑎᒪᕕᔾᔪᐊᖅᑐᓅᓚᐅᖅᓯᒪᒻᒪᑕ ᐋᑐᕚᒥ ᔮᓄᐊᕆ 
28-ᖑᑎᓪᓗᒍ ᐊᒻᒪᓗ 29, 2009.  
ᐃᖅᑲᓇᐃᔭᖅᑎᒃᑲ ᐱᖃᑕᐅᓪᓗᑎᑦ 
ᐃᖅᑲᓇᐃᔭᖅᑎᖏᑦ ᑮᓇᐅᔭᓕᕆᔨᒃᑯᓐᓂ 
ᑲᑎᒪᔭᖅᑐᖃᑕᐅᓚᐅᖅᓯᒪᕗᑦ 
ᑕᑯᒃᓴᐅᑎᑦᑎᓇᓱᐊᖅᑐᑎᑦ ᐊᒃᓱᕈᕐᓇᕐᓂᖏᑦ 
ᖃᐅᔨᓇᓱᐊᕐᓗᒋᑦ ᑮᓇᐅᔾᔭᓗᐊᓐᖏᑦᑐᐃᑦ ᓄᓇᕗᑉ 
ᓄᓇᓕᖏᓐᓂ. ᓂᕆᐅᓐᓂᖃᖅᐳᒍᑦ 
ᐃᓚᐅᖃᑕᐅᓂᕆᓚᐅᖅᑕᕗᑦ ᑕᑯᒃᓴᐅᑎᑦᑎᓂᐊᕐᒪᑦ 
ᐱᔪᒪᓂᑦᑎᓐᓂ ᐋᖅᑮᓗᑕ ᑮᓇᐅᔾᔭᒃᓴᓗᐊᓐᖏᑦᑐᐃᑦ 
ᖃᓄᐃᑦᑑᓂᖏᑦ ᐃᑲᔪᖅᑕᐅᒐᓗᐊᕐᒪᖔᑕᓗ 
ᐋᖅᑭᒃᑕᐅᓂᖏᓐᓂ ᐃᓅᓯᕆᔭᐅᔪᒃᓴᐃᑦ 
ᖃᓄᐃᓕᖓᕆᐊᖃᕐᓂᖏᑦ ᐊᔪᖅᓴᓗᐊᓐᖏᓪᓗᑎᑦ 
ᓄᓇᕗᒥᐅᑕᐅᔪᓄᑦ ᐱᔭᕆᐊᖃᓪᓚᕆᑦᑐᓄᑦ.  
 

ᑲᑎᒪᕕᔾᔪᐊᕐᓂᖃᖅᑎᓪᓗᒍ ᐱᖓᓱᐃᑦ 
ᐅᑭᐅᖅᑕᖅᑐᒥ ᐊᕕᑦᑐᖅᓯᒪᓂᖏᑦ ᒐᕙᒪᐅᔪᐃᑦ 
ᐋᖅᑮᒍᒪᓂᖃᓚᐅᖅᑐᐃᑦ ᓂᐅᕐᕈᑕᐅᔪᐃᑦ 
ᑲᑎᖅᓱᖅᓯᒪᔪᐃᑦ ᖃᓄᐃᑦᑑᓂᖏᑕ 
ᓇᓗᓇᐃᔭᖅᓯᒪᓂᖏᑦ ᐅᑭᐅᖅᑕᖅᑐᒧᑦ. ᑖᒃᑯᐊ 
ᓇᓗᓇᐃᒃᑯᑕᐅᒐᔭᖅᑐᐃᑦ ᒪᓕᑦᑐᑦ ᐊᑭᖏᑦ 
ᐃᓗᓕᖏᑕ ᐃᑲᔫᓯᐊᖅᑖᕆᔭᐅᔭᕆᐊᖃᓪᓚᕆᑦᑐᐃᑦ 
ᑮᓇᐅᔾᔭᒃᓴᓗᐊᓐᖏᑦᑐᓄᑦ ᐃᓄᓐᓄᑦ ᐊᒻᒪᓗ 
ᖃᑕᓐᖑᑎᒌᓄᑦ ᐱᔭᕆᐊᓕᖏᑦ ᐱᔪᓐᓇᖁᓪᓗᒋᑦ 
ᐊᒻᒪᓗ ᓄᓇᓕᓐᓂ ᖃᓄᐃᓕᐅᖃᑕᐅᔪᓐᓇᖁᓪᓗᒋᑦ. 
ᐃᑲᔫᓯᐊᖅᑖᕆᔭᐅᔭᕆᐊᖃᓪᓚᕆᑦᑐᐃᑦ ᐱᖃᓯᐅᔾᔨᕗᑦ 
ᓂᕿᓂᒃ, ᐃᒡᓗᒧᑦ, ᐊᓐᓄᕌᓄᑦ, ᐊᒻᒪᓗ 
ᐃᓯᒐᐅᔭᕐᓄᑦ, ᐃᖏᕐᕋᔾᔪᑎᓄᑦ, ᐊᒻᒪᓗ ᐊᓯᖏᑦ 
ᑭᓱᑐᐃᓐᓇᐃᑦ ᐱᔨᑦᑎᕋᖅᑕᐅᔭᕆᐊᓖᓪᓗ 
ᐱᔭᐅᔭᕆᐊᖃᓲᑦ.  ᐃᖅᑲᓇᐃᔭᖅᑐᓕᕆᔨᒃᑯᑦ ᐊᒻᒪᓗ 
ᐃᓅᓯᓕᕆᔨᒃᑯᑦ ᑲᓇᑕᒥ ᐅᖃᐅᓯᖃᓚᐅᖅᑐᐃᑦ 
ᓴᖅᑭᖅᑕᐅᒍᓐᓇᕐᓂᐊᖅᑐᒋᔭᐅᓪᓗᓂ ᐱᓕᕆᔨᐅᔪᓂᒃ 
ᖃᐅᔨᓴᖅᑕᐅᓗᓂ ᐅᑭᐅᖅᑕᖅᑐᖅ 
ᐅᖃᐅᑕᐅᕙᓪᓕᐊᓕᑕᐃᓐᓇᖅᑐᓂ ᑕᒪᓐᓇ.  

ᐱᔭᒃᓴᐅᒐᔭᓐᖏᒻᒪᑦ ᐃᓱᒪᒋᓗᒍ ᐊᑕᐅᓯᖅ 
ᐱᓕᕆᕝᕕᐅᔪᖅ ᑲᒪᒋᔭᖃᕐᓗᓂ 
ᑮᓇᐅᔾᔭᒃᓴᓗᐊᓐᖏᑦᑐᐃᑦ ᖃᓄᐃᑦᑐᒻᒪᖔᑕ ᐊᒻᒪᓗ  
ᐊᔪᖅᓴᖅᑐᐃᑦ ᐱᓪᓗᒋᑦ ᐱᔾᔪᑕᐅᔪᑦ ᓄᓇᕗᒥ.  
ᐱᓕᕆᕝᕕᒋᔭᕋ ᐱᓕᕆᖃᑎᖃᕈᓐᓇᑦᑎᐊᖅᑐᑦ 
ᐊᓯᖏᓐᓂ ᐱᓕᕆᕝᕕᐅᔪᓂᒃ ᐊᒻᒪᓗ ᑎᒥᐅᔪᓂᒃ 
ᑲᒪᒋᔭᐅᓗᓂ ᑕᒪᓐᓇ ᐊᑭᑐᓗᐊᕐᓂᐊᓘᕙᒃᑐᖅ 
ᐃᓅᓗᓂ ᐅᑭᐅᖅᑕᖅᑐᒥ.  
 

ᐊᐱᕆᔭᐅᓚᐅᕐᒥᒐᒪ ᓱᒃᑯᐊᕿᑎᑦᑎᔨᒃᑯᑦ 
ᐱᓕᕆᐊᖓᑦ ᕿᒥᕐᕈᔭᐅᓂᐊᕐᒪᖔᑦ ᐊᒻᒪᓗ ᖃᖓ 
ᕿᒥᕐᕈᔭᐅᔪᓐᓇᕋᔭᕐᒪᖔᑦ. ᐊᓯᔾᔨᖅᑕᐅᑐᐊᕋᐃᒻᒪᑕ 
ᐃᓅᓯᓕᕆᓂᕐᒧᑦ ᐱᓕᕆᐊᓂᒃ ᐊᑭᑐᔪᒻᒪᕆᐅᓲᖑᒻᒪᑦ 
ᐊᓯᔾᔨᖅᑕᐅᓂᐊᕐᓗᓂ. ᐸᕐᓇᑕᐅᔪᖃᖅᓯᒪᓐᖏᓚᖅ 
ᒫᓐᓇᒫᖑᓂᐊᖅᑐᖅ ᕿᒥᕐᕈᔭᐅᓪᓚᑦᑖᕐᓂᐊᕐᓗᓂ 
ᑕᒪᐃᓐᓂ ᐱᓕᕆᐊᖑᔪᖅ. ᐊᖏᑎᒋᓂᖓᑦ 
ᐱᒡᒐᓇᕐᓂᖓᓗ ᐱᓪᓗᒋᑦ ᐊᔾᔨᒌᓐᖏᑦᑐᐃᑦ 
ᐱᓕᕆᐊᕆᔭᖏᑦ ᓱᒃᑯᐊᕿᓂᕐᒧᑦ 
ᐃᓕᓐᓂᐊᕐᓂᓕᕆᔨᒃᑯᑦ ᐋᖅᑮᓂᐊᖅᑐᑦ ᓱᓕ 
ᓯᕗᓪᓕᐅᔾᔭᐅᔪᒃᓴᓂᒃ ᒪᓕᓪᓗᒋᑦ ᐱᔾᔪᑎᐅᔪᑦ 
ᑲᒪᒋᔭᐅᓂᖅᐹᖑᔭᕆᐊᓖᑦ ᐊᑐᕋᒃᓴᕗᑦ 
ᐊᑐᐃᓐᓇᐅᔪᐃᑦ ᒪᓕᓪᓗᒋᑦ ᐊᕕᑦᑐᖅᓯᒪᓂᑦᑎᓐᓂ.   
 

ᓱᒃᑯᐊᕿᑎᑦᑎᔨᒃᑯᑦ ᑲᒪᒋᔭᖃᕐᓂᐊᖅᓯᒪᕗᐃᑦ 
ᐱᔭᕇᕐᓗᑎᑦ ᐱᕙᓪᓕᐊᒍᑕᐅᓂᖓᓂᒃ ᐱᔨᑦᑎᖅᑕᕗᑦ 
ᑲᒪᒋᓗᒋᑦ ᐊᐅᓚᔾᔪᑎᖏᓐᓂ ᐊᑐᖅᑕᐅᒐᔭᖅᑐᐃᑦ 
ᓄᓇᕗᒥ. ᑖᓐᓇ ᑲᒪᒋᔭᖃᕐᔪᑎᐅᔪᖅ 
ᐱᔨᑦᑎᕋᖅᑕᑎᓐᓂ ᖃᕋᓴᐅᔭᒃᑰᖅᑐᖅ 
ᐊᑐᖅᑕᐅᓕᑐᐊᕈᓂ ᐱᓕᕆᕝᕕᑦᑎᓐᓂ 
ᖃᐅᔨᔪᓐᓇᖅᓯᑎᑦᑎᒐᔭᖅᑐᖅ ᑭᓪᓕᓯᓂᐊᖅᓯᒪᔪᐃᑦ 
ᑐᑭᓯᒋᐊᕈᑎᖏᓐᓂ ᐱᑦᑎᐊᖅᓯᒪᓂᖅᓴᓂᒃ 
ᓱᖅᑯᐃᓇᖅᓯᑎᑦᑎᒋᐊᕈᑕᐅᔪᓐᓇᕋᔭᖅᑐᓂ ᓇᓕᐊᒃᑯᑦ 
ᕿᒥᕐᕈᒋᐊᕐᓂᐅᔪᖅ ᐱᒋᐊᖅᑕᒃᓴᒫᕆᒐᔭᕐᒪᖔᑦᑎᒍᑦ.  
ᖃᕋᓴᐅᔭᒃᑰᖅᑐᖅ ᐱᔨᑦᑎᕋᖅᑕᑎᓐᓂ 
ᑲᒪᒋᔭᖃᕈᑎᐅᔪᖅ ᐃᖅᑲᓇᐃᔭᖅᑎᓂ 
ᓱᒃᑯᐊᕿᑎᑦᑎᔨᓂ ᓄᓇᕗᒥ 
ᐱᐅᓯᑎᑦᑎᒋᐊᕈᑕᐅᔪᓐᓇᕋᔭᕆᓪᓗᓂ 
ᐱᔨᑦᑎᕋᕐᓂᑎᓐᓂ ᓱᒃᑯᐊᕿᓲᕐᓂ.  
 

ᑕᒪᐃᓐᓂ ᑲᓇᑕᓕᒫᕐᒥ ᐊᕕᑦᑐᖅᓯᒪᔪᓂ 
ᑕᐃᒪᐃᒃᑲᓗᐊᕐᒥᑎᓪᓗᒍ, ᓱᒃᑯᐊᕿᔪᖃᕈᓐᓇᓲᖑᒻᒪᑦ 
ᑮᓇᐅᔭᖅᑎᒍᑦ ᐃᑲᔫᓯᐊᖅᑖᖅᑎᑦᑎᐅᑲᐃᓐᓇᕐᓗᓂ 
ᐃᑲᔪᖅᑕᐅᖁᓪᓗᒋᑦ ᐃᓄᐃᑦ ᖃᑕᓐᖑᑎᒌᓪᓗ 
ᑭᓐᖒᒪᔭᖏᓐᓂ ᐱᔪᓐᓇᖁᓪᓗᒋᑦ ᐃᒻᒥᓂᒃ 
ᐱᔪᓐᓇᖅᓯᓇᓱᐊᕐᓂᖏᓐᓂ. ᐃᓕᓐᓂᐊᕐᓂᓕᕆᔨᒃᑯᑦ 
ᐱᔪᓐᓇᕐᓂᓕᒫᖏᑦ ᑮᓇᐅᔭᖅᑎᒍᑦ ᐊᑐᖅᑐᒋᑦ 
ᐱᓇᓱᐊᖅᓯᒪᕗᐃᑦ ᓱᒃᑯᐊᕿᔾᔪᑕᐅᔪᐃᑦ 
ᓈᒻᒪᒃᑲᓗᐊᕐᒪᖔᑕ ᐃᑲᔪᖅᑕᐅᖁᓪᓗᒋᑦ 
ᑭᓐᖒᒪᒋᔭᐅᓲᑦ ᓱᒃᑯᐊᕿᓲᕐᓄᑦ. ᖁᔭᓐᓇᒦᒃ, 
ᐅᖃᖅᑏ. 

ᐅᖃᖅᑎ: ᖁᔭᓐᓇᒦᒃ. 
ᐅᖃᓕᒫᖅᑕᐅᓯᒪᓐᖑᐊᓂᐊᖅᑐᑦ ᑖᒃᑯᐊ. (ᑐᓵᔨᑎᒍᑦ) 
ᑭᐅᔾᔪᑏᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ. ᑲᑎᒪᔾᔪᑎᔅᓴᖅ 
5. (ᑐᓵᔨᑎᒎᕈᓐᓃᖅᑐᖅ) ᐃᓕᓴᖅᓯᓂᖅ ᐳᓛᖅᑐᓂᑦ 
ᒪᓕᒐᓕᐅᕐᕕᒻᒧᑦ. ᐊᒻᒪ 6. ᐅᖃᐅᓯᒃᑯᒃ ᐊᐱᖅᓱᕐᓂᖅ. 
ᖃᒪᓂᑦᑐᐊᕐᒧᑦ ᒪᓕᒐᓕᐅᖅᑎ, ᒥᔅᑕ ᐊᐅᐸᓗᒃᑐᖅ. 
 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 095 - 3(1): ᖃᒪᓂᑦᑐᐊᑉ 

ᐃᒪᓕᕆᕝᕕᐊ ᖃᓄᐃᓕᖓᓂᖓ 
(ᐊᐅᐸᓗᒃᑐᖅ) 

ᐊᐅᐸᓗᒃᑐᖅ (ᑐᓵᔨᑎᒍᑦ): ᖁᔭᓐᓇᒦᕌᓗᒃ, 
ᐅᖃᖅᑏ. ᐊᐱᕆᔪᒪᔪᖓ ᒥᓂᔅᑕᐅᔪᒧᑦ ᓄᓇᓕᓐᓂᑦ 
ᐊᒻᒪ ᒐᕙᒪᒃᑯᓐᓂᑦ ᐱᔨᑦᑎᕋᖅᑐᓕᕆᔨᒃᑯᓐᓄᑦ, ᒥᔅᑕ 
ᑯᓱᒐᖅ.  
 
ᐃᓱᒫᓗᒍᑎᖃᖃᑦᑕᖅᓯᒪᒻᒪᑕ ᐃᒥᐅᑉ ᐱᐅᓂᖓᓂ 
ᑕᐃᑲᓂ ᖃᒪᓂᑦᑐᐊᕐᒥ ᐊᒻᒪᓗ 
ᖃᓄᐃᓕᖓᓕᕐᓂᕆᔭᖓ ᓄᓇᓕᓐᓂ ᐃᒥᕐᒧᑦ 
ᐱᐅᓴᐃᕕᐅᔪᖅ. 
 
ᒥᓂᔅᑕ ᐅᖃᕈᓐᓇᖅᐹ ᖃᓄᑎᒋᑭᐊᖏᒃᑯᐊᕐᖓᐃ 
ᖃᐅᔨᓴᖅᑕᐅᕙᑦᑐᑦ ᐃᒪᐅᔪᑦ ᐊᒻᒪᓗ ᑕᒪᒃᑯᐊ 
ᐊᖏᕈᓐᓇᖅᑲᑦ ᑐᓂᓯᖃᑦᑕᓂᐊᕐᖓᑦ 
ᖃᐅᔨᔾᔪᑕᐅᔪᓄᑦ ᕼᐋᒻᒪᓚᒃᑯᑦ ᑲᑎᒪᔨᖏᓐᓄᑦ 
ᐅᕙᓄᓪᓗ ᒪᓕᒐᓕᐅᖅᑎᐅᒐᒪ? 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᔪᖅ ᓄᓇᓕᓐᓂᑦ 
ᒐᕙᒪᓕᕆᓂᕐᒧᑦ ᐊᒻᒪᓗ ᒐᕙᒪᒃᑯᑦ 
ᐱᔨᑦᑎᕋᖅᑎᖏᓐᓄᑦ, ᒥᓂᔅᑕ ᓗᐊᓐ ᑯᓱᒐᖅ.  
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ, 
ᐅᖃᖅᑎᑦᓯᔩ. ᖁᔭᓐᓇᒦᖅᑕᕋᓗ ᒪᓕᒐᓕᐅᖅᑎ 
ᖃᒪᓂᑦᑐᐊᕐᒧᑦ ᑖᔅᓱᒥᖓ ᐊᐱᕆᔪᓐᓇᕐᒪᑦ. 
ᑕᐃᒪᓐᓇᐃᓛᒃ ᐃᒪᖅᐳᑦ ᐃᒪᑦᓯᐊᕙᐅᖁᓐᓇᕐᒪᑦ 
ᓄᓇᕗᒻᒥᓗ ᐃᒪᑦᓯᐊᕆᓛᖑᖅᑰᖅᑐᖅ, ᑲᓇᑕᒥ 
ᐃᒪᑦᓯᐊᕆᓛᖑᖃᑕᐅᖅᑰᒐᑉᑕ.  
 

ᑖᒃᑯᐊ ᓄᓇᓖᑦ ᐃᒪᖏᑦ ᑕᖅᑭ ᐊᑕᐅᓯᖅ ᐃᓗᐊᓂ 
ᒪᕐᕈᐃᖅᖢᑎᑦ ᖃᐅᔨᓴᖅᑕᐅᖃᑦᑕᖅᑐᑦ ᐃᒪᖓ 
ᐅᓗᕆᐊᓇᖅᑐᒦᓕᓐᖏᒃᑲᓗᐊᕐᒪᖔᑦ. ᐅᖃᖅᑎᑎᔩ, 
ᖁᔭᓐᓇᒦᒃ.  
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, 
ᒥᔅᑕ ᐊᐅᐸᓗᒃᑐᖅ. 
 
ᐊᐅᐸᓗᒃᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᖁᔭᓐᓇᒦᓪᓗ ᒥᓂᔅᑕ ᑭᐅᒐᕕᑦ. ᖃᐅᔨᒪᒐᓗᐊᖅᑐᖓ 
ᐱᓕᕆᕕᒋᔭᔅᓯ ᐊᑭᑐᔪᖅᑐᕈᑎᖏᑦ ᐱᖃᓯᐅᑎᔪᑦ 
ᐋᖅᑭᒋᐊᕈᑎᔅᓴᐅᔪᓂᑦ ᑕᒪᒃᑯᓄᖓ 
ᑭᓈᓗᖃᕐᕕᐅᔪᓄᑦ ᑭᓯᐊᓂᓕ ᑕᒪᒃᑯᐊ 
ᕿᒥᕐᕈᔭᐅᔭᕆᖃᖅᐸᑦᑑᑎᒋᒐᒃᑭᒃ ᐃᒥᕐᒨᖓᔪᑦ. 
ᒥᓂᔅᑕᐅᔪᖅ ᐅᖃᕈᓐᓇᖅᐸ ᐅᕙᓐᓄᑦ ᕼᐋᒻᒪᓚᒃᑯᓪᓗ 
ᑲᑎᒪᔨᖏᓐᓄᑦ ᒫᓐᓇ ᖃᓄᐃᓕᖓᓕᕐᓂᖓᓄᑦ 
ᑕᐃᔅᓱᒧᖓ ᐃᒥᕐᒧᑦ ᐱᐅᓴᐃᕕᒻᒧᑦ? 
(ᑐᓵᔨᑎᒎᕈᓐᓃᖅᑐᖅ) ᒪ’ᓇᓪᓗᐊᕕᒃ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᓪᓗ ᑖᓐᓇ 
ᐊᐱᖅᑯᑎᒋᒐᕐᓃᓛᒃ. ᑖᒃᑯᐊ ᖃᒪᓂᑦᑐᐊᕐᒥ 
ᐃᒥᖅᑕᕐᕕᐊ ᓄᑖᒥᒃ 
ᑎᑎᕋᐅᔭᕈᔾᔭᐅᓯᒪᓕᖅᑑᒐᓗᐊᖅ ᖃᓄᖅ ᐃᒪᖅᑑᑕ 
ᑖᓐᓇ Pump house (ᒥᓪᓗᐊᕈᑎᖃᕐᕕᒃ) 
ᐋᖅᑭᒃᓯᒪᓂᐊᕐᒪᖔᖅ. ᒫᓐᓇ ᐱᓕᕆᐊᖑᔪᑦ 
ᐊᑐᐃᓐᓇᕈᖅᑎᑕᐅᔪᓐᓇᖁᓪᓗᒋᑦ ᓴᓇᔭᐅᓂᖏᓐᓄᑦ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᐊᐃᑉᐹᓂᒃ ᐃᓚᒋᐊᕈᑦ, ᒥᔅᑕ 
ᐊᐅᐸᓗᒃᑐᖅ. 
 
ᐊᐅᐸᓗᒃᑐᖅ: ᒪ’ᓇᓪᓗᐊᕕᒃ, ᐅᖃᖅᑎᑦᑎᔩ. 
ᒐᕙᒪᖁᑎᕗᑦ ᑮᓇᐅᔭᒥᑦ ᐊᑐᕐᓂᐊᕋᒥ $7 ᒥᓕᐊᓐ 
ᐅᖓᑖᓂ ᑖᔅᓱᒥᖓ ᓄᑖᓐᖑᖅᑎᑦᓯᓂᖅ ᐅᕝᕙᓘᓐᓃᑦ 
ᓄᑖᖑᖅᑎᑦᓯᓂᕐᒥᑦ ᑖᔅᓱᒥᖓ ᖁᕐᓗᖅᑐᖅ  

ᐃᒪᖅᑖᕐᕕᖓᓐᓂᑦ. ᒥᓂᔅᑕ ᐅᖃᖅᑑᓪᓗᐊᖅᐸ 
ᐅᕝᕙᓘᓐᓃᑦ ᓇᓗᓇᐃᖅᓯᔫᓪᓗᐊᖅᐸ ᐅᕙᓐᓄᑦ 
ᖃᓄᖅ ᑖᓐᓇ ᐱᓕᕆᕝᕕᒋᔭᖓᑦ ᑖᓐᓇ 
ᓇᓗᓇᐃᖅᓯᔫᓪᓗᐊᕐᒪᖔᖅ ᖃᓄᖅ ᐃᒪᖅ ᑖᓐᓇ 
ᐋᖅᑭᒃᑕᐅᒋᐊᖃᕐᒪᖔᖅ ᐅᕝᕙᓘᓐᓃᑦ 
ᓄᑖᖑᖅᑎᑕᐅᓂᐊᕐᒪᖔᑦ ᖃᓄᖅ ᐱᕈᕐᒪᖔᑕ? 
ᒪ’ᓇᓪᓗᐊᕕᒃ.  
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑲᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ ᐊᐱᕆᒐᕕᒃ 
ᑖᑉᓱᒥᖓ. ᑖᒃᑯᐊ ᓱᓇᓗᒃᑖᖏᓛᑦ 
ᐸᕐᓇᑦᑕᐅᓕᕌᖓᑕ ᖃᐅᔨᓴᖅᑕᐅᔭᕌᖓᑕᓗ 
ᐊᓯᓐᖑᕆᐊᖃᕐᒪᖔᑕ, ᓄᑖᓐᖑᕆᐊᖃᕐᒪᖔᑕᓗ, 
ᐱᑐᐃᓐᓇᐅᓐᖏᑦᑐᑯᓘᓲᖑᒥᖕᒪᑕ.  
 
ᑕᒪᓐᓇ ᐊᓯᔾᔨᖅᑕᐅᔭᕆᐊᖃᕐᓂᖏᑦ 
ᓄᑖᓐᖑᕆᐊᕆᐊᖃᕐᓂᖏᑦ 
ᐋᖅᑭᒃᑕᐅᔭᕆᐊᖃᕐᓂᖏᓪᓗ 
ᕿᒥᕐᕈᔭᐅᑦᓯᐊᓲᖑᖕᒪᑕ. ᐊᒥᓱᓂᑦ ᐱᔾᔪᑎᖃᓲᖑᖕᒪᑕ 
ᑕᒪᓐᓇ ᐊᐅᓪᓛᑦᓯᐊᕐᒪᖔᑦ ᐊᖑᒻᒪᑎᖕᒪᖔᑕᓗ 
ᑕᒪᒃᑯᐊ ᐃᒪᖃᕐᕕᓗᖀᑦ ᖃᓄᕐᓗ 
ᑭᖑᕙᖅᑎᒋᓯᒪᖕᒪᖔᑕ ᐊᖑᒻᒪᑎᖕᒪᖔᑕᓗ 
ᐊᑐᖅᑕᐅᔭᕆᐊᖃᖅᑐᓄᑦ ᓄᓇᓕᖕᓄᑦ.  
 
ᐸᕐᓇᖕᓂᖓ ᑕᐃᑲᓐᖓᑦ ᑕᐅᓇᓐᖓᑲᓪᓛᓗᒃ 
ᐱᒋᐊᖅᖢᓂ ᑐᐊᕕᕐᓇᕐᓂᖏᓪᓗ ᐊᑐᖅᑕᐅᑉᓗᑎᒃ, 
ᒪᑯᐊᒐᓛᓗᖕᒪᑕ ᐊᒥᓱᑦ ᐊᔾᔨᒌᓐᖏᑦᑐᑦ 
ᐊᑐᖅᑕᐅᔭᕆᐊᓖᑦ ᐸᕐᓇᒐᓱᖕᓂᕐᒥᒃ 
ᓄᑖᓐᖑᕆᐊᕆᐊᖃᖅᑐᖃᕐᒪᖔᓪᓘᓐᓃᑦ 
ᐊᓯᔾᔨᖅᑕᐅᔪᖅᑕᖃᕆᐊᖃᕐᒪᖔᓪᓘᓐᓃᑦ.  
 
ᑭᐅᒐᒃᓴᑐᐃᓐᓇᑯᓘᓐᖏᒻᒪᑦ ᐊᖏᔪᑲᓪᓚᐅᖕᒪᑦ 
ᖃᓄᖅ ᐋᖅᑭᒃᓱᖅᑕᐅᔭᕆᐊᖃᓕᖅᑐᖃᕐᓂᖅᐸᑦ 
ᐊᓯᔾᔨᖅᑕᐅᔭᖃᕆᐊᖃᕐᓂᖅᐸᓪᓗ 
ᑕᒪᒃᑯᐊᖑᓲᖑᖕᒪᑕ ᖃᐅᔨᓴᕐᓃᑦ 
ᐊᓯᔾᔩᔪᖃᕆᐊᓚᐅᖅᑎᓐᓇᒍ ᒐᕙᒪᒃᑯᓪᓗ 
ᕼᐋᒻᒪᓚᒃᑯᓗ ᐱᖁᑎᖏᓐᓂᒃ ᐊᐅᓚᑕᑉᑎᓐᓂᑦ. 
ᖁᔭᓐᓇᒦᒃ, ᐅᖃᖅᑎᑦᓯᔩ.  
 
ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᒥᒃ ᐃᓚᒋᐊᕈᑦ, 
ᒥᔅᑕ ᐊᐅᐸᓗᒃᑐᖅ. 
 

ᐊᐅᐸᓗᒃᑐᖅ: ᒪ’ᓇᓪᓗᐊᕕᒃ, ᐅᖃᖅᑎᑦᑎᔩ. 
ᓂᕈᐊᖅᑎᑦᑎᔨᒃᑲ ᑕᐃᒃᑯᐊ ᓇᓗᓇᐃᖅᓯᓲᖑᖕᒪᑕ 
ᑖᒻᓇ ᐅᐱᕐᖔᖑᓕᕌᖓᒥ ᑖᒃᑯᐊ ᑰᕐᓗ’ᓈᑦ, runoff-
ᖑᓂᕋᖅᑕᐅᕙᒃᑐᑦ, ᑖᒻᓇ ᑰᑉᐸᖕᒥᐊᒧᑦ 
ᖃᒪᓂᑦᑐᐊᕐᒦᓛᒃ ᐱᒡᒍᔨᑦᑑᒐᒥ ᐅᐱᕐᖔᖑᓕᕌᖓᒥ 
ᐊᐅᑦᑎᓕᕌᖓᒥ ᑖᒃᑯᐊ ᑰᕐᓗ’ᓈᑦ ᑖᒃᑯᓂᖓ 
ᖃᒪᑦᑐᐊᕐᒥᑦ ᖁᕕᐊᕼᐅᖕᒪᑎᒃ. ᑖᒃᑯᐊ 
ᐱᓕᕆᕕᖁᑎᖓ ᐊᒻᒪ ᐋᓐᓂᐊᖅᑐᓕᕆᓂᕐᒧᓪᓗ 
ᐃᓄᓕᕆᔨᒃᑯᓐᓂᑦ, ᑖᒃᑯᐊ ᖃᓄᖅ 
ᐱᓕᕆᖃᑎᒌᕼᐅᖕᒪᖔᑕ ᐊᒻᒪ ᖃᐅᔨᕼᐊᖅᑕᕐᒪᖔᑕ, 
ᐊᒻᒪᓗ ᑕᐃᒃᑯᐊ ᖃᐅᔨᕼᐊᖅᑕᖏᑦ 
ᓇᓗᓇᐃᖅᓯᔭᐅᕙᒻᒪᖔᑕ ᑐᕼᐊᖅᑎᑦᑎᑦᑕᕼᐅᕐᒪᑎᒃ 
ᑖᒃᑯᓂᖓ. ᖃᓄᖅ ᐱᔫᓪᓗᐊᖅᐸᑦ ᐅᕝᕙᓘᓐᓃᑦ 
ᓇᓗᓇᐃᖅᓯᑦᑎᑦᑎᐊᖅᑑᓪᓗᐊᖅᐸᑦ?  
 
ᐊᐱᕆᑦᓯᐊᕐᓗᒍ ᖃᑉᓗᓈᑐᑦ. (ᑐᓵᔨᑎᒍᑦ) . . . 
ᑖᒃᑯᐊ ᐅᔾᔨᖅᓱᖅᑕᐅᓂᖏᑦ ᐋᓐᓂᐊᑖᖑᑲᑦᑕᖅᑐᑦ 
ᐱᔾᔪᑎᒋᓪᓗᒋᑦ ᐃᒪᖓ. (ᑐᓵᔨᑎᒎᕈᓐᓃᖅᑐᖅ) 
ᒪ’ᓇᓪᓗᐊᕕᒃ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ, 
ᐅᖃᖅᑎᑦᓯᔩ. ᐅᐱᕐᖔᒃᑯᓂᓛᒃ ᓱᓇᓗᒃᑖᑦ 
ᐆᒻᒪᖅᐸᓪᓕᐊᓕᕌᖓᑦ ᐊᓃᑲᑕᖕᓂᖅᓴᐅᓕᕌᖓᑉᑕᓗ 
ᑕᒪᒃᑯᐊ ᐃᖣᕐᕆᔮᕐᓇᓐᖏᑦᑐᑦ ᐊᒥᒐᕈᓐᓃᓲᖑᖕᒪᑕ, 
ᓄᕙᖕᓂᕐᓗ ᐋᓐᓂᐊᒐᓚᖕᓂᕐᓗ 
ᑕᒪᒃᑯᐊᖑᓕᓲᖑᖕᒪᑕ ᓇᓗᓇᓲᖑᖕᒪᑦ 
ᓇᑭᓐᖔᕐᒪᖔᑕ.  
 
ᐅᖃᐅᑎᔪᓐᓇᖅᐸᕋᓕ ᑕᐃᑲᓂ 
ᖃᒪᓂᑦᑐᐊᕐᒥᒻᒪᕆᓪᓕ ᐅᑭᐅᓄᑦ ᐱᖓᓱᓄᑦ 
ᕿᒥᕐᕈᔭᐅᓯᒪᓕᕐᒪᑦ ᐃᒪᖓ ᖃᓄᐃᑦᑑᒻᒪᖔᑦ 
ᐅᓗᕆᐊᓇᖅᑐᒦᓐᖏᒃᑲᓗᐊᕐᒪᖔᓪᓗ. 
ᐅᖃᐅᑎᔪᓐᓇᖅᑕᕋ ᕿᒥᕐᕈᓂᐅᓚᐅᖅᑐᒥ ᑕᐃᑲᓂ 
ᐃᒪᖓ ᖃᐅᔨᓴᖅᑕᐅᖕᒪᑦ 
ᐅᓗᕆᐊᓇᕐᓂᖅᑕᖃᓐᖏᑦᓯᐊᓚᐅᖅᑐᖅ, 
ᐅᓗᕆᐊᓇᕐᓂᖅᑕᖃᓐᖏᑦᓯᐊᖅᖢᓂᓗ.  
 
ᐊᒡᓛᑦ ᑲᓇᑕᒥ ᐃᒪᖅ ᐃᒥᒐᒃᓴᐅᖕᒪᖔᑦ 
ᖃᐅᔨᓴᐅᑎᑕᖃᕐᒥᖕᒪᑦ 
ᐅᓗᕆᐊᓇᖅᑐᒦᓕᓐᖏᒃᑲᓗᐊᕐᒪᖔᑦ. ᑕᒡᕙᓂ 
ᖃᐅᔨᓴᕐᓂᕆᖃᑦᑕᖅᑕᖓᑕ ᑲᓇᑕᐅᑉ ᐃᒪᖓᑕ 
ᒥᒃᓵᓄᑦ ᐊᒡᓛᑦ ᐱᐅᓂᖅᓴᐅᖕᒪᑦ ᖃᒪᓂᑦᑐᐊᖅ 
ᐃᒪᖓ, ᒫᓐᓇᒧᑦ ᑎᑭᖦᖢᒍ  

ᐅᓗᕆᐊᓇᖅᑐᖅᑕᖃᓐᖏᑦᑐᖅ. ᐊᒻᒪ ᐅᖃᖅᑲᐅᒐᒪ 
ᐅᐊᑦᓯᐊᖅ ᑕᖅᑭᑕᒫᑦ ᒪᕐᕈᐃᖅᖢᒋᑦ ᑕᖅᑭᐅᑉ 
ᐃᓗᐊᓂ ᖃᐅᔨᓴᕐᓂᖅᑕᖃᓲᖑ `ᖕᒪᑦ ᐃᒪᖅ 
ᐅᓗᕆᐊᓇᓐᖏᒃᑲᓗᐊᕐᒪᖔᑦ ᖃᒪᓂᑦᑐᐊᕐᒥ ᐊᒻᒪ 
ᐊᓯᖏᓐᓂᑦ ᓄᓇᓕᖕᓂᑦ, ᐃᓛᒃ ᓄᓇᕗᓗᒃᑖᒥ.  
 
ᐅᖃᐅᑎᔪᓐᓇᖅᑕᕋ ᖃᒪᓂᑦᑐᐊᖅ ᐱᔾᔪᑎᒋᑉᓗᒍ 
ᐃᒪᖓ ᐃᒪᑦᓯᐊᕙᒃ, ᐃᒥᒐᒃᓴᐅᑦᓯᐊᖅᖢᓂᓗ ᐊᒻᒪ 
ᐃᒻᒪᖃ ᑲᓇᑕᒥ ᐃᒪᖏᑦᑕ ᐃᒥᒐᒃᓴᖏᓐᓂᒃ 
ᐱᐅᓂᖅᐹᖑᖃᑕᐅᔪᖅ. ᖁᔭᓐᓇᒦᒃ, ᐅᖃᖅᑎᑦᓯᔩ.  
 
ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 
ᒪᓕᒐᓕᐅᖅᑎ ᐊᑯᓪᓕᕐᒧᑦ, ᒥᔅᑕ ᓂᓐᖓᖅ. 
 
ᐊᐱᖅᑯᑦ 096 - 3(1): ᓇᐅᔮᓐᓂᑦ ᐋᓐᓂᐊᕕᒃ 

(ᓂᓐᖓᖅ) 
ᓂᓐᖓᖅ: ᖁᔭᓐᓇᒦᒃ, ᐅᖃᖅᑏ. ᑕᐃᖕᓇ 
ᐋᓐᓂᐊᖅᑕᐃᓕᔪᓕᕆᔨᒃᑯᑦ ᒥᓂᔅᑕ ᐊᐱᕆᓂᐊᕋᒃᑯ. 
 
ᐊᐱᕆᓂᐊᓵᕐᓗᒍ, ᖁᕕᐊᓱᒃᐳᖓᑦᑕᐅᖅ ᐅᓪᓗᒥ 
ᑕᓪᓕᕐᒥᐅᖕᒪᑦ ᐊᒻᒪᓗ ᐃᒃᐸᔅᓴᖅ ᑕᑯᓚᐅᕋᒃᑯ ᓯᓇᑐ 
ᐅᐃᓕ ᐋᑕᒻ, ᓕᐳᕈᓪ (Liberal), ᐊᒃᓱᐊᓗᒃ 
ᖁᕕᐊᓱᒃᐳᖓ.  
 
ᑕᐃᓐᓇ ᐊᐱᕆᓂᐊᖅᑕᕋ ᑕᐃᒪ ᐅᖃᓪᓚᖅᑲᐅᒐᒪ 
ᐅᐊᑦᑎᐊᕈ ᑕᒪᒃᑯᐊ ᓇᔭᓐᖑᐊᑦ, ᓇᔭᖅᓰᑦ, ᐊᒻᒪ 
ᐃᖢᐊᖅᓴᐃᔩᑦ ᓴᓇᕝᕕᖃᑦᑎᐊᖁᓐᓇᕐᒪᑕ 
ᓄᓇᓕᖕᓂᑦ. ᓴᓇᕝᕕᖃᑦᓯᐊᖅᐸᑕ ᐃᓄᐃᑦ ᑕᒪᒃᑯᐊ 
ᐃᑲᔪᖅᑕᐅᔭᕆᐊᓖᑦ ᐃᖢᐊᖅᓴᖅᑕᐅᔭᕆᐊᓖᑦ ᓲᕐᓗ 
ᑲᒪᒋᔭᐅᑦᑎᐊᕈᓐᓇᕐᓂᖅᓴᐅᖕᒪᑕ.  
 
ᑕᐃᓐᓇ ᐱᔾᔪᑎᒋᑉᓗᒍ ᐊᐱᕆᔪᒪᒐᓗᐊᖅᐸᕋ 
ᓇᐅᔮᓐᓂᑦ ᐋᓐᓂᐊᕐᕕᒃᓴᐅᑉ ᐸᕐᓇᖕᓂᖓ 
ᓇᓃᓪᓚᑦᑖᓕᕋᓗᐊᕐᒪᖔᑦ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᔪᖅ 
ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐃᓄᓕᕆᓂᕐᒧᓪᓗ, 
(ᑐᓵᔨᑎᒍᑦ) ᐊᖓᔪᖅᑳᖅ ᑕᒑᖅ ᑰᓕ. 
 

ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ, ᐅᖃᖅᑏ. 
ᑖᓐᓇ ᐃᑉᐸᒃᓴᖅ ᐅᖃᐅᓯᕆᓚᐅᖅᑕᑦᑕ 
ᑲᑎᒪᔨᕋᓛᓂᑦ ᑲᑎᒪᑐᐃᓐᓇᖅᑎᓪᓗᑕ ᑕᐃᓐᓇ 
ᐃᓚᖓ ᐅᖃᐅᓯᕆᕙᓪᓕᐊᓂᐊᓚᐅᖅᖢᑎᒍ ᐊᒻᒪᓗ 
ᑐᑭᓯᓇᓚᐅᖅᖢᓂ ᑕᐃᑲᓂ ᐊᑭᑐᔫᑎᓄᑦ ᐸᕐᓇᐅᑏᑦ 
ᐱᓕᕆᐊᕆᓪᓗᑎᒍ. ᑖᒃᑯᐊ ᐋᓐᓂᐊᕐᕖᑦ ᐱᖓᓱᑦ 
ᑎᑎᕋᐅᔭᖅᑕᐅᓯᒪᓂᖏᑦ ᐱᐊᓂᒃᐸᓪᓕᐊᓕᕐᒪᑕ 
ᑖᒃᑯᐊ ᓇᐅᔮᓂᓗ, ᑕᓗᕐᔪᐊᕐᒥᓗ, ᐊᒻᒪᓗ 
ᐃᒃᐱᐊᕐᔪᒻᒥ. ᑕᐃᒪ ᑖᒃᑯᐊ ᐅᑉᓗᒥ ᑕᐃᒃᑯᐊ 
ᑕᐃᑯᓐᖓᕈᓐᓇᕈᑦᑕ ᓴᖅᑭᒃᑲᓐᓂᓚᖓᓪᓗᑎᐅᓪᓗᑎᒃ 
ᑕᐃᒪᐃᓕᖓᔪᑦ.  
 
ᐅᓂᒃᑳᓚᐅᖅᖢᑕᓗ ᑖᒃᑯᐊ ᒫᓐᓇ 
ᑎᑎᕋᐅᔭᖅᑕᐅᓂᖏᑦ ᑭᓯᐊᓂ ᐱᐊᓂᓚᐅᖅᑎᓪᓗᒋᑦ 
ᖃᓄᖅ ᐊᑭᑐᑎᒋᓇᔭᕐᒪᖔᓪᓗ ᑖᓐᓇ 
ᖃᐅᔨᓴᕆᐊᖃᕐᓂᐊᖅᑕᕗᑦ ᑕᒡᒐ. ᑕᐃᒪᓐᓇ ᑭᓯᐊᓂ 
ᒫᓐᓇ ᐅᖃᕈᓐᓇᖅᑕᕋ. ᖁᔭᓐᓇᒦᒃ.  
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, 
ᒥᔅᑕ ᓂᓐᖓᖅ.  
 
ᓂᓐᖓᖅ: ᖁᔭᒋᕙᕋ ᒥᓂᔅᑕ ᑭᐅᖕᒪᖓ. ᐊᒻᒪᓗ 
ᑕᒫᓐᖓᑦ ᑲᔪᓯᕙᓪᓕᐊᓂᐊᕐᓂᖓᖃᐃ 
ᓇᓗᓇᕈᓐᓃᕋᓗᐊᖅᖢᓂ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᓂᓐᖓᖅ. ᒥᓂᔅᑕ 
ᖁᔭᓐᓇᒦᖅᑕᐅᒐᕕᑦ. ᐅᖃᐅᓯᒃᑯᑦ ᐊᐱᖅᓱᕐᓂᖅ. ᒥᔅᑕ 
ᓂᓐᖓᖅ.  
 
ᓂᓐᖓᖅ: ᐅᖃᖅᑎᑦᑎᔩ, ᒪᒥᐊᑉᐳᖓ 
ᑐᑭᓯᑎᓐᖏᓗᐊᕋᒃᑭᖅᑲᐃ ᒪᒥᐊᕝᕕᒋᕙᒋᑦ. ᐃᒪᓐᓇ 
ᐊᐱᕆᔫᒐᓗᐊᖅᑐᖓ ᖁᔭᓐᓇᒦᓚᐅᖅᑐᒍ: 
ᑲᔪᓯᓂᐊᕋᓗᐊᖅᐸ ᓯᕗᒧᑦ? ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ. ᒥᓂᔅᑕ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ, ᐅᖃᖅᑏ.  
ᐅᖃᕈᓐᓇᖅᑐᖓ ᑖᓐᓇ ᐋᓐᓂᐊᕐᕕᒃ 
ᐅᖃᖅᑎᐅᓚᐅᖅᑎᓪᓗᒍ ᑕᐃᓐᓇ ᐃᓇᖏᓚᐅᖅᑕᐃᑦ 
ᖃᑦᓰᖅᖢᒍᑭᐊᖅ ᐱᒡᒍᓯᐅᔾᔪᐊᖃᑎᒋᓚᐅᖅᑕᐃᑦ 
ᑕᐃᓐᓇ ᑕᐃᑯᖓ  

ᓅᒍᓐᓇᖅᓯᓚᐅᖅᑕᖓ. ᑕᐃᑲᓂ 
ᐸᕐᓇᐅᑎᒦᓐᖏᒻᒪᕆᓚᐅᖅᑑᒐᓗᐊᖅ ᑎᑎᕋᐅᔭᖅᑎ 
ᑖᓐᓇ ᑎᑎᕋᐅᔭᖅᑕᐅᓂᖓᓘᓃᑦ 
ᑮᓇᐅᔭᖃᓚᐅᓐᖏᑦᑑᒐᓗᐊᑦ ᑭᓯᐊᓂ ᑕᐃᑯᖓ 
ᐃᓕᓯᖃᑕᐅᔪᓐᓇᖅᓯᓚᐅᕐᒪᑦ ᑕᐃᑯᖓ 
ᐃᓕᓯᒪᓕᖅᖢᓂ.  
 
ᐅᖃᕈᓐᓇᖅᑐᒍᓪᓕ ᑖᒃᑯᐊ ᐸᕐᓇᒍᑎᒋᓕᕋᑉᑎᒍ 
ᑎᑎᕋᐅᔭᖅᑕᐅᓪᓗᓂ ᓴᖅᑭᕋᑕᕈᒫᖅᑐᖅ ᑖᓐᓇ 
ᐅᖃᕈᓐᓇᖅᑕᕋ ᑕᐃᒪᓐᓇ. ᖁᔭᓐᓇᒦᒃ.  
 
ᐅᖃᖅᑎ: ᖁᔭᓐᓇᒦᒃ. ᐊᐃᑉᐹᓂᒃ ᐃᓚᒋᐊᕈᑦ, ᒥᔅᑕ 
ᓂᓐᖓᖅ. 
 
ᓂᓐᖓᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪᓗ ᓯᑏᕝ 
ᒪᑉᓴᓛᒃ ᖁᔭᓐᓇᒦᖅᐸᕋ ᐃᓕᓴᕆᑉᓗᒍ ᐊᒻᒪ 
ᑕᐃᒃᑯᐊ ᒪᐃᔭᖑᖃᑦᑕᖅᑐᑦ ᓇᐅᔮᓂᑦ. ᖃᑯᒍᑭᐊᖅ, 
ᖃᑯᒍᓪᓚᑦᑖᑭᐊᖅ ᑕᒪᓐᓇ ᑲᔪᓯᓂᐊᕐᒪᖔᑦ 
ᑐᓴᕈᒪᖦᖤᕋᓗᐊᖅᐳᖓ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᒥᓂᔅᑕ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ, ᐅᖃᖅᑏ. 
ᒫᓐᓇ ᑭᓯᐊᓂ ᐅᖃᕐᓂ ᐊᔪᖅᑐᒍᑦ ᑖᒃᑯᐊ 
ᑎᑎᕋᐅᔭᖅᑕᐅᓂᖏᑦ ᐊᑭᖏᓪᓗ ᑕᐃᒃᑯᐊ ᒫᓐᓇ 
ᐱᓕᕆᐊᖑᕙᓪᓕᐊᓂᐊᕐᒪᑕ ᑎᑎᕋᐅᔭᖅᑕᐅᓂᖏᑦ 
ᐱᐊᓂᒃᐸᑕ ᐊᒻᒪ ᓄᓇᑦᓯᓐᓅᕆᐊᖃᕐᓂᐊᖅᖢᑎᒃ.  
 
ᑕᐃᒃᑯᐊ ᐸᕐᓇᒃᑎᐅᔪᑦ ᑕᒪᒃᑯᓂᓐᖓ ᓄᓇᓕᓐᓂᑦ 
ᐊᒻᒪ ᒐᕙᒪᒃᑯᓐᓂᑦ ᐱᔨᑦᑎᕋᖅᑐᓕᕆᔨᒃᑯᓐᓂᓪᓗ 
ᐅᕙᑦᑎᓐᓂᖔᖅᑐᖃᕐᓗᓂᓗ ᖃᓄᐃᓕᖓᓂᐊᕐᓂᖓ 
ᑕᐃᒃᑯᓄᖓᑦᑕᐅᖅ ᕿᒥᕐᕈᐊᖅᑕᐅᒋᐊᖃᕐᓂᐊᕐᒪᑦ 
ᕼᐋᒻᒪᓚᒃᑯᑦ ᑲᑎᒪᔨᖏᓐᓄᑦ. ᐊᒻᒪᓗ 
ᐅᖃᕈᓐᓇᖅᖢᖓ ᑕᐃᒪ ᐅᑉᓗᒥ 
ᑐᑭᓯᓇᖅᓯᒃᑲᓐᓂᕐᓂᐊᕐᒪᑕ ᑖᒃᑯᐊ ᒥᓂᔅᑕᐅᖃᑎᑲ 
ᓱᓕ ᐃᓱᒪᒃᓴᖅᓯᐅᖅᓯᒪᓐᖏᒻᒪᑕ. ᑖᓐᓇ ᓱᓕ 
ᑕᒡᕗᖓ ᑎᑭᐅᑎᓚᐅᓐᖏᓐᓇᑦᑕ ᓇᓕᐊᑦ 
ᐋᓐᓂᐊᕐᕖᑦ ᐅᕙᓘᓐᓃᑦ ᐃᓕᓐᓂᐊᕐᕖᑦ.  
 
ᐊᑕᐅᑦᑎᒃᑯᐊᓗᒃ ᐱᓕᕆᐊᕆᒋᐊᖃᕈᒫᕋᑦᑎᒍ, 
ᐃᓚᖏᑦ ᑭᓯᐊᓂ  

ᐊᑕᐅᑦᑎᒃᑯᑦ ᓴᓇᔭᐅᓂᖅ ᐊᔪᕐᓇᕈᒫᕐᒥᖕᒪᑕ ᑖᓐᓇ 
ᖃᐅᔨᒪᒐᓗᐊᖅᑐᒍᑦ. ᓇᓕᐊᖑᓂᐊᕐᒪᖔᑦᑕ ᒫᓐᓇ 
ᐅᖃᕐᓂᖅ ᐊᔪᖅᑐᖓ. (ᑐᓵᔨᑎᒍᑦ) ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᓱᕐᓂᖅ. 
(ᑐᓵᔨᑎᒍᑦ) ᐃᖃᓗᐃᑦ ᐱᖓᓐᓇᖓᓄᑦ 
ᒪᓕᒐᓕᐅᖅᑎ, ᒥᔅᑕ ᐅᑲᓕᖅ.  
 
ᐊᐱᖅᑯᑦ 097 - 3(1): ᓄᖅᑲᖅᑎᑦᑎᔪᒪᓂᖏᑦ 

ᐃᒪᕕᐅᑉ ᐊᑭᐊᖓᓂᕐᒥᐅᑦ ᕿᓯᕐᓂᒃ 
ᓂᐅᕐᕈᑎᖃᕐᓂᕐᒥᒃ (ᐅᑲᓕᖅ) 

 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᖅᐸᕋ 
ᑖᓐᓇ ᐅᓂᒃᑳᑲᐃᓐᓇᖃᐅᒻᒪᑦ ᒥᓂᔅᑕᐅᔪᖅ 
ᐊᕙᑎᓕᕆᔨᒃᑯᓐᓄᑦ ᕿᓯᓕᕆᓂᐅᑉ ᒥᔅᓵᓄᑦ ᑖᓐᓇ 
ᑲᒪᒌᓐᓇᕈᔪᓚᐅᕋᒃᑯᐃᓛᒃ ᑕᐅᕙᓂ ᐃᔅᓯᕚᖅᑐᖓ. 
 
ᐊᒻᒪ ᑖᓐᓇ ᐊᓪᓚᕝᕕᒃ ᒪᑐᐃᖅᓯᔪᓐᓇᕐᖓᑦ 
ᒪᑐᓯᒪᕙᑦᑑᒐᓗᐊᓂᑦ ᓂᕈᐊᖅᑕᐅᖃᑎᒋᓯᒪᔭᑦᑎᓐᓂᑦ 
ᑕᕆᐅᑉ ᐊᑭᐊᓃᑦᑐᓂᒃ. ᑖᓐᓇ ᒐᕙᒪᓕᕆᓂᕐᒧᑦ 
ᓯᓚᑎᑦᑎᓐᓄᑦ ᐊᐱᕆᔪᒪᔭᕋ ᑖᓐᓇ ᐊᖅᑯᑎᒋᓗᒍ 
ᑕᐅᕗᖓ ᑕᕆᐅᑉ ᐊᑭᐊᓄᑦ ᐸᕐᓇᒍᓐᓇᕐᒪᖔᑦ 
ᑕᐅᕙᒃᑯᓂᖓ ᓂᕈᐊᖅᑕᐅᓯᒪᔪᓂᒃ 
ᐊᔭᐅᖅᓯᒋᐊᖅᑐᒃᑲᓐᓂᕐᓗᓂ ᑖᒃᑯᐊ ᒐᕙᒪᑐᖃᒃᑯᑦ 
ᐊᖅᑯᑎᒋᓯᓐᓈᕐᓗᒋᑦ.  
 
ᑖᓐᓇ ᓯᕗᓪᓕᖅᐹᒥᒃ ᐊᐱᕆᖅᑳᕈᒪᔭᕋ 
ᐊᑲᔪᕈᒪᕕᔾᔪᐊᕋᒃᑯ ᖃᓄᑐᐃᓐᓇᖅ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 
ᐊᕙᑎᓕᕆᓂᕐᒧᑦ, ᐊᖓᔪᖅᑳᖅ ᑖᓂᐅ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᕈᒪᓪᓗᒍ 
ᐱᒻᒪᕆᐊᓗᖕᒥᒃ ᐅᐱᖅᑯᑎᖃᕐᒪᑦ. ᐊᒻᒪᓗ ᐅᑉᓗᒥᒧᑦ 
ᖃᓄᐃᓕᖓᓕᕐᒪᖔᑦ ᑐᓴᖅᑎᑦᑐᒪᓪᓗᒍ ᑕᐃᒃᑯᐊ 
ᒐᕙᒪᑐᖃᒃᑯᑦ ᐃᒃᐸᒃᓴᖅ ᐅᖃᖃᑎᒋᓚᐅᕋᑦᑎᒍ 
ᑕᒪᓐᓇ ᓯᕗᓪᓕᖅᐸᐅᑎᑕᐅᓯᒪᔪᖅ 
ᐱᓕᕆᐊᖑᔭᕆᐊᓕᖕᓄᑦ.  

ᑕᖅᑮᒃ ᒪᕐᕉᒃ ᐱᐊᓂᒃᓯᒪᓕᖅᑐᑦ ᑕᕆᐅᑉ 
ᐊᑭᐊᓅᖅᓯᒪᔪᒍᑦ ᐊᔭᐅᖅᑐᐃᔭᖅᑐᖅᓯᒪᓪᓗᑕ 
ᑕᐃᒃᑯᓂᓐᖓ ᓄᖅᑲᖅᑎᑦᑎᓇᓱᒃᑐᓄᑦ ᐊᒻᒪᓗ 
ᑕᐃᒪᓐᓇ ᑐᓴᐅᒪᖃᑎᒌᖏᓐᓇᕐᓂᐊᖅᑐᒍᑦ 
ᖃᓄᐃᓘᕈᑕᐅᕙᓪᓕᐊᔪᓂᑦ ᑕᐅᕙᓂ.  
 
ᐊᒻᒪᓗ ᑕᐃᒪᐃᓘᖅᑎᓪᓗᑕ ᑕᕆᐅᑉ ᐊᑭᐊᓂ 
ᐅᖃᖃᑎᒌᒍᓐᓇᕐᒪᖔᑦᑕ ᐊᔭᐅᖅᑐᐃᓂᐊᖅᑐᖓ. 
ᖁᔭᓐᓇᒦᒃ, ᐅᖃᖅᑏ. ᑕᒪᓐᓇ ᑕᐃᒪᐃᑦᑐᓐᓇᕈᑦᑕ 
ᑐᓴᖅᑎᓐᓂᐊᖅᑕᕗᑦ ᒪᓕᒐᓕᐅᖅᑏ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, 
ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) 
ᑕᒪᓐᓇ ᐊᑑᑎᖃᕐᓂᖅᐹᖑᖃᑦᑕᕐᒪᑦ ᓲᕐᓗ 
ᐊᔭᐅᖅᑐᐃᖃᑦᑕᖅᑎᓪᓗᑕ ᑎᑎᕋᕐᕕᑦᑎᒍᑦ 
ᓯᕗᓕᖅᑎᐅᓚᐅᖅᑎᓪᓗᖓ ᐅᒃᑯᐊᖅᓯᔾᔪᑕᐅᖃᑦᑕᕐᒪᑦ 
ᑕᒪᓐᓇ ᑕᕆᐅᑉ ᐊᑭᐊᓂ ᐱᓕᕆᖃᑎᒌᒍᒪᓂᒃᑯᑦ. 
ᑕᒪᓐᓇ ᐊᑑᑎᖃᕐᓂᖅᐹᖑᓯᒪᔪᖅ 
ᐊᑐᐃᓐᓇᐅᑎᑦᑎᖃᑦᑕᖅᖢᑕ ᖃᐅᔨᒪᓂᕆᔭᑦᑎᓐᓂ. 
ᑕᒪᓐᓇ ᖃᐅᔨᒪᓂᕆᔭᖅᐳᑦ ᐊᑐᖅᖢᒍ 
ᐅᐱᒍᓱᖃᑦᑕᓚᐅᕐᒪᑕ.  
 
ᑕᐃᒪᓐᓇ ᑎᑎᕋᕐᕕᒋᔭᐅᔪᑦ ᓯᕗᓕᖅᑎᒧᑦ 
ᐊᑐᖅᑕᐅᖁᕙᒃᑲ ᑕᒪᒃᑯᐊ 
ᐅᒃᑯᐃᖔᑦᑎᐊᕈᓐᓇᖁᓪᓗᒋᑦ ᐱᖓᓱᓂᑦ 
ᐱᓇᓱᐊᕈᓯᕐᓂᑦ ᐱᕕᒃᓴᖃᓕᕋᑦᑕ ᑕᒪᓐᓇ 
ᐊᔭᐅᖅᑐᓚᐅᕐᓚᖅᐳᑦ. ᑕᕆᐅᑉ ᐊᑭᐊᓅᓐᖓᐅᓗᑕ 
ᐋᖅᑭᑦᓱᐃᖃᑦᑕᕐᓗᑕ ᑲᑎᒪᔾᔪᑎᒃᓴᓂᑦ. ᐃᒻᒪᖃ 
ᑖᓐᓇ ᓯᕗᓕᖅᑎᕗᑦ ᐱᓕᕆᖃᑎᖃᕈᓐᓇᑐᒃᓴᐅᔪᖅ 
ᐊᑯᑭᑦᑐᕐᒥᐅᑕᓂᑦ.  
 
ᑕᒪᓐᓇᖃᐃ ᓯᕗᓕᖅᑎᕗᖅᑲᐃ ᑕᐃᑯᖓ  

ᑭᒡᒐᖅᑐᐃᔭᖅᑐᕐᓗᓂ ᑕᕆᐅᑉ ᐊᑭᐊᓅᓐᓂᐊᖅᐸ? 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ. ᑖᓐᓇ 
ᑭᐅᔪᓐᓇᕐᒪᖔᒍ ᒥᔅᑕ ᓯᐅᑦᓴᒃ 
ᐊᐱᕆᒃᑲᓐᓂᑲᐃᓐᓇᕐᓂᐊᖅᑕᕋ. ᒥᓂᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓐᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᑕᒪᓐᓇ ᐅᖃᐅᓯᖓ 
ᐱᒻᒪᕆᐅᑎᑉᐸᕋ ᐊᒻᒪᓗ ᒐᕙᒪᑐᖃᒃᑯᑦ ᐅᕙᒍᓪᓗ 
ᖃᓄᑐᐃᓐᓇᑦᑎᐊᖅ ᐱᓕᕆᓂᐊᖅᑐᒍᑦ ᑕᒪᓐᓇ 
ᐊᔭᐅᖅᑐᕐᓗᑎᒍᑦ ᓇᑦᑏᑦ ᕿᓰᑦ ᑕᒪᒃᑯᐊ 
ᐊᐅᓪᓚᖅᑎᑕᐅᖃᑦᑕᖅᑕᐃᓕᓕ 
ᑎᑭᑕᐅᓇᓱᓐᓂᖏᓐᓂ. 
 
ᐱᓕᕆᓇᓱᒡᓗᑕ ᓂᐱᖃᕋᓱᒡᓗᑕᓗ ᐊᑕᐅᓯᕐᒥᑦ 
ᐱᓕᕆᓂᐊᖅᑐᒍ ᒐᕙᒪᑐᖃᒃᑯᑦ ᐱᓕᕆᖃᑎᒋᓗᒋᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᐊᐃᑉᐹᓂᒃ ᐃᓚᒋᐊᕈᑦ, ᒥᔅᑕ 
ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) ᐄ, 
ᖃᐅᔨᒪᓂᕆᔭᕋ ᐊᑐᖅᖢᒍ ᓄᓇᕗᒻᒥᐅᑦ 
ᐱᕚᓪᓕᖅᑎᓐᓇᓱᒃᑲᒃᑭᑦ.  
 
ᑖᒃᑯᐊ ᐅᖃᐅᓯᕆᖃᑦᑕᖅᓯᒪᔭᖅᐳᑦ 
ᓴᓐᖏᓂᖅᐹᖑᖃᑕᐅᖃᑦᑕᖅᓯᒪᖕᒪᑕ ᑕᒪᒃᑯᓂᖓ 
ᓯᕐᓈᖅᑎᓂᑦ ᑲᒪᓇᓱᒃᑎᓪᓗᑕ. ᑕᒪᓐᓇ ᐊᒃᓱᕉᑎᒋᔭᕋ 
ᒐᕙᒪᑐᖃᒃᑯᑦ ᐱᓕᕆᖃᑎᒋᔪᒪᓪᓗᒋᑦ 
ᐊᔭᐅᖅᑐᕈᒪᓪᓗᒋᑦ ᑕᒪᒃᑯᐊ ᐅᖃᖃᑎᒌᒍᑎᒃᓴᐃᑦ, 
ᐊᔭᐅᖅᑐᕈᑎᒃᓴᐃᑦ ᐱᓕᕆᐊᖑᑦᑎᐊᖁᓪᓗᒋᑦ ᑕᕆᐅᑉ 
ᐊᑭᐊᓄᑦ ᑕᒪᓐᓇ ᓄᖅᑲᖅᑎᑦᑎᔪᑕᐅᓇᓱᒃᑐᖅ 
ᑕᐃᒪᐃᖁᓇᒍ. 
 
27-ᖑᔪᑦ ᓄᓇᓖᑦ ᑕᒪᒃᑯᓄᖓ 
ᐊᔭᐅᖅᑐᕆᐊᖃᕋᑦᑎᒍᑦ. ᑕᒪᓐᓇ 
ᐊᑐᑦᑎᐊᓚᐅᓪᓚᖅᐳᑦ, ᓯᕗᓕᖅᑎᕗᓪᓗ ᑕᐃᒪᑐᖅ  

ᒐᕙᒪᑐᖃᒃᑯᓐᓂᒃ ᐱᓕᕆᖃᑎᖃᑦᑎᐊᕐᓂᐊᖅᐳᖅ 
ᐊᔭᐅᖅᑐᕈᑎᒃᓴᓂᑦ ᐊᖅᑭᒃᓱᐃᑦᑎᐊᕈᓐᓇᖁᓪᓗᒋᑦ.  
 
ᑕᒪᓐᓇ ᐊᑏ, ᐱᓕᕆᖃᑎᒌᑦᑎᐊᓚᐅᖅᑕ ᑕᒪᓐᓇ 
ᑲᔪᓯᓂᖃᑦᑎᐊᕈᓐᓇᖁᓪᓗᒍ. (ᑐᓵᔨᑎᒎᕈᓐᓃᖅᑐᖅ) 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᐊᐱᖅᑯᓯᓪᓚᕆᖕᒥᑦ 
ᑐᓴᓐᖏᒃᑲᓗᐊᖅᑐᖓ ᑭᓯᐊᓂ 
ᑭᐅᔪᓐᓇᖅᑎᓐᓂᐊᖅᑕᕋ, ᓂᓪᓕᕈᓐᓇᑎᓐᓂᐊᖅᑕᕋ 
ᒥᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᑕᐃᒪᓐᓇᓱᓕ ᑐᓵᕙᕗᑦ ᑖᓐᓇ 
ᑐᓴᖅᑕᕗᑦ.  
 
ᐊᒻᒪᓗ ᐅᖃᐅᑎᔪᒪᓪᓗᓯ ᖃᓄᑐᐃᓐᓇᑦᑎᐊᖅ 
ᒫᓐᓇᐅᔪᖅ ᐱᓕᕆᓇᓱᒃᑐᒍᑦ 
ᐋᖅᑭᐅᒪᖃᑎᒌᒍᒪᓪᓗᑕᓗ ᒐᕙᒪᑐᖃᒃᑯᓐᓂ ᑕᒪᓐᓇ 
ᓄᖅᑲᖅᑎᑕᐅᔪᓐᓇᖁᓪᓗᒍ, 
ᓄᖅᑲᑎᑦᑎᔾᔪᑕᐅᓇᓱᒃᑐᖅ. ᖁᔭᓐᓇᒦᒻᒪᕆᐊᓗᒃ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 
ᒪᓕᒐᓕᐅᖅᑎ ᖁᑦᑎᒃᑐᒧᑦ, ᒥᔅᑕ ᐃᐊᓕᐊᑦ. 
 
ᐊᐱᖅᑯᑦ 098 - 3(1): ᐊᑯᓐᓂᖅᓱᒐᖅ 

ᓵᓐᖓᔭᖃᕐᓗᓂ ᓱᕈᓯᕐᓂᒃ ᓯᕐᓈᖅᑎᒥᒃ 
(ᐃᐊᓕᐊᑦ) 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᐱᖅᑯᑎᒐ ᑐᕌᖅᑎᑦᑐᒪᔭᕋ ᒪᓕᒐᕐᓂᐊᖅᑐᓕᕆᔨᒃᑯᑦ 
ᒥᓂᔅᑕᖓᓐᓄᑦ.  
 
ᐅᖃᖅᑏ, ᐱᓇᓱᐊᕈᓯᕆᔭᑦᑎᓐᓂ ᑖᓐᓇ ᐃᖃᓗᐃᑦ 
ᐱᖓᓐᓇᖓᓄᑦ ᒪᓕᒐᓕᐅᖅᑎᐅᔪᖅ 
ᐊᐱᖅᑯᑎᖃᓚᐅᕐᒪᑦ ᒪᓕᒐᓕᕆᓂᐅᑉ ᒥᒃᓵᓅᖓᔪᒥᑦ 
ᑖᒃᑯᐊ ᑭᒡᒐᖅᑐᖅᑎᐅᓇᔭᖅᑐᑦ ᐱᔾᔪᑎᒋᓪᓗᒋᑦ. 
ᑭᐅᖕᒪᑦ ᑖᓐᓇ ᒥᓂᔅᑕᐅᔪᖅ ᐅᖃᐅᓯᖃᓚᐅᕐᒪᑦ 
ᑕᒪᒃᑯᐊ ᓄᑕᖅᑲᑦ ᑭᒡᒐᒃᑐᐃᔨᒃᓴᖏᓐᓂ 
ᐱᔾᔪᑎᖃᖅᖢᓂ.  
 
ᐅᖃᖅᑏ, ᒥᓂᔅᑕ ᒪᓕᒐᓕᐅᕐᕕᒻᒧᑦ ᐅᖃᕈᓐᓇᖅᑳ 
ᖃᓄᖅ ᑖᓐᓇᑭᐊᖅ  

ᑭᒡᒐᖅᑐᐃᓂᐅᔭᖅᑐᖅ ᓄᑕᖅᑲᓄᓪᓗ 
ᑭᒡᒐᖅᑐᐃᔨᐅᔪᖅ ᖃᓄᖅ ᐊᔾᔨᒌᓐᖏᓐᓂᖃᕐᒪᖔᑕ? 
ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 
ᒪᓕᒐᓕᕆᓂᕐᒧᑦ, ᐊᖓᔪᖅᑳᖅ ᑮᑦ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᖅᖢᒍᓗ ᑖᓐᓇ ᐊᐱᕆᖕᒪᑦ. 
ᑖᓐᓇ ᑐᑭᓯᑎᓐᓂᐊᕐᓗᑎᑦ ᕿᓚᒥᒃᑰᓇᔭᓐᖏᑦᑐᖅ 
ᑭᓯᐊᓂ ᓇᐃᑐᒃᑰᓇᓱᐊᕐᓗᒍ ᑭᒡᒐᖅᑐᐃᓂᐅᓇᔭᖅᑐᖅ 
ᑕᒪᐃᓐᓂ ᐃᓄᖕᓂ ᐊᔾᔨᒌᒃᑎᑦᑎᓗᓂ ᐃᓅᖃᑎᒥᓂᑦ 
ᑐᓵᔪᓐᓇᖃᑦᑕᕐᓗᓂᓗ ᑕᒪᐃᓐᓂ ᐅᖃᓪᓚᑦᑐᓂᑦ. 
ᑖᓐᓇ ᑭᒡᒐᖅᑐᐃᓂᐅᓇᔭᖅᑐᖅ ᒐᕙᒪᒃᑯᓐᓄᑦ 
ᐃᖅᑲᓇᐃᔭᖅᑎᓄᑦ.  
 
ᓄᑕᖅᑲᓄᓪᓕ ᑭᒡᒐᖅᑐᐃᔨᐅᔪᖅ ᓂᐱᐅᓇᔭᖅᑐᖅ 
ᓄᑕᖅᑲᓄᑦ ᖃᑕᕐᖑᑎᒌᖕᓄᑦ ᓲᕐᓗ 
ᐃᓱᒪᒃᓴᖅᓯᐅᖅᑎᓪᓗᒋᑦ ᑖᒃᑯᐊ ᑕᐃᒪᐃᑦᑐᑦ 
ᑭᒡᒐᖅᑐᐃᓗᓂᒋᑦ ᑖᒃᑯᓄᖓ ᐊᒃᑐᐊᓕᓃᑦ 
ᐱᒻᒪᕆᐊᓗᐃᑦ ᐱᒻᒪᕆᐅᓗᐊᓐᖏᑦᑐᓪᓘᓃᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ 
ᐃᓚᒋᐊᕈᑦ, ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᐅᖃᖅᑏ, ᒫᓐᓇᓵᖑᓚᐅᖅᑐᑦ 
ᐋᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓ ᐅᖃᐅᓯᖃᓚᐅᕐᒪᑦ 
ᕿᒥᕐᕈᔪᒪᓪᓗᓂ ᖃᑕᓐᖑᑎᒌᖕᓄᑦ ᖃᓄᖅᑑᕈᑎᒃᓴᓄᑦ 
ᐱᖁᔭᒃᓴᒥᑦ.  
 
ᒥᓂᔅᑕᖃᐃ ᒪᓕᒐᕐᓂᐊᖅᑐᓕᕆᔨᒃᑯᓐᓄᑦ ᑕᒪᑐᒥᖓ 
ᒪᓕᒐᖃᕆᐊᖃᕐᓂᐊᕐᒪᖔᑕ ᓴᖅᑭᑎᑦᑎᓂᐊᕐᒪᖔᖅ? 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑖᓐᓇ ᖁᔭᓐᓇᒦᖅᖢᒍ  

ᐊᐱᕆᖕᒪᑦ. ᐅᖃᖅᑏ, ᒐᕙᒪᒃᑯᑦ ᐅᖃᖃᑎᒌᒃᓯᒪᔪᑦ 
ᑕᒪᒃᑯᐊ ᓄᑕᖅᑲᑦ ᑭᒡᒐᖅᑐᖅᑕᐅᔪᓐᓇᖁᓪᓗᒋᑦ 
ᒪᓕᒐᒃᓴᖓᓂ. ᑕᒪᓐᓇ ᕿᒥᕐᕈᕙᓪᓕᐊᔭᖅᐳᑦ 
ᑐᑭᓯᒋᐊᕈᑎᒃᓴᐃᑦ ᐊᒥᓲᖕᒪᑕ. ᑖᒃᑯᐊ 
ᑐᑭᓯᒋᐊᕈᑎᒃᓴᐃᑦ ᐱᓯᒪᓗᒃᑖᓕᕈᑦᑎᒍᑦ 
ᐃᓱᒪᓕᐅᕈᑎᒋᓕᕋᔭᖅᑕᖅᐳᑦ.  
 
ᒥᔅᑕ ᐅᑲᓕᐅᑉ ᐊᐱᖅᑯᑎᒋᓚᐅᖅᑕᖓ ᑭᐅᓚᐅᕋᒃᑯ 
ᐊᓯᖏᓐᓄᑦ ᒪᓕᒐᕐᓄᑦ ᑐᕌᖓᔪᒧᑦ. ᑕᒪᓐᓇ 
ᓴᖅᑭᑎᑦᑎᖄᕐᓇᒍ 
ᑐᑭᓯᒋᐊᒃᑲᓐᓂᕆᐊᖃᕐᓂᐊᖅᑕᖅᐳᑦ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐹᓂᒃ 
ᐃᓚᒋᐊᕈᑦ, ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᒥᓂᔅᑕᐅᔪᖃᐃ ᐅᖃᕈᓐᓇᖅᐸ ᖃᔅᓯᐅᔪᑦ ᑲᓇᑕᒥ 
ᓄᓇᓕᐅᔪᑦ ᓄᑕᖅᑲᓂ ᑭᒡᒐᖅᑐᐃᓂᕐᒧᑦ 
ᑎᑎᕋᕐᕕᖃᖅᐸᑦ? ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐲᑕᓴᓐ. 
 
ᐊᖓᔪᖅᑲᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑖᓐᓇ ᖁᔭᓐᓇᒦᖅᖢᒍ ᐊᐱᕆᖕᒪᑦ. ᑖᒃᑯᐊ 
ᒪᓕᒐᓕᐅᖅᑎᑐᐃᓐᓇᐃᑦ ᑕᒪᒃᑯᐊ ᕿᒥᕐᕈᓯᒪᖕᒪᑕ 
ᑕᒪᒃᑯᓂᖓ ᓄᑕᖅᑲᑦ ᑭᒡᒐᖅᑐᖅᑕᐅᖃᑦᑕᖁᓪᓗᒋᑦ 
ᐱᖁᔭᒃᓴᖓᓂ.  
 
ᑖᒃᑯᐊ ᓄᓇᓖᑦ ᑲᓇᑕᒥ ᐊᑐᓕᖅᑎᕆᓯᒪᔪᑦ 
ᑭᒡᒐᖅᑐᐃᔨᒃᓴᒥᓐᓂᒃ. ᑖᒃᑯᐊ ᖃᑉᓯᐅᓚᑦᑖᕐᒪᖔᑕ 
ᖃᐅᔨᒪᓐᖏᑕᕋᓗᐊᒃᑲ ᑭᓯᐊᓂ ᐱᑕᖃᖅᑐᖅ ᑲᓇᑕᒥ 
ᓄᓇᓕᖕᓂ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑭᖑᓪᓕᖅᐹᒥᒃ 
ᐃᓚᒋᐊᕈᑦ, ᒥᔅᑕ ᐃᐊᓕᐊᑦ.  
 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, 
ᐃᓕᓴᖅᓯᔪᖓ ᑖᓐᓇ 
ᒪᓕᒐᓕᐅᖅᑎᑐᐃᓐᓇᐅᓚᐅᖅᑎᓪᓗᒍ ᑕᒪᑐᒥᖓ 
ᐊᔭᐅᖅᑐᐃᕆᖃᑦᑕᓚᐅᕐᒪᑦ. ᑖᓐᓇ 
ᖃᐅᔨᓴᕈᑎᒋᕙᓪᓕᐊᓇᓱᑲᒃᑯ ᑎᑎᕋᖅᓯᒪᔪᑦ 
ᒪᓕᒃᖢᒋᑦ ᑕᒪᓐᓇ ᐅᖃᐅᓯᐅᒐᔪᓗᐊᕐᓂᖓ 
ᐅᔾᔨᕆᓪᓗᒍ ᑲᑎᒪᔾᔪᑎᕕᓂᕐᓂᑦ. ᑖᓐᓇ 
ᐊᐱᖅᓱᒐᒃᓴᑦᑎᐊᕙᐅᖕᒪᑦ.  
 
ᒥᓂᔅᑕᐅᔪᖅ ᒪᓕᒐᓕᐅᕐᕕᒻᒧᑦ ᐅᖃᕈᓐᓇᖅᐹ ᖃᓄᖅ 
ᑖᓐᓇ ᓄᑕᖅᑲᓄᑦ ᑭᒡᒐᖅᑐᐃᔨᐅᔪᖅ 
ᐃᑲᔪᖅᑕᐅᑦᑎᐊᖅᑕᐅᓇᔭᕐᒪᖔᑦ ᓄᓇᓕᖕᓂ 
ᓄᓇᕗᒻᒥ ᐃᓄᖕᓄᑦ ᖃᑕᓐᖑᑎᒌᖕᓄᓪᓗ? 
ᖁᔭᓐᓇᒦᒃ. 
 
ᐅᖃᖅᑎᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 
ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑖᓐᓇ ᒪᓕᒐᓕᐅᖅᑎᐅᔪᖅ ᑐᐸᒃᓴᕋᐃᒻᒪᑦ, 
5:30-ᒥ ᑎᑎᖅᑲᖅᑖᕐᕕᒋᓚᐅᕋᒃᑯᓘᓐᓃᑦ 
ᖃᕆᑕᐅᔭᒃᑯᑦ.  
 
ᐅᖃᖅᑏ, ᐅᖃᖅᑲᐅᒐᒪᐃᓛᒃ ᑕᐃᒃᑯᐊ ᓄᑕᖅᑲᓄᑦ 
ᑭᒡᒐᖅᑐᐃᔨᐅᔪᑦ ᓂᐱᖃᖅᑎᐅᖕᒪᑕ ᓄᑕᖅᑲᓄᑦ 
ᓄᑕᖅᑲᑦ ᑐᓴᖅᑕᐅᔪᓐᓇᖁᓪᓗᒋᑦ ᑕᒪᓐᓇ ᒪᓕᒐᖅ 
ᖃᑕᓐᖑᑎᒌᑦ ᓄᑕᖅᑲᒥᓂᑦ ᐱᔾᔪᑎᖃᕐᓗᑎᑦ 
ᓂᐱᖃᕈᓐᓇᑦᑎᐊᖁᓪᓗᒋᑦ. 
 
ᑕᒪᓐᓇ ᒪᓕᒐᖅ ᓴᖅᑭᑎᑕᐅᓯᒪᔪᖅ ᑕᐃᒪᓐᓇ 
ᓄᑕᖅᑲᑦ ᖃᑕᓐᖑᑎᒌᑦ, ᓄᑕᕋᓖᑦ ᑕᒪᒃᑯᓄᖓ 
ᑐᕌᖓᔪᑦ, ᖁᕕᐊᓇᓐᖏᑦᑐᓂᒃ. 
ᓴᖅᑭᑦᑐᖃᕐᓂᖅᐸᓪᓘᓐᓃᑦ ᒪᓕᒐᕐᓂᐊᕐᓂᐅᑉ 
ᒥᒃᓵᓄᑦ, ᑕᒪᒃᑯᐊ ᑭᒡᒐᖅᑐᖅᑕᐅᔪᓐᓇᖅᖢᑎᒃ. 
ᑕᒪᒃᑯᐊᓗ ᑎᒍᔭᐅᓯᒪᔪᑦ ᓄᑕᖅᑲᑦ 
ᐃᑲᔪᖅᑕᐅᔪᓐᓇᖁᓪᓗᒋᑦ 
ᖁᕕᐊᓇᓐᖏᑦᑐᒃᑰᕐᓂᖏᓐᓄᑦ ᐋᖅᑭᒃᐸᓪᓕᐊᓂᕐᒧᑦ.  

ᑕᒪᒃᑯᐊ ᒪᓕᒐᕆᔭᐅᔪᑦ ᓄᑕᖅᑲᓄᑦ ᑐᕌᖓᔪᑦ 
ᓄᓇᕗᑦᒥ ᖃᑕᓐᖑᑎᒌᑦ ᓂᐱᖃᕈᓐᓇᕆᑉᓗᑎᒃ 
ᑕᒪᒃᑯᐊ ᐃᓱᒫᓘᑕᐅᔪᑦ ᒐᕙᒪᒃᑯᓐᓂᑦ 
ᓴᖅᑭᑎᑕᐅᕙᓪᓕᐊᔪᓐᓇᕐᓂᖏᓐᓄᑦ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᓱᕐᓂᖅ. 
ᒪᓕᒐᓕᐅᖅᑎ ᓇᑦᑎᓕᖕᒧᑦ, ᒥᔅᑕ ᐸᐅᓗᓯ. 
 
ᐊᐱᖅᑯᑦ 099 - 3(1): ᐃᑲᔪᖅᑕᐅᓂᖏᑦ 

Hᐋᒻᒪᓚᒃᑯᑦ ᐅᖁᒪᐃᑦᑐᓂᑦ 
ᐊᑐᖅᑐᐊᕈᑎᖏᓐᓄᑦ (ᐸᐅᓗᓯ) 

 
ᐸᐅᓗᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᐱᖅᑯᑎᒐ ᑐᕌᖅᑎᑦᑐᒪᔭᕋ ᓄᓇᒥᐅᑕᓕᕆᓂᒃᑯᑦ 
ᒥᓂᔅᑕᖓᓄᑦ.  
 
ᐅᖅᓱᖅᑑᕐᒥ ᕼᐋᒻᒪᓚᒋᔭᐅᔪᖅ ᐃᓱᒫᓘᑎᖃᕐᒪᑦ 
ᑕᒪᒃᑯᓂᖓ ᓄᓇᒃᑰᕈᑎᕐᔪᐊᑦ ᒥᒃᓵᓅᖓᔪᒥᒃ 
ᓄᓇᖓᓂ. ᕼᐋᒻᒪᓚᐅᔪᖅ ᑕᐃᑲᓂ ᐊᑐᖃᑦᑕᕐᒪᑦ 
ᓄᓇᒃᑰᕈᑎᕐᔪᐊᕐᓂᒃ ᑕᒪᓐᓇ 
ᑮᓇᐅᔭᐃᔭᕈᑕᐅᓪᓚᕆᒃᖢᓂᓗ ᕼᐋᒻᒪᓚᒃᑯᓐᓄᑦ 
ᑕᐅᓴᓐᒋᔭᖏᓐᓂᑦ ᐊᑐᖅᑕᐅᓂᑰᖓᔪᖅ.  
 
ᒥᓂᔅᑕᐅᔪᖃᐃ ᐅᖃᕈᓐᓇᖅᐸ ᐃᑲᔪᕈᓐᓇᕐᒪᖔᑕ 
ᐃᖅᑲᓇᐃᔭᖅᑎᖏᑦ ᕼᐋᒻᒪᓚᒋᔭᑦᑎᓐᓄᑦ ᑕᒪᓐᓇ 
ᐊᑭᓕᐅᑕᐅᔪᖅ ᓄᓇᒃᑰᕈᑎᕐᔪᐊᓄᑦ ᐊᑭᓕᐅᑎᒃᑯᑦ 
ᐃᑲᔪᕈᓐᓇᖁᓪᓗᒋᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 
ᓄᓇᓕᓐᓂᑦ ᐊᒻᒪ ᒐᕙᒪᒃᑯᓐᓂᑦ 
ᐱᔨᑦᑎᕋᖅᑐᓕᕆᓂᕐᒧᑦ, ᐊᖓᔪᖅᑳᖅ ᓗᐊᓐ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ, 
ᐅᖃᖅᑎᑦᓯᔩ. ᖁᔭᓐᓇᒦᒡᓗ ᐊᐱᕆᒐᕕᒃ ᑖᑉᓱᒪ 
ᒥᒃᓵᓄᑦ. ᑖᒃᑯᐊ ᒥᓂᔅᑕᐅᕝᕕᒋᓯᒪᔭᒃᑲ ᑮᓇᐅᔭᓂᒃ  
ᐊᑐᐃᓐᓇᕈᖅᑎᑦᓯᓲᖑᖕᒪᑕ ᑕᒪᒃᑯᓂᖓ 
ᓄᓇᒃᑰᕈᑎᓄᑦ, ᓄᓇᓯᐅᑎᓄᑦ  

ᓄᓇᓕᐅᑉ ᐃᓗᐊᓂ ᐊᑑᑕᐅᖃᑦᑕᖅᑐᓂᒃ.  
 
ᑕᒡᕙᓂ ᓄᓇᓖᑦ ᐃᓚᖏᑦ ᐅᑭᐅᑦ ᖁᓕᓄᑦ 15-
ᓄᓪᓗ ᐊᓯᓐᖑᕆᐊᖃᕐᓂᖏᑦ ᒪᓕᒃᖢᒋᑦ ᑮᓇᐅᔭᓂᒃ 
ᑐᓂᔭᐅᓲᖑᖕᒪᑕ. ᑮᓇᐅᔭᓄᑦ ᐃᑲᔪᖃᑦᑕᖅᑕᕗᑦ 
ᑕᒪᒃᑯᐊ ᕼᐋᒻᒪᓚᖑᔪᑦ ᑕᒪᒃᑯᓄᖓ ᓄᓇᒃᑰᕈᑎᓄᑦ 
ᓂᐅᕕᕈᓐᓇᖁᑉᓗᒋᑦ. ᖁᔭᓐᓇᒦᒃ, ᐅᖃᖅᑎᑦᓯᔩ. 
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, 
ᒥᔅᑕ ᐸᐅᓗᓯ. 
 
ᐸᐅᓗᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᕐᕌᒍᑕᒫᑦ ᐊᑭᑐᔫᑎᓄᑦ ᑮᓇᐅᔭᑦ ᐊᑐᖅᑐᒃᓴᑦ 
ᓄᓇᒥᐅᑕᓕᕆᔨᒃᑯᓐᓂᑦ ᑖᒃᑯᐊ ᐋᖅᑭᒃᓯᖃᑦᑕᕐᒪᑕ 
ᓄᓇᒃᑰᕈᑎᕐᔪᐊᓅᖓᔪᓂᒃ. ᖃᓄᖅ ᑕᒪᒃᑯᐊ 
ᓴᓂᕐᕙᖅᑕᐅᖃᑦᑕᖅᐸᑦ, ᑮᓇᐅᔭᑦ 
ᑐᓂᐅᖅᑲᐅᑕᐅᖃᑦᑕᖅᐸᑦ? ᖃᓄᖅ ᑐᑭᓯᓇᕈᑎᒃᑯᑦ 
ᐋᖅᑭᒃᓱᖅᑕᐅᖃᑦᑕᖅᐸᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ ᐊᐱᕆᒐᕕᑦ 
ᑖᑉᓱᒥᖓ. ᐊᔾᔨᒌᓐᖏᑦᑐᓂᒃ ᓲᖃᐃᒻᒪ ᒪᓕᒃᖢᑕ 
ᓇᓗᓇᐃᔭᐃᓲᖑᒐᑉᑕ ᓄᓇᓖᑦ ᓱᓇᑖᕆᐊᖃᕐᓂᖏᑦ. 
ᐃᓚᖏᑦ ᓄᓇᒃᑰᕈᑎᖏᑦ, ᓴᓕᒎᑎᒐᓚᖏᑦ 
ᐱᑐᖃᐅᓗᐊᓕᓲᖑᖕᒪᑕ, 
ᓄᑖᓐᖑᕆᐊᕆᐊᖃᕐᓂᖏᑦᑕᐅᖅ 
ᒪᓕᒃᖢᒋᐅᓲᖑᒋᑉᓗᑎᒃ. ᐃᓚᖏᑦ 
ᐱᑐᖃᐅᓂᖅᓴᐅᒐᓗᐊᓂᑦ ᓱᓐᖏᑦᓯᐊᖅᑐᓂᒃ 
ᓄᓇᓯᐅᑎᖃᓲᖑᖕᒪᑕ.  
 
ᐊᔾᔨᒌᓐᖏᑦᑐᓂᑦ ᒪᓕᒃᖢᑕ ᑕᒪᒃᑯᓂᖓ 
ᓄᓇᒃᑰᕈᑎᑖᕆᐊᖃᕐᓂᖏᓐᓂᑦ ᖃᐅᔨᓴᓲᖑᔪᒍᑦ. 
ᐅᖃᐅᑎᔪᓐᓇᖅᖢᒍᓗ ᑕᐃᑲᓂ ᐆᒃᑑᑎᒋᓗᒍ 
ᐅᖅᓱᖅᑑᖅ ᐳᐊᕐᕆᑎᓕᖕᒥᒃ D6-ᒥᒃ 
ᐱᔾᔪᑎᓚᐅᖅᖢᑎᒎᑉᓗᓂ.  
 
ᐊᒻᒪ ᐃᓚᖏᑦ ᓄᓇᓖᑦ ᐊᔾᔨᒌᓐᖏᑦᑐᓂᒃ 
ᐊᖏᖃᑎᒌᒍᑎᖃᐅᖅᓯᒪᓲᖑᖕᒥᖕᒪᑕ. ᐆᒃᑑᑎᒋᓗᒍ 
ᐃᒥᖅᑕᐅᑎᓪᓗ ᐊᓇᖅᑕᐅᑎᓪᓗ 
ᐊᓯᔾᔨᖅᑕᐅᔭᕆᐊᖃᕌᖓᑕ. ᐊᖏᖃᑎᒌᒍᑎᑉᑎᒍᑦ 
ᒐᕙᒪᒃᑯᑎᒍᑦ ᐊᒻᒪ  

ᓄᓇᓕᐅᑉ ᐊᖏᖃᑎᒌᒍᑎᖏᑎᒍᑦ ᑖᒃᑯᐊ 
ᐊᓯᓐᖑᖅᐸᓪᓕᐊᔾᔪᑎᖃᖅᐸᒌᓲᖑᖕᒪᑕ. 
ᐊᖏᖃᑎᒌᒍᑏᑦ ᐃᓗᐊᓂ ᑕᒪᒃᑯᓄᖓ 
ᐊᓇᖅᑕᐅᑎᓄᓪᓗ ᐃᒥᖅᑕᐅᑎᓄᓪᓗ. 
ᑕᐃᒪᓐᓇᐃᑦᑐᓕᕆᓲᖑᕗᒍᑦ, ᐅᖃᖅᑎᑦᓯᔩ. 
ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᐊᐃᑉᐹᓂᒃ ᐃᓚᒋᐊᕈᑦ, ᒥᔅᑕ 
ᐸᐅᓗᓯ. 
 
ᐸᐅᓗᓯ: ᐅᓇ ᑭᖑᓪᓕᖅᐹᕆᓗᒍᓗ 
ᐅᖃᐅᕼᐃᕆᓂᐊᖅᑕᕋ. ᖁᔭᓐᓇᒦᒃ, ᐅᖃᖅᑏ. 
ᑕᑉᐹᓂ ᐅᖅᕼᐅᖅᑑᕐᒥ ᑕᐃᑯᐊ 
ᐊᐳᑕᐃᔭᐃᔾᔪᑕᐅᖃᑦᑕᖅᑐᑦ ᐳᐊᕐᕆᑎᓖᑦ, 
ᓄᓇᓕᒃᑯᑦ ᐱᖅᕼᐃᕌᖓ, ᐊᑕᐅᕼᐄᓐᓇᐅᓗᐊᒧᑦ 
ᑕᐃᒃᑯᐊ ᐳᐊᕐᕆᑎᓖᑦ ᐱᖅᕆᕌᖓᑦ ᒥᕝᕕᖕᒥᓗ 
ᐱᓕᕇᓐᓇᕆᐊᖃᖃᑦᑕᖅᖢᑎᐅᖃᑦᑕᕐᒪᑕ ᓄᓇᓖᑦ 
ᐊᑯᓂ ᐅᑕᖅᑭᖃᑦᑕᕐᒪᑕ ᐊᐳᑕᐃᔭᖅᑕᐅᓂᐊᖅᖢᑎᒃ. 
 
ᐃᒻᒥᖅᑕᐅᔪᒪᓪᓗᑎᒡᓗ ᐊᓇᖅᑎᖅᑕᐅᔪᒪᓪᓗᑎᑦ 
ᓕᖃᑦᑕᕐᒪᑕ. ᑕᒡᕙᒎᖅ ᑕᐃᓐᓇ 
ᐃᒥᖅᑕᕐᕕᐅᖃᑦᑕᖅᑐᖅ 3 ᑭᓛᒥᑐᔅᓗᐊᒥᒃ 
ᐅᖓᓯᓐᓂᖃᕐᒪᑦ, ᑖᒻᓇᑦᑕᐅᖅ ᐱᖅᕆᕌᖓᑦ 
ᐊᐳᑕᐃᔭᖅᑕᐅᔭᕆᐊᖃᖅᖢᓂ. ᓄᓇᓖᑦ ᐊᑯᓂ 
ᐅᑕᖅᑭᓕᖃᑦᑕᕐᒪᑕ ᐃᒻᒥᖅᑕᐅᔪᒪᓪᓗᑎᑦ 
ᐊᓇᖅᑕᖅᑕᐅᔪᒪᓪᓗᑎᒡᓗ. ᐅᑯᐊ ᐳᐊᕐᕆᑎᓖᑦ 
ᐊᒥᒐᕐᓂᑯᖏᓐᓄᑦ. 
 
ᐊᒻᒪᓗ ᑕᐃᓐᓇ D6 ᒥᑭᔫᓪᓗᓂ ᐊᐳᑕᐃᔭᐃᕕᒻᒥᒃ 
ᑭᕝᕚᑦᑎᐊᖃᑦᑕᓐᖏᒻᒪᑦ ᐊᑯᓂᒍᑕᐅᖃᑦᑕᕐᒪᑦ. ᑖᒻᓇ 
ᑕᑯᖅᑲᐅᑦᑎᐊᖅᐹᓪᓕᕈᓐᓇᕆᐊᒃᖤᖓᓂ ᓄᓇᑉᑎᓐᓂ 
ᐅᖅᕼᐅᖅᑑᒥ. ᒥᓂᔅᑕ ᐊᐱᕆᔪᒪᔭᕋᓗᐊᕋ ᑕᐃᒃᑯᐊ 
ᐊᒥᒐᕐᓂᑯᖏᓐᓄᑦ ᐅᑕᖅᑭᖦᖤᖃᑦᑕᕐᒪᑕ ᓄᓇᓖᑦ 
ᐃᒥᖅᑕᖅᑕᐅᔪᒪᓪᓗᑎᑦ ᐊᓇᖅᑕᖅᑕᐅᔪᒪᓪᓗᑎᓪᓗ 
ᐅᑕᖅᑭᕼᐋᓕᖃᑦᑕᕐᒪᑕ ᑎᒻᒥᕼᐅᖃᕐᕕᒻᒥᓗ 
ᐊᐳᑕᐃᔭᐃᔭᕆᐊᖃᖅᖢᑎᐅᖃᑦᑕᕐᒪᑕ ᐃᓛᓐᓂᒃ.  
 
ᑖᒻᓇ ᑕᑯᒋᐊᖅᑕᐅᑦᑎᐊᕈᓐᓇᕐᒪᖔᖅ ᒥᓂᔅᑕᒧᑦ 
ᖃᐅᔨᕼᐊᖅᑕᐅᔪᓐᓇᕐᒪᖔᖅ ᐊᐱᕆᔪᒪᔭᕋᓗᐊᕋ. 
ᖁᔭᓐᓇᒦᒃ, ᐅᖃᖅᑏ. 
 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ ᑖᑉᓱᒥᓐᖓ 
ᐊᐱᕆᒐᕕᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᐊᖏᓛᒃ 
ᑕᐃᑲᓂ ᐅᖅᓱᖅᑑᒥ ᐃᓱᒫᓘᑕᐅᔪᑦ 
ᐃᖢᐊᓐᖏᓐᓂᐅᔪᓪᓗ ᑕᑯᓪᓗᒋᑦ ᐅᖅᓱᖅᑑᒥ 
ᐅᒡᒍᐊᕐᓇᖅᑐᖅ, ᑭᓯᐊᓂ ᓄᓇᕗᓗᒃᑖᒥ 
ᑕᐃᒪᓐᓇᐃᑦᑐᒃᑰᓲᖑᒐᑉᑕ ᓄᓇᓖᑦ 
ᐱᕈᖅᐸᓪᓕᐊᑉᓗᑎᒃ. 
 
ᑕᒪᒃᑯᐊ ᓄᓇᓖᑦ ᐋᖅᑭᒃᓯᒪᓲᖑᖕᒪᑕ, 
ᓴᓕᒎᑎᖃᕆᐊᓕᒃ, ᐳᐊᕐᕆᑎᓕᖃᕆᐊᓕᒃ 
ᐊᑕᐅᓯᕐᒥᒃ,  
ᒪᑯᐊᓗᕿᐅᖃᑦᑕᕐᓂᖏᓐᓄᑦ. ᐅᖃᓚᐅᕋᒪ 
ᐃᒃᐸᒃᓵᓐᓂ ᑲᑎᒪᕕᖕᒥ ᑕᒪᒃᑯᐊ ᓄᓇᓖᑦ 
ᐱᖁᑎᖏᓪᓗ ᐊᒥᒐᖅᓴᕐᓂᖏᑦ, ᐃᓚᖏᓪᓗ 
ᐱᖃᓗᐊᖅᓯᓐᓇᖅᐸᒃᖠᓐᓇᖅᑑᓪᓗᑎᒃ 
ᕿᒥᕐᕈᔭᐅᕙᓪᓕᐊᖕᒪᑕ ᑕᐃᑲᓂ ᒥᓂᔅᑐᐃᕝᕕᒋᔭᒻᓂ. 
 
ᐆᒃᑑᑎᒋᓗᒍ ᐃᓚᖏᑦ ᓄᓇᓖᑦ 
ᑐᐊᐸᖃᕈᓐᓃᖅᖢᑎᒃ ᑐᐊᐸᓕᐅᕈᑎᖃᓐᖏᖦᖢᑎᒡᓗ 
ᖃᓄᖅ ᑕᒪᓐᓇ ᐱᓕᕆᐊᕆᓂᐊᕐᒪᖔᑉᑎᒍ ᒫᓐᓇ 
ᐸᕐᓇᒃᑲᑉᑎᒍ, ᖃᐅᔨᓴᕐᓂᕐᓗ ᑕᒪᓐᓇ ᐃᓚᖏᑦ 
ᐊᑕᐅᓯᐅᓐᖏᑦᑐᒥᒃ ᖃᓗᑕᐅᑎᑕᖃᕆᐊᓕᒃ, ᐃᓚᖏᑦ 
ᐊᑕᐅᓯᐅᓐᖏᑦᑐᒥᒃ ᓈᕕᑦᑕᖅᑐᖃᕆᐊᓖᑦ, ᐃᓚᖏᑦ 
ᐊᑕᐅᓯᕐᒥᒃ ᐱᖃᕋᓗᐊᖅᐸᑕ ᓈᒻᒪᒃᑐᖅ. 
 
ᒪᑯᐊ ᐊᔾᔨᒌᓐᖏᑦᑑᑕᐅᓲᖑᖕᒪᑕ ᓄᓇᓕᐅᑉ ᐃᓗᐊᓂ 
ᐱᔭᐅᔭᕆᐊᖃᖅᑐᑦ. ᐃᓚᖏᑦ ᐊᖑᒻᒪᑎᓐᖏᒻᒪᑕ 
ᐊᖅᑯᑎᑦ ᐊᒥᓱᓐᖑᖅᐸᓪᓕᐊᑉᓗᑎᒃ, 
ᐊᐳᑕᐃᔭᐃᔾᔪᑎᑦ ᐊᒥᓱᓐᖑᖅᐸᓪᓕᐊᓇᑎᑦ. 
ᑕᒪᒃᑯᐊᓗᒃᑖᖏᓛᒃ ᐅᖃᐅᓯᕆᔭᖏᑦ ᑕᐃᑲᓂ  
ᐅᖅᓱᖅᑑᒥ ᓄᓇᓕᖕᓂ ᓄᓇᕗᑦ 
ᑭᒡᒐᖅᑐᖅᑕᓗᒃᑖᑉᑎᓐᓂ ᐃᖢᐊᓐᖏᓕᐅᕈᑎᖃᕐᒪᑕ.  
 
ᑕᐃᒪᓐᓇᒧᑦ ᑖᑉᑯᐊ ᒥᓂᔅᑕᐅᕝᕕᒋᔭᒃᑲ 
ᕿᒥᕐᕈᕙᓪᓕᐊᓕᖅᑐᒍᑦ  

ᓱᓇᐅᖕᒪᖔᑖ, ᖃᓄᕐᓗ 
ᑮᓇᐅᔭᖅᓴᖅᓯᐅᕈᑕᐅᔪᓐᓇᕐᒪᖔᑖ ᐃᓚᒋᐊᕐᓗᒋᑦ 
ᐅᕝᕙᓘᓐᓃᑦ ᐋᖅᑭᒋᐊᕐᓂᖏᓐᓄᑦ ᑕᒪᒃᑯᐊ ᐱᖁᑎᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᓱᕐᓂᖅ. 
ᐸᖕᓂᖅᑑᒧᑦ ᓂᕈᐊᖅᑕᐅᓯᒪᔪᖅ, ᒥᔅᑕ ᖁᒻᒧᐊᒃᑐᖅ. 
 
ᐊᐱᖅᑯᑦ 100 - 3(1): $400 ᐅᑎᕐᕕᐅᔾᔪᑎᑦ 

ᓇᒻᒥᓂᖅ ᐃᓪᓗᖁᑎᖃᖅᑐᓄᑦ (ᖁᒻᒧᐊᑦᑐᖅ) 
 
ᖁᒻᒧᐊᑦᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᐊᐱᕆᔪᒪᔭᕋᓕ ᑖᓐᓇ ᒥᓂᔅᑑᔪᖅ 
ᑮᓇᐅᔭᓕᕆᒃᑯᓐᓄᑦ.  
 
ᑕᐃᒪ ᑕᓪᓕᕐᒥᐅᔪᔪᒥ ᓇᓗᓇᐃᖅᓯᔪᒻᒪᑦ ᑖᒃᑯᐊ 
ᓄᓇᕗᒻᒥᐅᑕᐃᑦ ᓇᒻᒥᓂᖅ ᐃᒡᓗᓖᑦ 
ᐅᑎᕐᕕᐅᔪᓐᓇᕐᖓᑕᒎᖅ $400-ᓂᑦ ᑖᓐᓇ ᐅᖅᓲᑉ 
ᐊᑭᑐᓂᕆᔭᐅᖅᑕᖓᓄᑦ ᐅᑭᐅᖅ ᐱᔾᔪᑎᒋᓪᓗᒍ. 
ᓇᓗᓇᐃᖅᓯᒃᑲᓐᓂᕈᓐᓇᓕᖅᑲᖃᐃ ᐅᓪᓗᒥ ᓇᑭᑦ 
ᑖᒃᑯᐊ ᓇᒧᑦ ᐊᒻᒪ ᓇᐅᒃᑯᑦ ᐊᖅᑯᑎᖃᕐᓗᑎᑦ 
ᐱᓇᓱᑦᑕᐅᔪᓐᓇᖅᓯᒻᒪᖔᑕ ᑕᒫᓂ ᐊᖏᕐᕋᓕᓐᓄᑦ 
ᓇᒻᒥᓂᕐᒥᓂᑦ ᓄᓇᕗᒻᒥ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᑮᓇᐅᔭᓕᕆᓂᕐᒧᑦ 
ᒥᓂᔅᑕᐅᔪᖅ, (ᑐᓵᔨᑎᒍᑦ) ᐊᖓᔪᖅᑳᖅ ᑮᑦ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᖅᑐᒍᓗ ᑖᓐᓇ ᐊᐱᕆᖕᒪᑦ. 
ᑖᒃᑯᐊ ᐱᓇᓱᒍᓐᓇᖅᑐᑦ ᖃᑉᓯᑲᓪᓚᒃᑯᑦ 
ᑮᓇᐅᔭᓕᕆᔨᒃᑯᑦ ᖃᕆᑕᐅᔭᒃᑯᑦ ᑐᑭᓯᒋᐊᕐᕕᖓᓐᓂᒃ 
ᐱᔪᓐᓇᖅᖢᑎᒃ ᑕᑕᑎᕈᑎᒥᒃ, ᑎᑎᕋᕐᕕᖓᓂᒡᓗ 
ᐊᐃᑦᓯᕈᓐᓇᖅᖢᑎᒃ ᐊᒻᒪᓗ 1-800 ᐅᖃᓘᑦ 
ᐅᖃᓗᕝᕕᒋᓗᒍ ᐱᓇᓱᒍᓐᓇᕆᓪᓗᑎᑦ. 
 
ᐃᖅᑲᓇᐃᔭᖅᑎᖏᑦ ᐃᓱᒪᒃᓴᖅᓯᐅᕐᒥᔪᑦ ᖃᓄᖅ 
ᑐᓐᓂᐅᖅᑲᐃᓇᔭᕐᒪᖔᕐᒥ ᑕᒪᒃᑯᓂᖓ ᑕᑕᑎᕈᑎᓂᑦ 
ᐊᖏᕐᕋᓖᑦ ᑐᓂᔭᐅᑎᓐᓇᓱᒃᑲᓗᐊᖅᐸᖅᐳᑦ. 
ᖁᔭᓐᓇᒦᒃ, ᐅᖃᖅᑏ.  
 

ᐅᖃᖅᑎ: ᖁᔭᓐᓇᒦᒃ. ᑕᐃᒫ? ᓯᕗᓪᓕᖅᐹᒥᒃ 
ᐃᓚᒋᐊᕈᑦ, ᒥᔅᑕ ᖁᒻᒧᐊᖅᑐᖅ. 
 
ᖁᒻᒧᐊᑦᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᒪᐃᓛᒃ 
ᓄᓇᑦᑎᓐᓂ ᒪᕐᕉᓐᓂᒃ ᓯᓚᑦᑎᐊᑎᓐᓂ 
ᓄᓇᓕᕋᓛᖅᑕᖃᕐᖓᑦ ᐊᐃᑉᐹ 
ᐅᖓᓯᑦᑐᑲᓪᓚᐅᒐᓗᐊᖅ. ᑖᒃᑯᐊ ᐃᓪᓗᖓᓄᑦ 
ᐅᖅᓱᖅᑖᕈᑎᔅᓴᖏᓐᓄᑦ ᐊᕐᕌᒍᓕᒫᓄᑦ 
ᐃᑲᔪᖅᑕᐅᕌᕐᔪᒃᑲᓗᐊᖅᑲᑕ ᐊᒥᒐᖅᐸᒥᒻᒪᑕ. 
ᑖᒃᑯᐊᑦᑕᐅᖃᐃ ᑖᔅᓱᒥᖓ ᐱᓇᔪᒍᓐᓇᕐᓂᐊᕆᕙᑦ? 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᖅᖢᒍᓗ ᑖᓐᓇ ᐊᐱᕆᖕᒪᑦ. 
ᑕᐃᒃᑯᐊ ᐱᖃᑕᐅᔪᓐᓇᖅᑰᓐᖏᑦᑐᑦ ᐊᖏᕐᕋᓕᖕᓄᑦ 
ᑐᕌᖓᖕᒪᑦ ᑕᒪᓐᓇ ᓇᖕᒥᓂᖃᖅᑐᓂᑦ ᐃᒡᓗᓂᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᐊᐃᑉᐹᓂᒃ ᐃᓚᒋᐊᕈᑦ, ᒥᔅᑕ 
ᖁᒻᒧᐊᒃᑐᖅ. 
 
ᖁᒻᒧᐊᑦᑐᖅ: ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᒥᓂᔅᑕ 
ᖁᔭᓐᓇᒦᖅᑕᕋ ᓇᓗᓇᐃᖅᓯᑎᐊᕐᖓᑦ. 
ᑕᐃᓐᓇᑦᑕᐅᖅ ᑕᒫᓂ ᓄᓇᑦᑎᓐᓂ ᐃᓐᓇᓪᓚᕇᑦ 
ᐃᓚᖏᑦ ᐃᓪᓗᖃᕐᒥᒻᒪᑕ ᓄᓇᕗᑦ ᐃᓗᐊᓃᑦᑐᖅ. 
ᐃᓚᖓᒍᑦ ᐅᖅᓱᐊᓗᑦᑖᕆᕙᑦᑕᖓᑦᑕᐅᖅ 
ᒐᕙᒪᒃᑯᓐᓂ ᐃᑲᔪᖅᑕᐅᕙᑦᑎᓪᓗᑎᑦ. 
ᑖᒃᑯᐊᑦᑕᐅᖃᐃ ᑖᔅᓱᒥᖓ ᐱᓇᓱᒍᓐᓇᕐᓂᐊᕆᕙᑦ? 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᖅᖢᒍᓗ ᐊᐱᕆᖕᒪᑦ ᑕᒪᑐᒥᖓ.  
ᑖᒃᑯᐊ ᐅᐊᑦᑎᐊᕈ. . .  

ᐅᖃᖅᑎ (ᑐᓵᔨᑎᒍᑦ): ᑮᑦ, ᐃᑭᑦᑕᖅᑐᖁᑏᑦ 
ᐃᑭᓐᖏᒻᒪᑦ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑖᓐᓇ ᐊᑐᐊᒐᕆᔭᐅᔪᑦ ᑕᒪᒃᑯᐊ 
ᑐᑭᓯᓇᑦᑎᐊᖅᑐᑦ $400-ᑕᕐᓂᐊᖅᑐᑦ ᓇᒻᒥᓂᖅ 
ᐃᒡᓗᖃᖅᑐᑦ ᐱᑖᓗᒃᑖᓂᐊᖅᑐᑦ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐅᖃᐅᓯᒃᑯᑦ 
ᐊᐱᖅᑯᑏᑦ. ᕿᑭᖅᑖᓘᑉ ᓂᒋᐊᓄᑦ ᒪᓕᒐᓕᐅᖅᑎ, 
ᒥᔅᑕ ᓯᐊᓪ. 
 
ᐊᐱᖅᑯᑦ 101 - 3(1): ᓄᓇᕗᒥ 

ᐆᒻᒪᖅᑯᓯᕆᓂᕐᒧᑦ ᐊᓪᓚᕝᕕᒃ (ᓯᐊᓪ) 
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᓇᓕᐊᖕᓄᑦ ᐊᐱᕆᓇᔭᕐᒪᖔᕐᒪ 
ᖃᐅᔨᒪᓐᖏᒃᑲᓗᐊᖅᑐᖓ ᑭᓯᐊᓂ ᒥᓂᔅᑕᐅᖕᒪᑦ 
ᑖᒃᑯᓄᖓᑦᑕᐃᓐᓇᖅ ᒪᕐᕉᖕᓄᒃ ᑖᓐᓇ ᕼᐊᓐᑐ ᑐᑐ 
ᐊᐱᕆᔪᒪᔭᕋ. 
 
ᑖᓐᓇ ᓄᓇᕗᒻᒥ ᖃᐅᒪᖅᑯᑎᓕᕆᕝᕕᒻᒧᑦ ᑎᑎᕋᖅᕕᒃ 
ᐅᒃᑯᐊᖅᑕᐅᓚᐅᖅᑎᓪᓗᒍ ᑐᓂᕐᕈᑕᐅᖃᑦᑕᖅᑐᑦ 
ᑮᓇᐅᔭᑎᒍᑦ ᑐᓂᔭᐅᖃᑦᑕᑎᓪᓗᒋᑦ ᑕᒪᒃᑯᓄᖓ. 
ᑖᒃᑯᐊ ᒐᕙᒪᑐᖃᒃᑯᓐᓂ ᑮᓇᐅᔭᖅᑖᕈᑕᐅᖃᑦᑕᖅᑐᖅ 
ᑖᒃᑯᐊ ᑐᓂᔭᐅᔪᑎᐅᖃᑦᑕᕐᒪᑕ ᖃᐅᒻᒪᖅᑯᑎᓄᑦ 
ᖃᐅᔨᓴᐃᔪᓐᓇᖃᑦᑕᖅᑐᑑᓪᓗᑎᑦ ᐊᖏᕐᕋᕆᔭᐅᔪᓂᑦ 
ᖃᐅᒻᒪᖅᑯᑎᓄᑦ ᐊᑐᓗᐊᖅᑕᐃᓕᒪᔾᔪᑎᓂᑦ. 
 
ᑖᒃᑯᐊᓗ ᐊᖏᕐᕋᕆᔭᐅᔪᑦ ᕿᒥᕐᕈᔭᐅᖃᑦᑕᖅᓯᒪᔪᑦ 
ᑕᒪᒃᑯᓄᖓ ᖃᐅᔨᒪᔨᐅᔪᓄᑦ 
ᑐᓂᔭᐅᔪᓐᓇᖃᑦᑕᓂᐊᕐᒪᑕ. ᑕᒪᒃᑯᐊ ᓄᓇᕗᒻᒥᐅᓪᓕ 
ᓇᑭᑦ ᖃᐅᔨᓴᖅᑕᐅᔪᓐᓇᖃᑦᑕᓂᐊᖅᐸᑦ ᑕᒪᒃᑯᓂᖓ 
$5,000-ᑖᕈᑕᐅᖃᑦᑕᖅᑐᓂᑦ ᐊᖏᕐᕋᕆᔭᐅᔪᓂᑦ 
ᖃᐅᔨᓴᖅᑕᐅᔾᔪᑎᒃᓴᓂᑦ ᖃᐅᒻᒪᖅᑯᑎᓂᑦ 
ᐊᑐᓗᐊᖅᑐᖃᓐᖏᒃᑲᓗᐊᕐᒪᖔᖅ? ᖁᔭᓐᓇᒦᒃ, 
ᐅᖃᖅᑏ.  
 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑲᒪᒋᔭᓕᒃ 
ᖁᓪᓕᖅ ᐃᑯᒻᒪᖅᑯᑎᓕᕆᔨᒃᑯᓐᓂᑦ, ᐊᖓᔪᖅᑳᖅ 
ᕼᐊᓐᑐ ᑐᑐ.  
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑖᓐᓇ ᖁᔭᓐᓇᒦᖅᖢᒍ ᕿᑭᖅᑖᓘᑉ 
ᓂᒋᐊᓄᑦ ᒪᓕᒐᓕᐅᖅᑎᐅᔪᖅ.  
 
ᐅᖃᖅᑏ, ᐅᖃᓚᐅᖅᓯᒪᑎᓪᓗᖓ ᑖᓐᓇ 
ᖃᐅᒻᒪᖅᑯᑎᓕᕆᓂᕐᒧᑦ ᐆᒻᒪᖅᑯᑎᓕᕆᓂᕐᒧᑦ 
ᑎᑎᕋᕐᕕᒃ ᐅᒃᑯᐊᖅᑕᐅᓂᐊᕋᓗᐊᖅᑎᓪᓗᒍ ᒪᑦᓯ 31, 
2009-ᒥ. ᐅᖃᖅᑏ, ᓄᓇᕗᑦ ᒐᕙᒪᒃᑯᖏᑦ 
ᑕᒪᒃᑯᓂᖓ ᑲᒪᒋᔭᐅᖃᑦᑕᓚᐅᖅᑐᓂᑦ 
ᖃᐅᒻᒪᖅᑯᑎᓕᕆᓂᕐᒧᑦ ᓄᓇᕗᓗᑦᑖᒥ 
ᑲᒪᐃᓐᓇᕈᒪᓂᐊᖅᑐᑦ. 
 
ᐊᒻᒪᓗ ᐅᖃᓚᐅᖅᑐᖓ ᑕᒪᒃᑯᐊ 
ᐱᓕᕆᐊᖑᖃᑦᑕᖅᑐᑦ ᖃᐅᒻᒪᖅᑯᑎᓕᕆᔨᒃᑯᓐᓄᑦ 
ᑕᒪᒃᑯᐊ ᐱᓕᕆᐊᕆᖃᑦᑕᖅᑕᖏᑦ 
ᑲᒪᒋᔭᐅᖃᑦᑕᓚᐅᕐᒥᖕᒪᑕ ᐊᓯᐊᒍᑦ ᒐᕙᒪᒃᑯᑦ 
ᐃᓗᐊᒍᑦ. ᐊᒻᒪᓗ ᖃᐅᔨᒪᓪᓗᖓ 
ᖃᐅᒪᖅᑯᑎᓕᕆᓂᕐᒧᑦ ᑎᑎᕋᕐᕕᒃ 
ᑎᓕᔭᐅᖃᑦᑕᖅᓯᒪᖕᒪᑦ ᑲᒪᔨᐅᓂᕐᒧᑦ 
ᐊᑐᓗᐊᖅᑕᐃᓕᒪᔾᔪᑎᒃᓴᓂᑦ ᑲᒪᔨᐅᓂᕐᒧᑦ ᐊᐃᐳᕈ 
1, 2009-ᒥ.  
 
ᑕᐃᒃᑯᐊ ᐊᑐᓗᐊᖅᑕᐃᓕᒪᔾᔪᑎᒃᓴᓄᑦ ᑲᒪᔨᓂᒃ 
ᐱᑕᖃᓕᕐᓂᐊᖅᑐᑦ ᑕᐃᑲᓂ ᑎᑎᕋᕐᕕᒃᑎᓐᓂᑦ 
ᖃᐅᒻᒪᖅᑯᑎᓕᕆᔾᔪᑎᓕᕆᔨᒃᑯᓐᓄᑦ. ᑕᒪᒃᑯᐊ 
ᑳᓐᑐᕌᒃᑎᐅᔪᑦ ᐱᓕᕆᐊᖑᔪᓄᑦ 
ᖃᓄᐃᓕᐅᕈᑕᐅᔪᓄᑦ ᑲᔪᓰᓐᓇᕐᓂᐊᖅᑐᑦ 
ᑳᓐᑐᕌᖑᖃᑦᑕᖅᑐᑦ ᑕᒪᒃᑯᓄᖓ ᒐᕙᒪᒃᑯᑦ ᐃᓗᐊᒍᑦ. 
 
ᐊᒻᒪᓗ ᑐᑭᓯᒋᐊᖅᑎᑦᑎᔪᒪᓪᓗᖓ ᑖᓐᓇ 
ᐅᖃᓪᓚᖅᑲᐅᑎᓪᓗᒍ ᐊᐱᖅᑯᑎᖓᒍᑦ ᐅᖃᖅᑲᐅᖕᒪᑦ 
ᑖᒃᑯᐊ ᖃᐅᔨᓴᕈᑕᐅᖃᑦᑕᖅᑐᓄᑦ ᖃᐅᒻᒪᖅᑯᑎᓄᑦ. 
ᐱᓕᕆᐊᖑᖃᑦᑕᖅᑐᑦ ᐃᒪᓐᓇ ᕿᒥᕐᕈᓂᐅᔪᑦ 
ᖃᐅᔨᓴᕐᓂᓪᓚᑦᑖᖑᓐᖏᓐᓂᐅᔪᑦ,  

ᖃᐅᔨᓴᐃᓪᓚᑦᑖᕐᓂᕐᒨᓐᖏᑦᑐᖅ ᕿᒥᕐᕈᓂᕐᒨᖓᔪᖅ, 
ᐊᔪᓐᖏᓐᓂᖃᑦᑎᐊᖅᑐᓂᒃ ᐊᑐᖃᑦᑕᖅᑐᑦ 
ᖃᐅᔨᓴᐃᓂᕐᒨᖓᔪᓂᒃ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. 
ᓯᕗᓪᓕᖅᐹᒥᒃ ᐃᓚᒋᐊᕈᑦ, ᒥᔅᑕ ᓯᐊᓪ. 
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᐱᖅᑯᑎᒋᔪᒪᔭᕋ ᑕᐃᑲᓐᖓᑦ $5,000-ᒥᒃ 
ᑐᓂᕐᕈᑕᐅᖃᑦᑕᖅᑐᒥᒃ. $5,000 ᐱᔭᐅᔪᓐᓇᖅᑐᑦ 
ᐃᒡᓗᖃᖅᑐᒧᑦ ᓇᖕᒥᓂᖃᖅᑐᒧᑦ 
ᖃᐅᔨᓴᕈᑕᐅᓂᐊᕐᓗᓂ ᐅᕝᕙᓘᓐᓃᑦ 
ᖃᐅᔨᓴᕈᑕᐅᔪᓄᑦ ᑮᓇᐅᔭᕆᔭᐅᔪᓂᒃ 
ᐲᖅᑕᐅᓯᒪᑐᐃᓐᓇᖃᑦᑕᖅᐸ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑐᑐ.  
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑕᐃᒪᓐᓇᑦᑕᐅᖅ ᐅᖃᖃᑦᑕᖅᓯᒪᒐᑦᑕ 
ᓄᓇᕗᑦᒥ ᐊᒥᓱᓂᒃ ᐅᑭᐅᓂᒃ ᑕᒪᒃᑯᐊ 
ᒐᕙᒪᑐᖃᒃᑯᓐᓂᓐᖔᖅᑐᑦ ᑮᓇᐅᔭᑦ ᓴᖅᑭᒃᑳᖓᑕ 
ᑕᒪᒃᑯᐊ ᓄᓇᓕᖕᓂ ᐃᓄᒋᐊᖕᓂᖓᓂᒃ ᒪᓕᒃᖢᑎᒃ 
ᑮᓇᐅᔭᓂᒃ ᑐᓂᓯᖃᑦᑕᕐᒪᑕ.  
 
ᑖᓐᓇ ᐃᑲᔫᓯᐊᖅᑖᕈᑎ ᑕᒪᒃᑯᓄᖓ 
ᐊᑐᓗᐊᖅᑕᐃᓕᒪᔾᔪᑎᓄᑦ ᓄᓇᒥᐅᑕᓕᕆᔨᒃᑯᓐᓂᑦ 
ᑖᓐᓇ ᐃᑲᔫᑎᒃᓴᑦᑎᐊᕙᐅᔪᖅ ᖃᑉᓗᓈᓂ 
ᓄᓇᖃᖅᖢᓂ, ᓲᕐᓗ $300-ᒧᑦ ᑕᐃᒃᑯᐊ 
ᖃᐅᔨᓴᖅᑕᐅᔪᓐᓇᖃᑦᑕᕐᒪᑕ ᖃᑉᓗᓈᑦ 
ᓄᓇᖓᓐᓃᖦᖢᓂ ᑕᒪᒃᑯᐊ ᑲᒪᔨᖃᖅᑎᓪᓗᒋᑦ 
ᑕᒪᒃᑯᓄᓐᖓ. 
 
ᑭᓯᐊᓂᓕ ᑕᒪᓐᓇ ᑕᒪᑐᒨᓇ 
ᐃᑲᔫᓯᐊᖅᑖᕈᑕᐅᖃᑦᑕᖅᑐᖅ $5,000-ᒧᑦ ᑎᑭᓯᒪᔪᖅ 
ᐅᑎᖅᑐᒃᓴᐅᓗᓂ. ᑕᒪᓐᓇ ᑮᓇᐅᔭᖅ ᐊᖏᓂᖓ 
ᖃᓄᖅ ᒪᓕᒡᓗᒍ ᐊᑐᖅᑕᐅᔪᑦ ᑖᒃᑯᐊ ᓲᕐᓗ 
ᐆᒻᒪᖅᑯᑎᓂᑦ ᑕᒪᒃᑯᓂᖓ ᐊᑐᕐᓂᖏᓐᓄᑦ ᖃᓄᖅ 
ᖃᐅᔨᓴᕈᑏᑦ, ᑕᒪᒃᑯᐊ ᓄᑖᓐᖑᖅᑎᕆᓂᕐᒧᓪᓘᓐᓃᑦ 
ᑲᒪᒋᔭᐅᔭᕆᐊᓖᑦ ᐱᓕᕆᐊᖑᓗᑎᒃ  

ᐊᑭᓕᖅᑐᖅᑕᐅᓗᑎᒃ ᐃᒡᓗᖃᖅᑐᒧᑦ, ᑖᔅᓱᒧᖓ 
ᐃᑭᐊᕈᑎᓕᖅᑐᐃᓐᓂᖅᐸᑕᓘᓐᓃᑦ. 
 
ᑕᒪᒃᑯᐊ ᓇᖕᒥᓂᖅ ᐊᑭᓕᖅᑐᐃᓪᓗᑎᒃ ᓇᖕᒥᓂᓖᑦ 
ᐊᒻᒪᓗ ᖃᐅᔨᓴᖅᑕᐅᓂᐊᕐᓂᖓ ᖃᓄᖅ 
ᖃᐅᒻᒪᖅᑯᑏᑦ, ᐆᒻᒪᖅᑯᑏᑦ 
ᐊᑐᓐᖏᓐᓂᖅᓴᐅᓕᕐᒪᖔᑕ 
ᖃᐅᔨᓴᖅᑕᐅᒃᑲᓐᓂᕐᓗᓂᐅᒋᐊᖃᕋᔭᖅᑐᖅ  
ᑖᒃᑯᐊ ᑮᓇᐅᔭᑦ ᐊᑐᖅᑕᐅᔪᑦ ᓯᕗᓪᓕᖅᐹᒧᑦ 
ᐊᓯᔾᔨᕈᑎᒃᓴᐅᔪᓄᑦ ᖃᐅᔨᓴᕈᑕᐅᔪᒧᓪᓗ 
ᐊᑭᓕᐅᑕᐅᔪᑦ ᑖᒃᑯᐊ ᐊᖏᓂᕆᔭᖓ ᑮᓇᐅᔭᓄᓪᓗ 
ᐊᑐᖅᑕᐅᖃᑦᑕᖅᑐᑦ ᐊᒥᐊᒃᑯᑦ ᐊᖏᓂᖓᓂᒃ 
ᐊᑭᓕᖅᑕᐅᖃᑦᑕᖅᖢᑎᒃ.  
 
ᑭᓯᐊᓂ ᐃᓱᒪᔪᖓ ᑕᒪᒃᑯᐊ ᐆᒻᒪᖅᑯᑏᑦ 
ᖃᐅᔨᓴᖅᑕᐅᒍᓐᓇᖅᓯᔪᓐᓇᓕᖁᓪᓗᒋᑦ, ᐱᓗᐊᖅᑐᒥᒃ 
ᓄᓇᓕᓐᓂᑦ ᐃᖃᓗᐃᑦ ᓯᓚᑖᓃᑦᑐᓂᑦ, 
ᑭᓇᒃᑯᑐᐃᓐᓇᕐᓄᑦ ᐊᑭᑐᓗᐊᕆᔭᐅᓇᔭᖅᐸᓪᓚᐃᔪᖅ. 
ᒐᕙᒪᑐᖃᒃᑯᑦ ᑕᒪᒃᑯᓂᖓ ᐋᖅᑭᒃᓱᐃᓯᒪᖕᒪᑕ 
ᑕᐃᒪᓐᓇ ᐊᑐᖅᑕᐅᖃᑦᑕᖁᓪᓗᒍ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐹᓂᒃ 
ᐃᓚᒋᐊᕈᑦ, ᒥᔅᑕ ᓯᐊᓪ. 
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᒥᓂᔅᑕᐅᔪᖃᐃ ᒐᕙᒪᑐᖃᒃᑯᓐᓄᑦ 
ᑐᑭᓯᑎᑦᑎᒋᐊᕈᓐᓇᖅᐸ ᑕᒪᓐᓇ ᓄᓇᕗᒥᐅᓄᑦ 
ᓈᒪᓐᖏᒻᒪᑦ ᑮᓇᐅᔭᓂᒃ ᐆᒃᑐᕈᓐᓇᓐᖏᒻᒪᑕ, ᐃᒻᒪᖃ 
$5,000-ᒥᒃ 
ᑐᓂᔭᐅᖃᑦᑕᖅᑐᐃᓐᓇᕆᐊᓕᖃᑦᑕᖁᓗᒋᑦ 
ᑕᒪᒃᑯᓂᖓ ᐊᑭᓕᖅᑐᐃᒍᓐᓇᖃᑦᑕᕐᓂᐊᕐᒪᑕ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑐᑐ. 
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑖᓐᓇ ᑐᑭᓯᒋᐊᖅᑎᑦᑐᒪᓪᓗᒍ ᓄᓇᕗᑦᒥᐅᑦ 
ᐱᔪᓐᓇᖅᑐᑦ, ᐆᒃᑐᕈᓐᓇᖅᑐᑦ ᑕᒪᒃᑯᓂᓐᖓ ᑭᓯᐊᓂ 
ᐊᑭᖓ ᑕᒪᒃᑯᓄᓐᖓ ᑭᒡᓕᖃᕐᒪᑦ.  

ᐃᓛᒃ ᑕᒪᒃᑯᓄᓐᖓ ᒐᕙᒪᑐᖃᒃᑯᓐᓂᒃ ᑮᓇᐅᔭᖅ 
ᖃᐃᑕᐅᖃᑦᑕᖅᑎᓪᓗᒍ ᐃᓕᑕᕆᔭᐅᖃᑦᑕᕐᒪᑕ 
ᑕᒪᒃᑯᐊ ᐊᔾᔨᐅᓐᖏᑦᑑᖕᒪᑦ ᑕᒫᓂ ᐅᑭᐅᖅᑕᖅᑐᒥ 
ᑕᒪᒃᑯᐊ ᖃᓄᐃᓕᐅᕈᑎᒃᓴᐃᑦ 
ᓴᖅᑭᑎᑕᐅᓂᐊᖅᑎᓪᓗᒋᑦ 
ᐃᓕᑕᕆᔭᐅᖃᑦᑕᕆᐊᖃᕐᒪᑕ ᑕᒪᓐᓇ ᓄᓇᒋᔭᖅᐳᑦ 
ᐊᔾᔨᐅᓐᖏᑦᑑᓂᖓᓄᑦ.  
 
ᑕᒪᒃᑯᐊ ᖃᓄᐃᓕᒋᐊᕈᑎᒃᓴᐃᑦ ᐊᓯᔾᔩᔾᔪᑎᒃᓴᐃᓪᓗ 
ᓄᓇᕗᑦᒥ ᐃᒡᓗᓕᕆᓂᕐᒧᑦ ᐸᐸᑦᑎᔨᐅᔪᓄᑦ 
ᑕᒪᒃᑯᓂᓐᖓ ᑮᓇᐅᔭᓂᒃ ᐅᖓᑕᐅᔾᔨᓯᒪᓪᓗᓂ 
ᑕᒪᒃᑯᓄᖓ ᐃᓄᖏᐊᕐᓂᖓᓄᑦ ᓄᓇᓕᐅᔫᑉ 
ᐋᖅᑭᐅᒪᓂᖓᓂᒃ ᐃᒡᓗᓕᕆᓂᕐᓗ ᑕᒪᓐᓇ ᐅᑭᐅᓄᑦ 
ᒪᕐᕉᖕᓄᑦ ᖃᐃᕙᓪᓕᐊᔪᓄᑦ ᖃᓄᐃᓕᐅᕈᑎᒃᓴᒧᑦ 
ᓯᓚᑖᓃᒻᒪᑦ.  
 
ᑕᒪᒃᑯᐊ ᒐᕙᒪᐅᓪᓗᑕ ᐊᔾᔨᐅᓐᖏᑦᑑᖕᒪᐃᓛᒃ ᑕᒫᓂ 
ᓄᓇᖃᖅᖢᑕ ᑕᒪᒃᑯᐊ ᖃᓄᖅ 
ᑲᒪᒋᔭᐅᖃᑦᑕᕋᔭᕐᓂᖏᓐᓄᓪᓗ.  
 
ᑕᐃᒪᓕ ᐃᒻᒪᖃ ᖃᐅᒻᒪᖅᑯᑎᓕᕆᔨᒃᑯᑦ ᑲᒪᔨᖏᑦ 
ᒫᑦᓯ 31-ᒥ ᑲᒪᒋᔭᐅᖃᑦᑕᕐᓂᐊᓕᕐᓂᖏᓐᓄᑦ, 
ᐊᐅᓚᑕᐅᓂᕆᖃᑦᑕᕐᓂᐊᖅᑕᖏᑦ ᕿᒥᕐᕈᔭᐅᓂᐊᕐᒪᑦ. 
ᐃᒻᒪᖃ ᑕᒪᓐᓇ ᕿᒥᕐᕈᔭᐅᑎᓪᓗ 
ᑕᑯᒋᐊᖅᑕᐅᔪᓐᓇᕋᔭᖅᑐᖅ ᒐᕙᒪᑐᖃᒃᑯᑦ  
ᐅᖃᖃᑎᒋᔭᐅᓗᑎᒃ ᐊᓯᔾᔨᕈᑎᒃᓴᐃᑦ ᒥᒃᓵᓄᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑭᖑᓪᓕᖅᐹᒥᒃ 
ᐃᓚᒋᐊᕈᑦ, ᒥᔅᑕ ᓯᐊᓪ. 
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ 
ᒥᓂᔅᑕᐅᔪᖅ ᐊᐱᕆᔪᒪᔭᕋ  

ᖃᐅᔨᒍᓂ ᑖᓐᓇ $5,000 ᑮᓇᐅᔭᖅᑖᕈᑎᒃᓴᖅ 
ᖃᐅᒻᒪᖅᑯᑎᓄᑦ ᓇᓗᓇᐃᔭᐅᑕᐅᓂᐊᕐᓗᓂ 
ᐊᑐᓗᐊᖅᑕᐃᓕᒪᔾᔪᑎᒃᓴᓄᑦ ᑎᑭᑎᑎᑕᐅᕌᓂᒃᑯᓂ 
ᑐᓴᖅᑎᑦᑎᔪᓐᓇᕐᒪᖔᑦ ᐅᕙᑦᑎᓐᓂᑦ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑐᑐ. 
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑕᒪᒃᑯᐊ ᐊᓯᔾᔨᕈᑎᒃᓴᐃᑦ ᑕᒪᒃᑯᓄᖓ 
ᐊᑐᖅᑕᐅᔪᓐᓇᖅᑐᓄᑦ ᒫᑦᓯ 31 ᐅᖓᑖᓂᐅᓇᔭᖅᑐᖅ 
ᑕᒡᕙᓂ. ᐅᕙᖓ ᑲᒪᒋᔪᓐᓃᕋᔭᖅᖢᒍ ᑕᒪᓐᓇ, 
ᑭᓯᐊᓂ ᑕᐃᓇ ᑲᒪᔨᐅᓂᐊᖅᑐᖅ ᐅᖃᐅᑎᓇᔭᖅᑕᕋ 
ᒫᑦᓯ 31 ᐅᖓᑖᓂ.  
 
ᑕᐃᒪᓕ ᒐᕙᒪᑐᖃᒃᑯᑦ ᑕᒪᒃᑯᓂᓐᖓ 
ᐋᖅᑭᒋᐊᖅᓯᔪᓐᓇᕋᔭᖅᐸᑕ 
ᒪᓕᑦᑎᐊᕐᓂᖅᓴᐅᓕᕈᓐᓇᖁᓪᓗᒋᑦ ᓄᓇᒥᐅᑕᐅᔪᓄᑦ 
ᐊᑑᑎᖃᕐᓂᐊᕐᓂᕐᒧᑦ ᑖᒃᑯᐊ ᑐᑭᓯᒋᐊᕈᑎᒃᓴᐃᑦ 
ᑐᓴᖅᑎᑦᑐᒫᖅᑕᖅᐳᑦ ᑐᓴᖅᑎᑦᑐᓐᓇᖁᓪᓗᒋᑦ 
ᓄᓇᖁᑎᒥᓂᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ 
ᐊᐱᖅᑯᑏᑦ. ᖃᒪᓂᑦᑐᐊᕐᒧᑦ ᒪᓕᒐᓕᐅᖅᑎ, ᒥᔅᑕ 
ᐊᐅᐸᓗᒃᑐᖅ. 
 
ᐊᐱᖅᑯᑦ 102 - 3(1): ᓄᓇᓖᑦ 

ᐱᕈᖅᐸᓪᓕᐊᓂᖏᑦ ᐊᒻᒪ ᐱᔨᑦᑎᕈᑏᑦ 
ᐋᓐᓂᐊᖃᖅᑐᓕᕆᓂᕐᒧᑦ ᓄᓇᓕᓐᓂᑦ 
(ᐊᐅᐸᓗᒃᑐᖅ) 

ᐊᐅᐸᓗᒃᑐᖅ: ᒪ’ᓇᓪᓗᐊᕕᒃ, ᐅᖃᖅᑎᑦᑎᔩ. 
(ᑐᓵᔨᑎᒍᑦ) ᐊᐱᖅᑯᑎᒐ ᑐᕌᖅᑎᑦᑐᒪᔭᕋ 
ᐋᓐᓂᐊᖅᑐᓕᕆᒃᑯᑦ ᐃᓄᓕᕆᔨᒃᑯᓪᓗ ᒥᓂᔅᑕᖓᓄᑦ, 
ᒥᔅᑕ ᑰᓕᒧᑦ. ᐅᖃᕈᒪᓪᓗᖓᓗ ᑕᒪᓐᓇ 
ᐱᒻᒪᕆᐊᓘᖕᒪᑦ ᑲᒪᒋᔭᖓ ᐃᓕᑕᕆᓪᓗᒍ.  

ᐅᖃᖅᑏ, ᐊᕐᕕᐊᕐᒥᐅᑦ ᒥᓂᔅᑕᖓ ᐅᖃᓚᐅᕐᒪᑦ 
ᓄᓇᒋᔭᖓᒎᖅ ᐃᓐᓄᒃᐹᓕᖅᓯᒪᓪᓚᕆᖕᒪᑦ 
ᐊᒥᓲᓂᖅᐹᖑᖃᑕᐅᓕᖅᖢᑎᒃ ᑖᒃᑯᐊ ᐃᓄᖁᑎᖏᑦ 
ᓄᓇᕗᑦᒥ ᐊᒻᒪᓗ ᑎᑭᑕᐅᖃᑦᑕᕐᓂᐊᓕᖅᖢᑎᒃ 
ᑎᖕᒥᓲᒧᑦ ᐊᓯᐊᓄᑦ.  
 
ᐅᖃᖅᑏ, ᖃᒪᓂᑦᑐᐊᖅ ᑕᐃᒪᓐᓇᑦᑕᐅᖅ 
ᐱᕈᖅᐸᓪᓕᐊᑐᐃᓐᓇᕐᒪᑦ ᐋᓐᓂᐊᖅᑐᓕᕆᓂᕐᓗ 
ᑕᒪᓐᓇ ᐃᓚᕚᓪᓕᖅᓯᒪᓐᖏᖦᖢᓂ ᖃᓄᖅ 
ᐃᑲᔪᖅᑕᐅᖃᑦᑕᕐᓂᖏᑦ.  
 
ᑖᒃᑯᐊ ᓄᓇᓕᖕᓂᑦ ᐋᓐᓂᐊᖅᑐᓕᕆᓂᕐᒧᑦ 
ᓴᖅᑭᑎᑕᐅᖃᑦᑕᖅᑐᑦ ᖃᖓᐅᓕᕌᖓᑦ 
ᕿᒥᕐᕈᔭᐅᖃᑦᑕᖅᐸᑦ ᐊᒻᒪᓗ ᖃᓄᖅ 
ᓇᓗᓇᐃᖅᓯᔪᓐᓇᕋᔭᖅᐸᑦ 
ᐃᖢᐊᖅᓴᐃᔨᑖᕈᓐᓇᖅᓯᖁᓪᓗᒋᑦ? 
(ᑐᓵᔨᑎᒎᕈᓐᓃᖅᑐᖅ) ᒪ’ᓇᓪᓗᐊᕕᒃ, ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 
ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐃᓄᓕᕆᓂᕐᒧᓪᓗ, 
ᐊᖓᔪᖅᑳᖅ ᑕᒑᖅ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᕈᒪᓪᓗᒍ 
ᑖᓐᓇ ᐊᐱᖅᓱᖅᑐᖅ, ᑖᓐᓇ ᑐᑭᓯᓇᑦᓯᐊᖅᑐᖅ. 
ᖃᒪᓂᑦᑐᐊᖅ ᐱᐊᓚᔪᒥᒃ 
ᐊᒥᓱᓐᖑᖅᐸᓪᓕᐊᓪᓚᕆᓕᕐᒪᑕ ᑕᑉᐹᓂ 
ᐅᔭᕋᒃᑕᕆᐊᑦ ᑕᐃᑯᐊ ᐱᓕᕆᓕᖅᑎᓪᓗᒋᑦ ᑕᑉᐱᑲᓂ 
ᑖᒃᑯᐊ.  
 
ᐅᕙᒍᑑᓐᖏᑦᑎᐊᖅᑐᖅ ᐱᓕᕆᐊᕗᑦ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓐᓂᓗ 
ᑖᒃᑯᐊ ᓲᕐᓗ ᐊᒃᑐᖅᑕᐅᕙᓪᓕᐊᓪᓚᕆᒃᑐᑦ. ᑖᓐᓇ 
ᐱᔾᔪᑎᒋᓪᓗᒍ ᑖᒃᑯᐊ ᐃᖢᐊᖅᓯᕚᓕᖅᓯᒪᔪᓪᓕ 
ᖃᐅᔨᔭᕋᓗᐊᕗᑦ ᑕᐃᒃᑯᐊ ᐊᕐᕌᓂ 
ᓴᖅᑭᑕᐅᓚᐅᖅᓯᒪᖕᒪᑕ ᑕᒪᒃᑯᐊ ᓇᔭᓐᖑᐊᑦ ᒥᒃᓵᓄᑦ 
ᐊᑯᓂᐅᓂᖅᓴᖅ ᑕᒫᓂ ᓄᓇᑦᑎᓃᒍᓐᓇᕐᓂᖏᑦᑕ 
ᒥᒃᓵᓄᑦ, ᑮᓇᐅᔭᓕᐊᖏᑦᑕᓗ ᒥᒃᓵᓄᑦ. 
ᓂᕆᐅᓇᖅᓯᔪᖅ ᑕᐃᒃᑯᐊ ᑕᒪᒃᑯᐊᓗ ᓇᔭᓐᖑᐊᑦ  

ᐃᒻᒪᖃ ᐊᑯᓂᐅᓂᖅᓴᕐᓗ 
ᑕᒪᓃᒍᓐᓇᖃᑦᑕᖅᐸᓪᓕᐊᓂᐊᖅᑐᑦ.  
 
ᑭᓯᐊᓂ ᑕᒪᒃᑯᐊ ᓘᒃᑖᑦ, ᐃᖢᐊᖅᓴᐃᔨ ᒥᒃᓵᓄᑦ 
ᑖᓐᓇ ᖃᐅᔨᓴᕆᐊᖃᖅᑕᕗᑦ ᓯᕗᓂᑦᑎᓐᓂ ᓇᓕᐊᒃ 
ᐅᓪᓗᓕᒫᖅ ᐃᖅᑲᓇᐃᔭᖃᕈᓐᓇᕐᒪᖔᑕ. ᑖᓐᓇ ᓱᓕ 
ᐱᐊᓂᒃᓯᒪᓐᖏᓪᓚᕆᒃᑕᕗᑦ ᑭᓯᐊᓂ 
ᖃᐅᔨᓴᐃᓐᓇᕐᓂᐊᖅᑕᕗᑦ ᑕᐃᒃᑯᐊ 
ᑐᐊᕕᕐᓇᖅᑐᖃᖅᐸᓪᓕᐊᓕᖅᑎᓪᓗᒍ 
ᐊᒥᓱᓐᖑᓗᐊᖅᑎᓪᓗᒋᑦ. ᓯᕗᓂᑦᑎᓐᓂ ᑖᓐᓇ 
ᑕᐃᒪᐃᓕᒍᓐᓇᖅᓯᔪᒫᖅᑐᒃᓴᐅᔫᒐᓗᐊᖅ ᑭᓯᐊᓂ 
ᒫᓐᓇ ᐅᖃᕈᓐᓇᓐᖏᑦᑐᖓ ᖃᖓᐅᓇᔭᕐᒪᖔᖅ. 
ᖁᔭᓐᓇᒦᒃ.  
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, 
ᒥᔅᑕ ᐊᐅᐸᓗᒃᑐᖅ. 
 
ᐊᐅᐸᓗᒃᑐᖅ: ᒪ’ᓇᐅᔪᑎᑦ, ᐅᖃᖅᑎᑦᑎᔩ 
(ᑐᓵᔨᑎᒍᑦ) ᐃᓕᑕᖅᓯᔪᖓ ᓇᔭᓐᖑᐊᑦ 
ᐊᒥᒐᖃᑦᑕᕐᒪᑕ ᓇᓂᑐᐃᓐᓇᑦᑎᐊᖅ ᑲᓇᑕᐅᑉ 
ᐃᓗᐊᓂ. ᒥᓂᔅᑕᐅᔪᖃᐃ ᐅᖃᕈᓐᓇᖅᐸ ᖃᓄᖅ 
ᓇᔭᓐᖑᐊᑦ ᓴᓇᐃᓐᓇᓕᕋᔭᕐᒪᖔᑕ ᓯᕗᓂᒃᓴᑎᓐᓂ 
ᐊᑯᓂᐅᓂᒃᓴᖅ ᐋᖅᑭᓱᐃᓯᒪᖕᒪᖔᑦ? 
(ᑐᓵᔨᑎᒎᕈᓐᓃᖅᑐᖅ) ᒪ’ᓇᐅᔪᑎᑦ, ᐅᖃᖅᑎᑦᑎᔩ.  
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑲᐅᒐᒪ ᑭᐅᑎᓪᓗᖓ ᒫᓐᓇᐅᔪᖅ 
ᓇᔭᓐᖑᐊᑦ ᑕᒪᒃᑯᐊ ᖃᓄᖅᑑᕈᑎᒃᓴᑦ 
ᓇᔭᓐᖑᐊᖅᑖᕈᑎᒃᓴᓄᑦ ᓴᖅᑭᑎᑕᐅᓯᒪᓕᖅᑎᓪᓗᒍ 
ᒪᓕᒐᓕᐅᖅᑎᒃᑯᑦ ᑖᒃᑯᐊ ᓇᔭᓐᖑᐊᑦ ᑕᒫᓂ 
ᐱᔫᒥᓵᕐᓂᖅᓴᐅᓯᒪᓕᕋᑦᑎᒍ. ᑖᒃᑯᐊ 
ᐱᕚᓪᓕᕐᓂᖃᖅᑑᔭᖅᑐᑦ.  
 
ᓇᔭᓐᖑᐊᑦ ᑕᒪᐅᖓ 
ᓴᓇᔭᖅᑐᕐᓂᖅᓴᐅᔪᒪᒐᔭᕐᓂᖏᓐᓄᑦ ᑕᒪᒃᑯᐊᓗ 
ᓇᔭᓐᖑᐊᑦ ᑎᑭᑎᑕᐅᖃᑦᑕᖅᑐᑦ ᕿᓚᒻᒥᐅᔪᒃᑯᑦ  

ᖃᑉᓰᓐᓇᕈᖅᓯᒪᓂᖅᓴᐅᓕᖅᑐᑦ ᐅᑭᐅᓂᑦ 
ᖃᐃᕙᓪᓕᐊᔪᓂᑦ ᑕᒪᒃᑯᐊ ᓇᔭᓐᖑᐊᑦ 
ᑕᒫᓃᕐᓂᖅᓴᐅᔪᒪᓕᕐᓗᑎᑦ ᑐᓴᕐᓇᖅᓯᓂᐊᖅᑐᒃᓴᐅᔪᖅ 
ᑕᒪᒃᑯᐊ ᓇᔭᓐᖑᐊᑦ ᓄᓇᓕᖕᓂ 
ᐃᓚᒋᐊᕈᑎᒃᓴᐅᓇᔭᖅᑐᓄᓪᓗ. 
 
ᑖᒃᑯᐊ ᓇᔭᓐᖑᐊᑦ ᑕᒫᓃᑦᑐᒪᓕᕐᓂᖅᓴᐅᓂᖏᑦ 
ᐅᔾᔨᕐᓇᕐᓂᖅᓴᐅᓂᖏᑦ. 244-ᖑᖕᒪᑕ 
ᐃᖅᑲᓇᐃᔭᕈᓐᓇᖅᑐᑦ 124-ᑐᐃᓐᓇᐃᑦ 
ᓴᓇᐃᓐᓇᕐᓂᐊᖅᖢᑎᑦ. ᑕᒪᒃᑯᐊ 
ᐃᓐᓄᒃᑕᐅᓯᒪᓐᖏᑦᑐᑦ ᐊᒥᓲᖕᒪᑕ ᓄᓇᕗᓗᑦᑖᒥ. 
ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐹᓂᒃ 
ᐃᓚᒋᐊᕈᑦ, ᒥᔅᑕ ᐊᐅᐸᓗᒃᑐᖅ. 
 
ᐊᐅᐸᓗᒃᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ 
ᖁᔭᓐᓇᒦᖅᖢᒍᓗ ᒥᓂᔅᑕᐅᔪᑦ ᑭᐅᑦᑎᐊᕐᒪᑦ. ᑖᓐᓇ 
ᑭᖑᓪᓕᖅᐹᖅ ᐊᐱᖅᑯᑎᒋᔪᒪᔭᕋ. ᒥᓂᔅᑕᐅᔪᖃᐃ 
ᐅᖃᕈᓐᓇᖅᐸ ᖃᑉᓯᑦ ᐃᓐᓄᒃᑕᐅᓯᒪᕙᑦ ᑕᒪᒃᑯᓄᖓ 
ᓇᔭᓐᖑᐊᓄᑦ ᑎᑭᖃᑦᑕᖅᑐᓄᑦ ᐃᓐᓄᒃᑕᐅᓯᒪᔪᑦ 
ᖃᑉᓯᐅᕙᑦ? (ᑐᓵᔨᑎᒎᕈᓐᓃᖅᑐᖅ) ᒪ’ᓇᓪᓗᐊᕕᒃ, 
ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ ᖁᔭᓐᓇᒦᖅᖢᒍᓗ ᐊᐱᕆᖕᒪᑦ. 
ᐅᖃᖅᑲᐅᒐᒪᐃᓛᒃ ᑕᒪᒃᑯᐊ 
ᖃᑉᓰᓐᓇᐅᓂᖅᓴᐅᓕᕐᒪᑕ 
ᑎᑭᓚᐅᐱᓪᓚᑐᐃᓐᓇᖃᑦᑕᖅᑐᑦ.  
 
ᑖᒃᑯᐊ 39-ᖑᔪᑦ ᔮᓄᐊᕆ 31-ᒥ ᑎᑭᖃᑦᑕᖅᑐᑦ 
ᐃᒪᓐᓇᐃᑦᑐᑦ: ᐃᖃᓗᐃᑦ ᑎᑭᑕᐅᖃᑦᑕᖅᑐᑦ  
ᓯᑕᒪᓂᑦ; ᕿᑭᖅᑖᓗᖕᒥ ᑲᑎᒃᖢᒍ ᐃᖃᓗᐃᑦ, 19; 
ᐃᖃᓗᐃᑦ ᓯᓚᑖᓂ, 9 ᑭᕙᓪᓕᕐᒥ; ᑕᒪᒃᑯᐊ 
ᕿᑎᕐᒥᐅᓂᓗ 7; ᑖᒃᑯᐊ ᑲᑎᖦᖢᒋᑦ 39 
ᑎᑭᖃᑦᑕᖅᑐᑦ ᓄᓇᕗᓗᒃᑖᒧᑦ ᓇᔭᓐᖑᐊᑦ. 
ᖁᔭᓐᓇᒦᒃ.  
 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ 
ᐊᐱᖅᑯᑏᑦ. ᖁᑦᑎᒃᑐᒧᑦ ᒪᓕᒐᓕᐅᖅᑎ, ᒥᔅᑕ 
ᐃᐊᓕᐊᑦ. 
 
ᐊᐱᖅᑯᑦ 103 - 3(1): ᓱᕈᓯᕐᓄᑦ ᒪᒃᑯᑦᑐᓄᓪᓗ 

ᓯᕐᓈᑦᑎᔅᓴᖅ (ᐃᐊᓕᐊᑦ) 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᐱᖅᑯᑎᒐ ᑐᕌᖅᑎᑦᑑᒪᔭᕋ ᐋᓐᓂᐊᖅᑐᓕᕆᔨᒃᑯᑦ 
ᐃᓄᓕᕆᔨᒃᑯᓪᓗ ᒥᓂᔅᑕᖓᓄᑦ.  
 
ᑖᒃᑯᐊ ᓄᓇᕗᑦ ᑕᐅᑐᒃᖢᒍ ᒪᒃᑯᒃᑐᓪᓗ ᓄᑕᖅᑲᓪᓗ 
ᐊᒥᓲᓂᖅᐹᖑᖕᒪᑕ ᐃᓄᒋᔭᐅᔪᓂᑦ. ᑖᒃᑯᐊᓗ 
ᑭᒡᒐᖅᑐᐃᔨᒃᓴᐃᑦ ᒪᒃᑯᒃᑐᓄᑦ ᐱᒻᒪᕆᐊᓘᒻᒪᑦ 
ᐱᑕᖃᕆᐊᖃᓪᓚᑦᑖᕐᒪᑦ. ᖃᓄᑭᐊᖅ ᐃᓱᒪᒋᕙᖓ 
ᒪᒃᑯᒃᑐᓪᓗ ᓄᑕᖅᑲᓪᓗ ᑭᒡᒐᖅᑐᐃᔨᒃᓴᖓᓂᑦ 
ᐱᑕᖃᓕᕋᔭᕐᓂᖓᓄᑦ ᓄᓇᕗᒻᒥ? ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. 
ᑕᐃᒪ ᑖᓐᓇ ᐊᐱᖅᑯᑎᒋᔭᐃᑦ ᐃᓱᒪᒋᔭᖓᓂᒃ 
ᓇᒻᒥᓂᖅ ᐊᐱᕆᒐᕕᑦ ᖃᓄᕐᓕ ᐃᓱᒪᒻᒪᖔᖅ, ᑖᓐᓇ 
ᐅᖃᐅᓯᖏᑦ ᐋᖅᑭᑦᑎᐊᕆᐊᕐᓗᒋᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᐃᒫᖃᐃ ᐊᐱᕆᒍᒃᑯ: 
ᓇᓗᓇᐃᖅᓯᔪᓐᓇᖅᑳ ᑕᕝᕙᓂ ᐱᓕᕆᕕᒋᔭᖏᓐᓂᑦ 
ᖃᓄᕐᓕ ᐃᓱᒪᖃᕐᒪᖔᑕ ᑖᔅᓱᒧᖓ? ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. 
ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 
ᐃᓄᓕᕆᓂᕐᒧᓪᓗ, ᐊᖓᔪᖅᑳᖅ ᑕᒑᖅ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᖅᑕᕋ ᑖᓐᓇ ᒪᓕᒐᓕᐅᖅᑎ. 
ᒥᓂᔅᑕᐅᖃᑕᐅᔪᖅᑕᐅᖅ ᐊᖏᖅᓯᒪᒻᒪᑕ 
ᓴᖅᑮᔪᒪᓪᓗᑎᒃ ᑕᒪᒃᑯᓂᖓ 
ᐃᑲᔪᖅᑎᖃᓐᖏᓗᐊᕐᓂᖅᓴᐅᕙᑦᑐᓄᑦ ᑕᐃᒃᑯᓄᖓ 
ᓱᕈᓯᕐᓄᑦ ᐊᒻᒪᓗ ᑖᒃᑯᐊ ᐱᖃᓯᐅᑎᖃᕐᓗᑎᒃ 
ᐃᓐᓇᕆᔭᐅᔪᓂᒃ. ᐊᒻᒪᓗ ᑭᓐᖓᕐᓂ ᑲᑎᒪᑎᓪᓗᑕ  
ᑕᒪᒃᑯᐊ ᐱᒻᒪᕆᐅᔪᒡᒍᑕᐅᔪᑦ 
ᑭᒡᒐᖅᑐᖅᑕᐅᑦᑎᐊᓐᖏᓗᐊᖅᑐᑦ 
ᐅᖃᐅᓯᕆᓚᐅᖅᓯᒪᔭᕗᑦ.  

ᑕᐃᒪᐃᑦᑐᒥᒃ ᓴᖅᑮᔪᒪᑦᑎᐊᖅᑐᒍᑦ 
ᒪᓕᒐᔅᓴᐅᒐᔭᖅᑐᒥᒃ.  
 
ᐊᒻᒪᓗᖃᐃ ᐅᕙᒍᑦ ᐃᓄᓕᕆᔨᒃᑯᓐᓂᓖᓛᒃ 
ᐱᓗᐊᓐᖑᐊᖅᑐᖅ ᐃᓄᓕᕆᓂᕐᒧᑦ ᐱᕙᒃᑲᑦᑕ. 
ᐊᔪᕐᓇᓐᖏᑉᐸᑦ ᑕᐃᒪᓕᖃᐃ ᐅᐊᑦᑎᐊᕈ 
ᓴᖅᑮᔪᖃᕈᒫᖅᐳᖅ ᐊᖏᖅᑕᐅᓯᒪᓕᖅᑎᓪᓗᒍ 
ᒥᓂᔅᑕᐅᔪᓄᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᒥᒃ 
ᐃᓚᒋᐊᕈᑦ, ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᖁᔭᓐᓇᒦᖅᑲᕋ ᑖᔅᓱᒧᖓ ᑭᒡᒍᓯᖓᓄᑦ. 
ᓯᕗᓪᓕᖅᐹᒥᒃ . . .  
 
ᑕᒪᒃᑯᐊ ᐱᓕᕆᕕᒋᔭᖓᑕᐃᓛᒃ ᐱᔭᔅᓴᕆᕙᑦᑕᖏᑦ 
ᐅᖃᐅᓯᕆᓯᒪᔭᕗᑦ ᑕᒫᓂ ᐱᓇᓱᐊᕈᓯᕐᒥ. 
ᒥᓂᔅᑕᐅᔪᖅ ᐅᖃᕈᓐᓇᖅᐹ 
ᐊᔪᕐᓇᖏᓐᓂᖅᓴᐅᒻᒪᖔᑦ 
ᐅᓐᓂᕐᓗᕝᕕᑦᑕᖃᖅᑎᓪᓗᒍ ᐅᕝᕙᓘᓐᓃᑦ ᓱᕈᑦᑎᓄᑦ 
ᐃᑲᔪᖅᑎᑕᖃᖅᑎᓪᓗᒍ? ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ (ᑐᓵᔨᑎᒍᑦ): ᐅᖃᖅᑏ, 
ᒫᓐᓇᐅᔪᖅ ᓇᓗᓇᐃᖅᓯᒍᓐᓇᓐᖏᑦᑐᖓ 
ᓴᖅᑮᒐᔭᕐᒪᖔᑕ ᒪᓕᒐᔅᓴᐅᒐᔭᖅᑐᒥᒃ ᓇᓕᐊᓐᓂᒃ 
ᒥᓂᔅᑕᐅᔪᓄᑦ ᐊᖏᕈᑕᐅᒋᐊᖃᕋᔭᕐᖓᑦ. 
 
ᑭᓯᐊᓂᓕ ᐅᕙᖓ ᐱᓕᕆᕕᖓᓂ ᑖᒃᑯᐊ 
ᐃᑲᔪᖅᑎᐅᒐᔭᖅᑐᑦ ᐊᑖᓃᒃᑲᔭᖅᑳᑦ ᐃᓚᒌᓄᑦ 
ᐱᖁᔭᕐᔪᐊᒥᒃ ᐅᕝᕙᓘᓐᓃᑦ ᐃᓛᒃᑰᖓᔭᕆᐊᖃᖅᑲ  

ᓴᖅᑭᑕᐅᓗᓂ, ᑭᓯᐊᓂ ᑕᒪᓐᓇ ᐋᖅᑭᒃᑕᐅᒐᔭᕐᒥᔪᖅ 
ᐊᑕᖏᕐᓗᒋᑦ ᒥᓂᔅᑕᐃᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᕐᓱᕐᓂᖅ. 
ᐊᑎᖁᑎᖃᕈᓐᓃᕋᒪ, ᐃᖏᕐᕋᒋᐊᒃᑲᓐᓂᕐᓗᑕ.  
(ᑐᓵᔨᑎᒍᑦ) ᑲᑎᒪᔾᔪᑎᒃᓴᖅ 7. ᑎᑎᖅᑲᑎᒍᑦ 
ᐊᐱᖅᑯᑏᑦ. ᑲᑎᒪᔾᔪᑎᒃᓴᖅ 8. ᑭᐅᔾᔪᑏᑦ 
ᑎᑎᖅᑲᑎᒍᑦ ᐊᐱᖅᑯᑕᐅᓚᐅᖅᑐᓄᑦ. ᑲᑎᒪᔾᔪᑎᒃᓴᖅ 
9. ᑭᐅᔾᔪᑏᑦ ᐅᖃᐅᓯᕐᖓᐅᑎᓄᑦ. ᑲᑎᒪᔾᔪᑎᒃᓴᖅ 
10. ᐊᑎᓕᐅᖅᓯᒪᔪᑦ ᑐᔅᓯᕋᐅᑏᑦ. ᑲᑎᒪᔾᔪᑎᒃᓴᖅ 
11. ᐅᓂᒃᑳᖏᑦ ᑲᑎᒪᔨᕋᓛᑦ 
ᑲᑎᒪᔨᕋᓛᖑᑲᐃᓐᓇᑐᓪᓗ. ᑲᑎᒪᔾᔪᑎᒃᓴᖅ 12. 
ᐅᓂᒃᑳᖏᑦ ᑲᑎᒪᔨᕋᓛᑦ ᕿᒥᕐᕈᔭᐅᓂᖏᓐᓄᑦ 
ᒪᓕᒐᒃᓴᐃᑦ. ᑲᑎᒪᔾᔪᑎᒃᓴᖅ 13. ᓴᖅᑭᑕᐅᓂᖏᑦ 
ᑎᑎᖅᑲᐃᑦ. ᒥᔅᑕ ᐃᐊᓕᐊᑦ.  
 
ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 
 
ᓴᖅᑭᑕᐅᔪᖅ ᑎᑎᖅᑲᒃ 028 - 3(1): 

ᐊᑭᓐᖓᕐᒥᐅᑕᖅ ᓴᖅᑭᔮᖅᑎᑦᑎᔪᖅ 
ᐃᑉᐱᐊᕐᔪᒻᒥᑦ ᓄᓇᓕᕆᓂᖅ (ᐃᐊᓕᐊᑦ) 

 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐅᓪᓗᒥ ᐅᖃᖅᑲᐅᒐᒪ ᐃᓇᑦᑐᓯ ᑕᐃᑯᖓ 
ᓴᖅᑭᑕᐅᓕᖅᑲᑦ ᐃᒃᐱᐊᕐᔪᖕᒥ ᓄᓇᓐᖑᐊᓕᕆᓂᕐᒧᑦ 
ᖃᕆᓴᐅᔭᒃᑯᑦ ᑕᐃᒪ ᐊᕙᓗᒻᒥᐅᑕᔅᓴᐅᔪᒥᒃ 
ᓴᖅᑮᔪᒪᔪᖓ ᐊᒻᒪᓗ ᐃᓕᔅᓯᓐᓄᑦ 
ᑐᓂᐅᖅᑲᖅᑕᐅᖃᑦᑕᖁᓂᐊᖅᑕᕋ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓴᖅᑭᑕᐅᓂᖏᑦ 
ᑎᑎᖅᑲᐃᑦ. ᒥᔅᑕ ᑕᑉᑑᓇ.  
 
ᓴᖅᑭᑕᐅᔪᖅ ᑎᑎᖅᑲᒃ 029 - 3(1): 

ᐅᖃᓕᒫᒐᕋᓛᑦ ᒐᕙᒪᐃᑦ ᐃᑲᔪᐃᓂᖏᓐᓄᑦ 
ᑮᓇᐅᔭᓕᐅᕋᓱᐊᖅᑐᓂᒃ ᐱᓕᕆᐊᖃᖅᑐᓄᑦ 
(ᑕᑉᑑᓇ) 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᕕᐊᓱᑉᐳᖓ ᓴᖅᑮᔭᕆᐊᔅᓴᖅ ᑕᕝᕙᓂ 
ᐊᔾᔨᖓᓂᒃ ᑕᓪᓕᒪᐅᔪᓇᐃ ᑐᑭᓯᓇᖅᑐᓂᒃ 
ᓄᓇᕗᒻᒥᐅᓄᑦ ᑐᕌᖓᔪᑦ ᐃᑲᔪᖅᑕᐅᒍᒪᔪᑦ 
ᐱᕙᓪᓕᐊᔪᓕᕆᓂᕐᒧᑦ ᑐᕌᖓᔪᓄᑦ. ᖁᔭᓐᓇᒦᒃ, 
ᐅᖃᖅᑏ. 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑎᑎᖅᑲᐃᑦ 
ᓴᖅᑭᑕᐅᓂᖏᑦ. ᒥᔅᑕ ᑰᓕ. 
 
ᓴᖅᑭᑕᐅᔪᖅ ᑎᑎᖅᑲᒃ 030 - 3(1): 

ᐊᕐᕌᒍᑕᒫᖅᓯᐅᑎ ᐅᓂᒃᑳᑦ ᐊᐅᓚᓂᖓᓄᑦ 
ᐋᓐᓂᐊᖅᑕᐃᓕᒪᓂᕐᒧᑦ ᐸᕐᓇᐅᑎᒃ 2007-
2008-ᒥᑦ (ᑰᓕ)  

 
ᓴᖅᑭᑕᐅᔪᖅ ᑎᑎᖅᑲᒃ 031 - 3(1): ᓄᓇᕗᒥ 

ᓂᕿᑦᑎᐊᕙᓐᓄᑦ ᓇᓗᓇᐃᖅᓯᔾᔪᑦ (ᑰᓕ) 
 
ᐊᖓᔪᖅᑳᖅ ᑕᒑᖅ ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᕕᐊᓱᑉᐳᖓ ᓴᖅᑮᔭᕆᐊᔅᓴᖅ ᐆᒥᖓ 
ᑎᑎᖅᑲᒥᒃ: ᐊᐅᓚᑦᑎᔨᐅᔪᑦ ᓇᓪᓕᐅᒃᑯᒫᓕᕆᓂᕐᒧᑦ 
ᐸᕐᓇᒍᑕᐅᔪᖅ ᐊᐃᑉᐸᖓ 2007-08-ᒥᑦ, ᑖᓐᓇ 
ᑐᑭᓯᒋᐊᕈᑎᔅᓴᑦᑎᐊᕚᓗᒃ ᒪᓕᒐᓕᐅᖅᑎᓕᒫᓄᑦ. 
 
ᐊᒻᒪᓗ ᖁᕕᐊᓱᒃᑭᕗᖓ ᐅᑯᓂᖓ ᓴᖅᑮᔭᕆᐊᔅᓴᖅ 
ᐆᒥᖓ: ᓄᓇᕗᒻᒥ ᓂᕿᑦᑎᐊᕙᓐᓄᑦ 
ᒪᓕᒃᑕᐅᒍᓐᓇᖅᑐᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑎᑎᖅᑲᐃᑦ 
ᓴᖅᑭᑕᐅᓂᖏᑦ. ᒥᔅᑕ ᓯᐅᑦᓴᒃ. 
 
ᓴᖅᑭᑕᐅᔪᖅ ᑎᑎᖅᑲᒃ 032 - 3(1): ᐊᑦᓛᓐᑎᒃ 

ᑲᑎᒪᔨᖏᑕ ᐅᓂᒃᑳᓕᐊᖏᑦ ᕕᕝᕗᐊᕆ 27, 
2009 (ᓯᐅᑦᓴᒃ) 

 
ᓴᖅᑭᑕᐅᔪᖅ ᑎᑎᖅᑲᒃ 033 - 3(1): ᐅᓂᒃᑳᑦ 

ᑲᓇᑕᒥ ᑲᑎᒪᔨᖏᓐᓄᑦ ᐊᕙᑎᓕᕆᓂᕐᒧᑦ 
ᒥᓂᔅᑕᐅᔪᓄᑦ ᕕᕝᕗᐊᕆ 17, 2009 
(ᓯᐅᑦᓴᒃ) 

ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᖁᕕᐊᓱᑉᐳᖓ 
ᓴᖅᑮᔭᕆᐊᔅᓴᖅ ᒥᓂᔅᑕᐅᔪᑦ ᑲᑎᒪᓂᕆᓚᐅᖅᑕᖏᑦ 
ᑲᓇᑕᒥ ᕕᕝᕗᐊᕆ 17, 2009-ᒥ. 
 
ᐅᖃᖅᑏ, ᐊᒻᒪᓗ ᓴᖅᑮᔪᒪᒻᒥᔪᖓ ᒥᓂᔅᑕᐅᔪᑦ 
ᑲᑎᒪᓂᖏᑕ ᐅᓂᒃᑳᕆᒪᐅᖅᑕᖓᓂᒃ  

ᕕᕝᕗᐊᕆ 27-ᒥ ᐅᐸᔅᓯᒪᓚᐅᖅᑕᓐᓂ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑎᑎᖅᑲᐃᑦ 
ᓴᖅᑭᑕᐅᓂᖏᑦ. ᑲᑎᒪᔾᔪᑎᒃᓴᖅ 14. 
ᖃᐅᔨᒃᑲᐃᔾᔪᑏᑦ ᐱᖁᔨᕗᖔᕈᑎᓄᑦ. ᑲᑎᒪᔾᔪᑎᒃᓴᖅ 
15. ᖃᐅᔨᒃᑲᐃᔾᔪᑏᑦ ᐱᖁᔨᕗᖔᕈᑎᓄᑦ 
ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᓐᓄᑦ ᒪᓕᒐᒃᓴᐃᑦ. 
ᑲᑎᒪᔾᔪᑎᒃᓴᖅ 16. ᐱᖁᔨᕗᖔᕈᑏᑦ. ᑲᑎᒪᔾᔪᑎᒃᓴᖅ 
17. ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. 
ᑲᑎᒪᔾᔪᑎᒃᓴᖅ 18. ᐊᐃᑉᐹᓂᒃ ᐅᖃᓕᒫᖅᑕᐅᓂᖏᑦ 
ᒪᓕᒐᒃᓴᐃᑦ. ᑲᑎᒪᔾᔪᑎᒃᓴᖅ 19. ᒥᔅᑕ ᐃᐊᓕᐊᑦ. 
 
ᐱᒋᐊᖅᑎᑕᖅ 020 - 3(1): ᓄᖅᑲᖅᓴᕋᐃᓐᓂᖅ 

(ᐃᐊᓕᐊᑦ) 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᒪᓕᓪᓗᒍ ᒪᓕᒐᖅ 46, ᐱᖁᔨᕗᖓ, 
ᐊᐃᑉᐱᖅᑕᐅᓪᓗᖓ ᕿᑭᖅᑖᓘᑉ ᓂᒋᐊᓄᑦ, ᑖᒃᑯᐊ 
ᒪᓕᒐᓕᐅᕐᕕᒻᒥ ᑲᑎᒪᓂᕗᑦ ᓄᖅᑲᖁᓪᓗᒍ 
ᐅᓪᓗᒥᒧᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐱᖁᔨᕗᖔᕈᑦ 
ᓈᒻᒪᒻᒪᑦ. ᓈᒻᒪᓴᖅᑐᑦ ᐃᓵᓚᐅᕐᒥᒋᑦᑎ. 
ᓈᒻᒪᓴᓐᖏᑦᑐᑦ. ᓂᕈᐊᓐᖏᑦᑐᑦ. ᐱᖁᔨᕗᖔᕈᑦ 
ᑲᔪᓯᔪᖅ.  
 
ᑲᑎᒪᔾᔪᑎᒃᓴᖅ 22. ᑲᑎᒪᔾᔪᑎᔅᓴᐃᑦ. ᑎᑎᕋᖅᑎ. 
 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᑲᑎᒪᔾᔪᑎᔅᓴᐃᑦ ᒫᑦᓯ 30-ᒧᑦ: 
 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑲᑎᒪᔨᕋᓛᓂᑦ ᐅᓂᒃᑳᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ 

ᐅᓂᒃᑳᖓᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ 

ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

• ᒪᓕᒐᒃᓴᖅ 1 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

• ᒪᓕᒐᒃᓴᖅ 2 

• ᒪᓕᒐᒃᓴᖅ 3 

• ᒪᓕᒐᒃᓴᖅ 4 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑖᓐᓇ 
ᑲᑎᒪᓂᖅᐳᑦ ᓄᖅᑲᑲᐃᓐᓇᕐᓂᐊᕆᕗᖅ ᒫᑦᓯ 30, 
2009-ᖑᓇᓱᓐᓂᖓᓂ, 1:30-ᒥ ᐅᓐᓄᓴᒃᑯᑦ 
ᐱᒋᐊᓛᕆᓪᓗᑕ.  
 
(ᑐᓵᔨᑎᒎᕈᓐᓃᖅᑐᖅ) ᐃᖅᓱᒃᑎ. 
 
>>ᑲᑎᒪᓂᖅ ᓄᖅᑲᖅᑐᖅ 11:59ᒥ



 

 
 

 


